
	Фа нэг гартаа барьсан далдуу модны навчин дэвүүрээрээ сийрсэн дэвсгэрээ дэлгэж, нөгөө гараа духан дээрээ тавин үүднийхээ өрөөнд хэвтэнэ. Хэдийгээр бүгчим биш байсан боловч тэрээр унтаагүйгээ мэдэгдэхийн тулд зүгээр л ингэх ёстой байлаа.

	Тэр өдөржингөө тарианы талбай дээр ажиллаад ихэд ядарсан бөгөөд жирийн өдөр өдий үед гүн нойрондоо умбаж байдаг билээ. Гэвч өнөөдөр эхнэр нь амаржиж бий учир сэтгэл хөдлөн түгшиж унтахгүйг хичээн чимээ чагнан хүлээх бөлгөө.

	Хоёр жилийн өмнө эхнэр нь эндсэн охин гаргахад Фа ихэд сэтгэл догдолсон учир эдүгээ бас тайван байж яахин чадах билээ. Тэгэхэд анхныхаа хүүхдийг гаргахдаа эхнэр нь удтал ихэд өвдөн зовуурилжээ. Энэ үед эхнэр нь тэсэж байж ядахаараа, чи л намайг ингэж зовоож байгаа юм хэмээн нөхрийгөө элдвээр хараан хашхичсан билээ. Сүүлийн гуч гаруй жилийн турш хошууныхаа бараг бүх хүүхдийг эх барьж авсан эмгэн Шунг хүртэл бас л айж, Фаг дээврийн нуруун дээгүүр мөлхүүлэн хэдийгээр их хүйтэн байсан боловч цөөрөм рүү буулгаж нэг эргээс нөгөө эргийг хүртэл олмоор гатлуулсан билээ1.

	Одоо ч гэсэн Фа энэ тухай бодоод айхдаа бие дагжих ажээ. Чухам иймээс эх баригч эмгэн эхнэрийг нь хүчлэхийг шаардан, цаадах нь ёолон хүндээр амьсгаалж хариугүй гол нь тасрах гэж байгаа мэт байхыг сонсох бүрийдээ Фа эхнэрээ өрөвдөн айдас хүрнэ... Тэгээд өнгөрснийг хэчнээн дурсан бодох тусам нь түүнд төдий чинээ хэцүү болж төдий чинээн ганцаардмал санагдана.

	Үнэхээр ч Фа ах дүү дөрвүүл бөгөөд Куэй нь нас барж, Хуай нь Тхай нгуений уурхайд ажиллахаар явсан. Хоа нь өнгөрсөн оны арван хоёрдугаар сард гачаал зовлонгийн эрхээр хаашаа ч юм бэ алга болсноос хойш ямар ч сураг чимээгүй байгаа ажээ. Хоаг хотод нэлээд чинээлэг худалдаачин төрлийндөө байгаа байх гэж Фа эхлээд бодсон авч тэнд очоогүй байлаа. Фагийн эгч Шао тэнгэрийн ивээлээр алс холын тосгоны хүнтэй сууж муугүй амьдрах бүлгээ. Фа, ах нарыгаа бодвол азтай хүн байлаа. Учир нь түүний эхнэр бага ч гэсэн шагхийсэн хөрөнгөтэй, зах дээр арилжаа наймаа хийдэг ажээ. Нийт өртгөөрөө гучин пиастр аахар шаахар бараатай үүргийн хайрцагтай болохоор хоёр амыг хооллож элбэг дөнгөх тул хүч хөлсөө асгаруулах хэрэггүй байлаа. Түүнээс гадна эцэг эхээс хүртсэн найман Шао2 тарианы газартай учир өлсөж үхэх бий гэж айх явдалгүй ажээ.

	Фагийн гэр Ан-Дао тосгоны харьяа Тюм гэдэг гацааны зах дахь бөглүү газар өргөнөөрөө арван метр талбай дээр баригджээ. Энэ газрыг гэрлэсний нь дараахан хадам эх эцэг хоёр нь эхнэрийн нь инж болгон Фад өгсөн болно. Тэгээд залуу эр эм хоёр өрх гэр тусгаарлахын цагт толгой хоргодох оронтой болох гэж Фа эрвийх дэрвийхээрээ хичээсэн тул удалгүй нар салхи хаах юмтай болж юу ч л гэсэн газартай байж хүний гэрт бусдын ивээлд толгой хоргодож байх юм гэж амьтанд хэлүүлэхээргүй болжээ.

	Байшин нь сийрсээр хийсэн намхан нимгэн ханан дээр сүрэл дээвэр нэвсийтэл өмсгөсөн манай тосгонд олон тохиолддог жирийн нэгэн байшин билээ. Байшин үүдний тасалгаанаас гадна хоёр жижиг тасалгаатай юм аа. Үүдний тасалгаанд хаалганы хажууд гялалзсан хар устай сувгийн дэргэд хоол ундаа бэлдэнэ. Өдрийн гэрэл гэгээ үүдний тасалгаагаар дамжин чөлөөтэй орох ёстой байсан боловч үүрийн гэгээнээс үдшийн бүрий болтол гэрийн эзэгтэй зах дээр, гэрийн эзэн тарианы талбай дээр байх тул наран хулсан шугуйн цаанаас цухуймагц сийрсэн үүдийг нь буулгадаг байв. Эр эм хоёрын аль нь ч дээрх шалтгаанаар гэртээ ирэх зав чөлөө олддоггүй байлаа. Уул байшинг хоёрхон жилийн өмнө барьсан боловч салан эзнийхээ өмнө хүлээсэн үүргээ бүрэн биелүүлэх хангалттай хугацаа байсан учир тэр байшин удаан цагийн турш өөр үүрэг гүйцэтгэсэн байна.

	Дээврийн дор сүлжилдсэн аалзан тор нь ихээхэн хэмжээний борооны ус цуглуулж, цаг нь болохоор дусаал гоожуулна. Туждаа бохирдож муудсан адраас аваад өмхий чийг үнэр ханхалсан газар шал хүртэлх зайд гэрийн эд хогшил, хувцас хунар, идэш уушны зүйлс хөглөрнө. Орон доогуур харанхуй буланд бөөн сүрэг шумуул нуугдаж хүн бий болох аятай үеийг хүлээнэ. Газар шаланд нь хөгц бурь ургаад нэг ёсны цэцэрлэг болсны дээр энд тэнд сохор номины үүр овойж товойн үзэгдэнэ. Мөн том жижиг хулганууд үүрлэж өсөж үржин тайван амьдрахад нь хэн ч саад болсонгүй. Тэгээд байшин нь шалнаасаа дээврээ хүртэл бүхлээрээ янз бүрийн өвчний нянг үржүүлэх сав болсон ажээ. Байшингийн хана адар дээрх олон тооны онгорхой цоорхойгоор нар тусах нь байшинг тал бүрээс нь хүрээлж гадагш нь юу ч гаргахгүйн тулд доторхыг нь цагдаж буй хэдэн зуун догшин сүнсний нүд мэт.

	Фа эхнэртэйгээ хамт энд хэдэн жил суухдаа өөрсдийгөө баатар шиг бөх биетэй улс гэж гадарласангүй тэр ч байтугай Фагийн эхнэр гэртээ амаржих болж эх баригч эмгэн Шунгийг урьсан ажээ.

	Эх баригч авгай гэрт орж ирмэгц Фагийн эхнэрийг шууд л хүчлэхийг шаардаж гарлаа. Тэр авгай бараг нүдэндээ тулсан алчуураа юм сайн харахын тулд хойш болгож тасалгаанд ороод:

	— Ээ яасан харанхуй юм бэ, дэн авчирч болохгүй юу? За гайгүй, гайгүй! Битгий ай, тэнгэр хүү заяавал баярлах л болно гээд сэтгэл хангалуун инээж:

	— Амаржих тасалгаа нүх сүвгүй дулаалсан байвал сайн сан гэв. Эх баригч эмгэн харанхуй дотор тэмтэрч арга бараад нэлээд удсаны дараа дахин инээж:

	— За чи чинь хаана л ёолоод байна даа, би харахгүй байна. Нааш нь дэн авчрах нь уу үгүй юу? гэж асуув.

	Фа дэнгээ асааж эхнэрийнхээ тасалгааны хаалган дээр тавиад,

	— Дэн наана чинь тавьчихлаа шүү гэж харанхуй руу хашхирвал эх баригч эмгэн түүн рүү:

	— За битгий тэгж ичимхийрээд бай! Эхнэрээс чинь өөр хэн ч төрөөгүй байна. Тэгэхэд чи юм наалдчихна гэж айгаад орохгүй байна аа даа! гэв.

	Фаг юу ч хэлж амжаагүй байтал түүний эхнэр хүндээр амьсгаадан

	— Манай нөхрийн нүд муу юм шүү дээ, эгч ээ гэж эх баригчид хариу өчив.

	Шунг эмгэн дахиад хүүхэн рүү эргэж:

	— Хичээж үз, хичээж үз, удахгүй гарна, амьсгаагаа бариад дүлж үз гэв.

	Эх баригч эмгэний үрчлээтэй гарт байгаа тортог ихтэй керосин дэн бяцхан тасалгаа дотор сүүмэлзэж улаан гэрэл нь хаалгаар үүдний өрөөнд ташуухан тусна.

	Фа орон дээрээ дахин хэвтээд эхнэрийнхээ хүндээр амьсгаалахыг чагнав. Гэргийнх нь тамир барагдсан бололтой байв. Гэтэл гэнэт хөдөлж ёолоод:

	— Ээ өнөөх чинь бас л гарсангүй! Би бүр амьсгаалж чадахгүй боллоо гэвэл.

	— Чи юунд орилоод байгаа юм бэ? Хичээж үз, дуугүйхэн дүл!

	— Дуугүй байж чадашгүй нь ээ! Ээ, яасан их өвдөх юм бэ! Би мөн их ядарлаа даа! гэх сонстоно.

	Фа эхнэрийнхээ ёолон гаслахыг сонсоод өөрөө өвдөж байгаа мэт ярвайв. Хэрвээ эхнэрийнхээ зовлонг өөр дээрээ авч болдог сон бол тэр татгалзахгүй байх сан билээ. Гэвч тэгж болохгүй болохоор яая гэх вэ? Фа толгой сэгсрэн гүн шүүрс алдлаа.

	Гэнэт эх баригч эмгэн падхийтэл нэг юм алгадан:

	— Чөтгөр чамайг, энэ шумуулыг яана аа! хэмээн хараал тавьснаа Фа минь чи над дэвүүрээ өгөхгүй юу? гэв.

	Фа босож хаалгаар шагайн:

	— Эмээ май, дэвүүр! гээд гараа сунгав.

	Эхнэр нь түүнийг тасалгаанд орж ирнэ гэж бодоод хана руу эргэж хучлагаа дээш татаж, амьсгаадан шүдээ хавирч:

	— Гараач! Энэ эрэгтэйчүүд ичиж зовохоо мэддэггүй юм шүү! гэж нөхөртөө хэлэв.

	— Тэр чинь ерөөсөө орж ирэхгүй! Үгүй тэгээд чи чинь нөхрөөсөө ичиж зовох гэж үү? хэмээн түүнийг эх баригч эмгэн тайтгаруулна.

	Фа айхдаа үнхэлцэг хагарчих шахав. Эхнэр нь уурлаж эхэлж байгаа болохоор түрүүнийхтэйгээ адилаар элдэвчлэн харааж зүхэх болно гэдгийг ойлгож, эх баригч эмгэнд дэвүүрээ өгөөд:

	— Яагаад ингэж удаж байна аа? хэмээн аяархан асуув.

	Эх баригч эмгэн түүнийг татаж ойртуулаад чихэнд нь ямар нэг юм шивнэв. Шивнэн ярьсан зүйл бетель хэмээх ургамлын өтгөн үнэрт умбасан авч эмгэн чухам юу ярих гэснийг нь Фа ойлгов.

	Тэр өлмийдөн явсаар хашаа руу гарч урьд торой байрлуулж байсан бяцхан амбаартаа ороод хаалганых нь шонг байдаг хүчээрээ ганхуулж эхлэв. Тэгээд дөрвөн гадас дараа дараагаар авч хаяад гэртээ их л баяр баясгалантай эргэж ирэв.

	Одоо эхнэр нь тэр дороо амархан нярайлж, Фа өөрөө цөөрөм рүү орж дээвэр өөд авирахгүй байх гэж итгэнэ. Эх баригч эмгэн ийм арга нярайлахад тусалдаг юм гэж түүнд хэдийн ярьсан билээ.

	Гэвч эхнэр нь ёолсоор л байв. Үе үе базлан өвдөх бүрийд Фагийн гэргий өвдсөндөө тэлчлэн туйлахад эх баригч эмгэн уурлаж:

	— Дүл, дүл, хэрэв ингээд хашхираад байх юм бол наадах чинь ер гарахгүй! Ганцхан чамтай л зууралдаж байх хэрэг үү! Нөхөр чинь галзуурсан юм шиг л яаруулж сандруулаад байхад чи төрөхийг бодохгүй, хүн амьтан ч унтуулахгүй! гэв.

	Фа эхнэрийнхээ хүч чадлаа гарган дүлэхийг сонсох бүрийдээ, урам хугарсан шинжтэй санаа алдаж эцсийн эцэст эхнэрээ уурлах байх хэмээн айж шөнийн манаач түншүүрээ цохих мэт дэвүүрээ нүднэ.

	Гэтэл бяцхан тасалгаа дотор нам жим болов. Тэр чагнасаар байв. Эхнэр ёолохоо больж, эх баригч эмгэн дүл гэж шаардахаа больжээ. Бодвол хоёр эмэгтэй ядраад зүүрмэглэцгээгээ биз. Тэгтэл гэнэт шөнийн хоёр цагийн орчим эхнэр нь дахиад л:

	— Хүүш, эмээ, эмээ! Ёх яасан их өвдөх юм бэ? Би тэсэхгүй нь! гэж хашхирахыг Фа сонсов.

	Тэгээд хариу дуугарахгүй болохоор нөхрийгөө дуудаж:

	— Фа! Түргэхэн эмээг сэрээгээдэх! гэв.

	Фа айсандаа босон харайж:

	— Эмээ, эмээ! Эхнэр таныг дуудаж байна! хэмээн хашхирав. Тэрээр нярайлж эхэлж гэж ойлгоод бүр ч их санаа зовж байлаа.

	Эх баригч эмгэн эвшээлгэн:

	— За зүгээр зүгээр, дахиад жаахан дүл гээд дэвүүрээр дэвж сууна.

	— Эмээ цухуйж байна цухуйж байна! Тосоод аваарай!

	— Би энд байна, энд байна.

	Фагийн эхнэр дүлж, амьсгаа даран дахин дахин дүлнэ. Фа сэтгэл хөдлөн амьсгаадна. Түдэлгүй хүүхдийн шингэн дуу гарахад Фа санаа амарч амьсгаа аван инээмсэглэв.

	— Хүү гарчээ!

	Фа хязгааргүй баярлав. Эхнэр нь зовлонгоос ангижирч тэдэнд тэнгэр хүү хайрлажээ. Тэд эвтэй найртай амьдарч хэнд ч муу юм хийгээгүйн хишиг биз ээ.

	Хүү дахиад л жингэнэн уйллаа. Эх баригч эмгэн түүнийг угааж ус цутгахад улам чанга уйлахад эмгэн ямар нэг юм хийгээд:

	— Өлсжээ хөөрхий, хөхөө хөхүүл, уйлахаа болино гээд:

	— За би явлаа хэмээн хэлбэл Фагийн эхнэр сулхан дуугаар:

	— Энэ орой болсон хойно хаашаа явах нь вэ, эндээ унтаад яв л даа! гэж ятгалаа

	— Үгүй явъя даа, маргааш зах дээр оройтчихно.

	Дэнгийн улаан гэрэл үүдний тасалгааг гийгүүлж эх баригч эмгэн дэнгээ барьсаар бяцхан тасалгаанаас гарч Фагийн эхнэрийг:

	— Тайван нойрсоорой гэв.

	Фа түүнийг босгон дээрээ хүлээж байгаад, таягийг нь өгч дэнгээ авч, эмгэнийг хашаа руу гарахад нь туслав. Эх баригч эмгэн нүдээ гялалзуулан аяархан өгүүлсэн нь:

	— Ингээд бүх юм зүйл дууссан нь сайн боллоо. Түүнээс биш шөнөжингөө үргэлжилж болох л байсан юм. За харьж амар гэв.

	— Би таныг хүргэж өгье л дээ.

	— Гялайлаа. Сар өдөр шиг саруулхан байхад хэрэггүй гэвэл тэр түүнээс

	— Маргааш өглөө хүүг минь угааж өгөөрэй гэлээ.

	Фа дэнгээ хаалган дээрээ орхиж эмгэн Шунгийг хөтлөн алхлаа. Гэвч тэрээр тосгоны бүх жимийг арван хуруу шигээ сайн мэдэх учир хэдийгээр харанхуйд юу ч харагдахгүй байсан ч таягаараа замыг тэмтрэн явна.

	Гулдан далдуу модны дор байдаг устай торхны хажуугаар өнгөрч яваад эмгэн зогсож уснаас утган ууж:

	— Яасан сайхан сэнгэнэсэн юм бэ! гэв.

	Фа хаалгаа барьж эмгэнийг гаргаад:

	— Сайн яваарай гэвэл

	— Гялайлаа, чи тайван байгтун гэв.

	Тюм гацаа даяар нойрноосоо сэрсэн ноход хуцна.


II

	Фа нүдээ нээж өндийн суув. Хэдийгээр бага унтсан авч амарч бүрэн хүч авсан санагдана. Тэр эхнэрийнхээ жигд амьсгалахыг сонсож сийрсээ сөхөөд байшингаасаа гарлаа.

	Цэнхэр тэнгэрт дорнодоос нарны туяа улайрч хашаанд хараахан тусаагүй байлаа. Зөөлхөн салхинаа хулсан шугуй шуугин хатсан навчаа гүвнэ.

	Фа сэрүүн сайхан агаараар амьсгалж шинэ гарсан хүү эхнэр хоёроо бодон аз жаргал баяр баясгалан бялхав. Тэр өнгөрсөн шөнө хүүгээ хэн гэж нэрлэхийг бодсон тул өнөөдөр Бат эмгэний тарианы талбай дээр очихын өмнө нутгийн захиргааны нарийн бичгийн дарга дээр очиж хүүгээ бүртгэлд бүртгэхийг гуйхаар шийдлээ.

	Фа, байшингийн цаанаас гарч ирээд хашааны өвсөн дотор ямар нэгэн юм гэнэт тоншилж байгаа тахиаг бодлогошронгуй ажиглаж байснаа гэнэт эхнэрийнхээ хэрхэн хэцүү амьдарч байгааг бодлоо. Сүүлчийн хэд хоног эхнэр нь зах руу явж чадахгүй гэрийн мухар сахин хэвтэх болсондоо харамсдаг байв.

	Тахиа бүдүүн далдуу руу очиж үндэсний нь орчимд цох эрэн газар сэндийлснээ толгойгоо өргөж дээш хармагц торхтой усны зах руу сүр сар хийн нисэж устай торхны амсар дээр суув.

	Фа усаа бохирдуулчих бий гэж айсандаа гараа сарвагануулан үргээлээ. Тахиа айхдаа далавчаа дэвэн сүр сархийн газар буув. Тэгтэл хаанаас ч юм бэ нэг хар гөлөг гарч ирээд тахиа руу дайрав. Тахиа ч өд сөдөө унаган далавчаа дэрвэн орилсоор зугтаж нохой тахиа хоёр хоёулаа хажуугийн цэцэрлэг рүү далд оров.

	Фа энэ шуугиан эхнэрийг минь сэрээчихээ бол уу гэж бодлоо. Тэгээд өглөөнийхөө унд хоолыг бэлтгэхийг ч яарсангүй байшингийнхаа дэргэд зогссоор бөгөөд тэгтэл үнэхээр эхнэрийн нь цонхигор царай хаалгаар цухалзаж:

	— Чамайг мөн ч их дуудлаа даа чи хариу өчдөггүй! гэв.

	Тэрээр жирийнхийгээ бодвол улам ч их турсан, ихэд ядарсан харагдана. Эхнэр нь гэрийн нэхмэл хүрэн хувцас өмсөж, толгойгоо алчуураар ороож шаахай хөлдөө угласан байв. Эмэгтэйчүүдийг хүн төрөлхтний гоо сайхан хэсэг гэж нэрлэдэг бол Фагийн эхнэрийн хувьд гэвэл энэ баталгаа егөөтэйхөн мэт байлаа.

	Фа туйлдаж ядарсан эхнэрээ хараад өрөвдөж:

	— Би чамд идэх юм чанаад, дараа нь Зыгийнд очиж сониноо дуулгаад, хүүгээ бүртгүүлэхийн тул нарийн бичгийн дарга Тиньд барих далдууны мөчир гуйгаад ирье гэвэл

	— Тэгэхийн хэрэг юу байгаа юм бэ, хэрэггүй! гэхэд нь

	— Зы ч надаас далдууны мөчир харамлахгүй шүү гэв.

	Зы эхнэрийн нь дүү бөгөөд Фад төрсөн ах шигээ сайн харьцдаг тул Фа өгнө гэдэгт итгэж байлаа. Гэвч эхнэр нь дахин эсэргүүцэж:

	— Яарах юу байна. Хүүхдийн зургийг авхуулж, төрсний нь бүртгүүлэх явдал хамгийн хортой байдаг юм гэвэл Фа хөхөрч:

	— Дэмий! Бид охиноо бүртгүүлсэн гэж үү? гэв.

	Тэгээд тэр сийрсээ баясгалантай сөхөж, эхнэртэйгээ зэрэгцэн орон дээрээ сууж:

	— Хүүш, би хүүгээ Чон гэж нэрлэе хэмээн шийдлээ. Чи юу гэж бодож байна аа? гэвэл эхнэр нь хөмсөг атируулж толгойгоо сэгсрэн:

	— Муухай нэр байна. Шанга гуайгаас эрдэмтэй хүний нэр хайрлаж өгөөч гэж гуйх хэрэгтэй юм гэхэд

	— Юуны чинь эрдэмтний нэр. Жирийн нэгэн гэр бүлд төрсөн болохоор нэр нь ч жирийн л байх ёстой. Эх нь хээр алаг бол унага нь хул алаг гэгчээр түүний эцэг, өвөг эцэг, эмээ нь: Куай, Куэй, Шао, Фа гэсэн жирийн нэртэй байхад яах вэ түүний нэр Чон3 л байг гэвэл

	— Тэгвэл чиний ах нар чинь хүүхдүүддээ тийм нэр өгсөн гэж үү? Куай ахын хүүхдийг Шой, Шань гэдэг юм.

	Эр эм хоёрын яриаг хөршийн эхнэр Тхийн хүүгээ хараасан дуу таслав:

	— Иенг, чи яасан хогийн жаал бэ? Чи тахиагаа эрж байна уу, үгүй юу? Саяхан л энд байсан юм сан гэвэл Тхи гуай өөрөө:

	— Хашааны завсраар Фагийн хашаа руу орж байхыг би харсан гэж хүнгэнэвэл:

	— За тэгвэл тийшээ очоод хай. Түүнийг хулгайлсан хунийг мэдвэл ч би хулгайчтай нэгийгээ үзнэ дээ! гэх түүний эхнэрийн жингэнэсэн дуу царгина.

	Ийнхүү хулгайд сэрдэгдэн доромжлогдсон Фад гэнэт нэгэн санаа орж:

	— Хүүшээ хэмээн эхнэрээ дуудаад чихэнд нь ямар нэгэн юм шивнэвэл тэр толгой сэгсэрч:

	— Юу гэнээ? Тодхон хэлээч гэвэл

	— Би хүүдээ нэр оллоо.

	— Ямар нэр олов?

	— Би Зытэй ярилцаад маргааш бүртгүүлж ирээд чамд хэлье гэвэл: Фагийн эхнэр дурамжхан эргэж:

	— Маргааш, маргааш л гэнэ, яагаад өнөөдөр хэлж болдоггүй юм бэ гэхэд Фа баяртай болж эхнэр лүүгээ бөхийгөөд:

	— Хүүгээ Бать гэж нэрлэе гэвэл

	— Яагаад Бать гэдэг бил ээ?

	— Тэгвэл Тхи хүүгээ Йенг гэж нэрлэж байхад бид хүүгээ яагаад Бать гэж нэрлэж болдоггүй юм бэ? гэвэл

	— Эцэг нь Бать гэдэг нэртэй байсан хэрэг үү? хэмээн эхнэр баясан асуувал:

	— Тэгэлгүй яах вэ! гэж Фа бардам хариу өчив.

	— За тэгвэл, айл хүний,амь нэг гэдэг тэднийх хүүгээ манай эцгийн нэрээр нэрлэсэн болохоор бид авлагатай үлдэхийн хэрэг юу байна? Хэрэв бид тэгэхгүй бол цөмөөрөө л манайхныг ялагдсан гэж үзэх болно4.

	Ийнхүү хүүдээ нэр өгөхөөр зөвшиж байтал тасалгаанаас хүүхдийн уйлах сонстон яриаг таслав.

	— Хүүе, хараач! Босчихоо юу даа? гэх чимээгээр Фаг эргэн харвал Шунг эмгэн таягаа тулсаар гэр лүү нь ирдэг жим даган хаалган дээр ирлээ. Хойноос нь Шан гуай бэрийнхээ хамт айсуй харагдана. Шунг эмгэн бэрдээ өгүүлрүүн:

	— За чам шиг бүгдээрээ сул биетэй биш. Тэр, Мэйг харахгүй юу, дөнгөж амаржаад л маргааш өглөө нь зах дээр аваачиж зарахын тул цөөрмийн усанд орж усны амтат төмс сугалж байсан шүү дээ гэж ярина.

	Фа зочдыг угтан очиход, эх баригч эмгэн:

	— Би өнөөдөр зах руу очсонгүй. Одоо тэнд тэртэй тэргүй бараа таваар элбэг байгаа гэхэд Шан гуай зогсоод саваагаар ширвэж нохдыг хөөгөөд

	— Чиний эхнэрийг амаржлаа гэж хадам эх ярилаа, тэгээд би уулзахаар ирлээ гэвэл

	— Гялайлаа.

	— Хүү юу, охин уу гэхэд нь Фа хариу өчих нь илүү хэрэг гэж үзсэн боловч ёсыг дагаж:

	— Хүү, хүү гарсан гэв.

	Шан эмгэн хэдийгээр гайхаа ч үгүй, баярлаа ч үгүй боловч үргэлжлүүлэн:

	— Аа, тийм үү! Танай эхнэр чинь хаана хэвтэж байна аа? гэвэл дөнгөж сая эхнэр нь тасалгаандаа орохыг Шан эмгэн харсан болохоор Фа тайлбарлаж хэлэхийн хэрэггүй байсан авч:

	— Эмээ, тэр тасалгаандаа хэвтэж байгаа хэмээн хариулав.

	Шунг эмгэн таягаа тулж арай ядан довжоон дээр гарч бэр лүүгээ эргэн:

	— Гэртээ хариад өвөөгөөсөө хэдэн навч гуйхаа мартуузай. Өчигдөр их орой унтсан учир өнөөдөр нүд дахиад л хавдчихаж гэхэд бэр нь хариу өчсөнгүй Фатай яриагаа үргэлжлүүлэн:

	— Танай эхнэр амаржсан болохоор сайн хооллох хэрэгтэй. Тэгэхээр энд наймалжийн түрсээр хийсэн арваад бин бий гэхэд Фа сэтгэл ихэд хөдлөн баярлаж:

	— Яах нь вэ, яах нь вэ? Эмээ хүүг минь угааж өгсөн би ачийг хариулаагүй л байна, тэгтэл та бас... гэтэл эх баригч ярианд орж:

	— Нэгэнтээ л бэлэг авчирснаас хойш авах л ёстой. Манай бэр Тятыг гаргахад танай хүүхэн таван өндөг аваачиж өгсөн шүү дээ! гэв.

	Фа тэр бэлгийг хүлээж авах ёстойг мэдэж байсан боловч ёсыг бодож татгалзав. Тэгээд наймалжийн түрс нухаж хийсэн хүрэн бинг авч зочдоо орон дээр суухыг урив. Фагийн эхнэр хүүгээ авчрахад Шан авгай шинэ хүнийг тэвэрч бяцхан нүүрийг нь харж үнслээ.

	Түдэлгүй Фа босож:

	— За суугаад амар! байгаарай, бn жаахан гараад ирье гэвэл ухаалаг эх баригч эмгэн чухам яах гэж байгааг дор нь гадарлаж яаруу сандруу татгалзан:

	— Хаачих нь вэ? Идэж уух зочлох юм бэлдсэний хэрэггүй, бид саяхан юм идчихсэн гэвэл Фагийн эхнэр инээмсэглэж:

	— Үгүй, үгүй хүүгээ долоо хонохоор тахиа алж, эхлээд хүүхдийн Дар эхэд5 өргөл барьж, дараа нь таныг хундага дарсаар дайлах гэсэн юм.

	Эх баригч эмгэн эвгүй байдалд орсноо булахыг хичээн инээмсэглэж:

	— Тэгэлгүй яах вэ, тахиагаа тарган байлгахын тулд хичээх хэрэгтэй гэв.

	— Би явж хүүгээ бүртгүүлье гэж Фа яриаг өөр тийш нь хандуулав. 

	— Бүртгүүлэхийн хэрэггүй. Тав, арван настай болоод ирэхээр нь тэнгэр бурхан түүнд амьдрахыг зөвшөөрнө, тэгэхэд л бүртгүүлж амжина шүү дээ гэж эмгэн Шунг түүнийг ятгаж гарлаа.

	— Бүртгүүлэх улсын хуультай юм, хэрэв бүртгүүлэхгүй бол эцэг эхийн нь торгодог болсон гэж Тан өвөө ярьж байна лээ гэвэл

	— Тэглээ ч гэсэн тосгоны зан заншил төрийн хуулиас илүү чухал байх ёстой. Манай энд хүүхдийг бүртгүүлдэг заншил байхгүй. Хэрэв чамайг торгох гээд байвал бидний өвөг эцэг хэзээ ч хаана ч бүртгүүлээгүй мөртөө дал наян жил амьдарсан юм гэж хэлээрэй гэв. 

	— Хүүдээ нэр өгчихөө юу? гэж Шан авгай асуулаа..

	— Өгчихсөн гэвэл эх баригч нөгөө яншаа дуугаараа дахиад л эсэргүүцэж:

	— Тэгээд л зэгж нэр өгчихсөн юм биз дээ! Түүнийг зүгээр л хүү гэж дуудаж байвал таарна гэв.

	Фагийн эхнэр ойртож суугаад хөршийнхөө тухай ярьж гарлаа:

	— Хэн тэгж тэсэж байх вэ? Тэд тэнд гээд хөршийн рүүгээ зааж

	— Хүүхдэдээ манай эцгийн нэрийг өгчхөж, тэгэхээр би хүүгээ тэдний эцгийн нэрээр нэрлэж болохгүй гэж үү? гэвэл эх баригч эмгэн бас уурласан дүр үзүүлж цөмийг нь сайн мэдэхийн тул:

	— Хэн гэр бил ээ? гэж асуулаа.

	— Эднийхээс өөр хэнийх байх вэ? гээд Фагийн эхнэр Тхигийн байшин руу дахин заалаа.

	— Чингэхээр хүүгээ Бать гэж нэрлэх хэрэг үү?

	— Тийм ээ,  гэтэл Шан авгай ярианд орж:

	— Тэд мэдээгүй байлгүй дээ. Очоод л энэ тухайгаа яриад нэрийг нь сольчихгүй юу. Бид цөмөөрөө айл хөрш улс, яах гэж тэгж байдаг юм бэ!

	— Хэрэв би та нарыг мэхэлж байгаа бол үхсэн ч яах вэ! Энэ долоо найман сарын дотор би хэчнээн зовсон гэж санана аа, гайгүй тэд намайг айлгахгүй! гээд Фагийн эхнэр алгаараа сийрс гомдолтой алгадав.

	Шан авгай:

	— Энэ тухай бодоод яах вэ, тэднийг орхи, бие ч хараахан чангарч амжаагүй байгаа шүү дээ гэж үргэлжлүүлэн ятгана. Эх баригч эмгэн бэр лүүгээ ууртайяа эргэж, уруулаа цорвойлгон:

	— Дуугаа тат. Ямар цөмөөрөө чиний нөхөр та хоёр шиг биш гэвэл Шан авгай гоморхож марган:

	— Би нөхөртэйгөө яасан юм бэ, хэлээдхээч? гэхэд эх баригч эмгэн хайхрамжгүйхэн ярвайж:

	— За, за! Чөтгөр авдаг ч болоосой! Минийхээр бол тэдний хийж байгаа юмыг тэвчихийн эрх алга! Би л яасан ч тэвчихгүй, тэдний өвөг дээдсийн нь авсыг газар тамд ортол хараана даа!

	Шан авгайн царай улайж, маргах гэсэн боловч Фагийн эхнэр хориглож:

	— Дахиад битгий маргаан, гуйя. Гэвч таны бодлоор бол хэрэв би тэгвэл зөв үү? гэхэд эх баригч сайшаасан дүртэй толгой дохиж:

	— Зөв байлгүй яах вэ. Тэдэнтэй үзэлцэх хэрэгтэй, юм болгон дээр л бууж өгч байх хэрэггүй... Тэр ч байтугай шүүхэд өгсөн болно, тэд яаж ч чадахгүй гэв.

	Эмгэн ийнхүү яриад, бяцхан Батийг угаагаад бэрдээ уурласан хэвээр л хоёр залуу авгайтай хүйтнээр салах ёс гүйцэтгээд явлаа.

	Шан авгай Батийг гар дээрээ авч хөхөө өгөөд, хадам ээжээ хаалгаар гарсныг хараад шивнэн:

	— Би үүний нэг айлаас нөгөөд хов жив зөөж байдагт дургүй байдаг юм. Харж л байгаарай хөршийнхөн өнөөдөр цөмийг нь мэдчихсэн байх бий. Бид нэг тосгонд айл хөрш сууж байж эвтэй л суу ёстой, бие биеэ үзэн ядах хэрэг юу байна гэв.

	Түдэлгүй тэд эх баригч эмгэний хашхираа түргэн яриаг Тхигийнхаас сонслоо. Тэгтэл хашааны нөгөө талд хөршийн:

	— Хүүш, та нар, хувхай үхэл заяасан золигууд! Хэрвээ та нар миний тахиаг алж идсэн бол идэхтэйгээ зэрэг сүнс чинь тамд тонилж тэнд чөтгөрүүд та нарын гэдэс дотрыг цөмийг нь гаргана даа, шившигтэй амьтад минь сонсож байна уу? гэх тачигнасан дуу хадна.

	Фагийн эхнэр яг л өөрт нь уурлаж байгаа юм шиг ихэд уурлан уруулаа жимийж Тхигийн руу хуруугаараа зааж:

	— За харж байгаа биз дээ, үүнийг чинь хэн яаж тэвчих вэ дээ? гэв.

	
III

	Фагийн эхнэр гүргэмийн нунтаг нүүр, гар хөлдөө6 түрхээд, сийрсэн үүдээ буулгаж, мөрөн дээрээ тэuнүүрээ тавьж зах руу явах болов.

	Нэг ч зоос олохгүйгээр мөнгөө үрж гэртээ суугаад байж болохгүй байв. Тэрээр орон дээрээ хэвтэн мөнгөө бодох тусам сийрсээ алгадан зовуурьтайяа ёолдог байлаа.

	Чухам иймээс амьдралдаа хэрэгтэй мөнгө тайван олохын тулд бяцхан ач охин Бонгоор нь хүүгээ харуулахаар Бат авгайтай ярьж тохирсон бөгөөд хариуд нь тэдний талбай дээр Фагийнхаа ажилласан хөлсийг нэхэхгүй байхаар амласан ажээ.

	Бонг энэ жил найман нас хүрсэн тул эцэг эх нь нас барцгаасан тул түүнийг ажилд сургахын тулд Бат авгай дуртайяа зөвшөөрөв. Тэгээд хэрэв Бать уйлбал, эмгэний бэр Зау хөхөө хөхүүлэх болов. Тэгэхэд үр суулгах өрөө төлсний дараа бяцхан Боньд Фагийн эхнэр өдөр бүр нэг су7 төлж байхаар болов. Түүний нөхөр амрахыг огтхон ч мэдэхгүй билээ. Бат авгайн талбайд үр суулгаад өөрийнхөө талбай дээр ажиллана. Тариачин хүү тэрээр хүйтэн халууныг тэсвэрлэж чадах зэс мэт өлчир арьс, төмөр мэт бөх ясыг эцэг эхээсээ удамшуулан шингээжээ. Өвлийн тэсгэм хүйтэн, зуны шатам халуун өдрүүдэд түүний булчинт гар амрахыг мэддэггүй бөгөөд үүнийхээ үрээр ч эхнэрийнхээ олсон хэдээр амьдардаг эрэгтэйчүүдийн гутамшигт амьдралаас ангижирч өөрийн хөдөлмөрөөр олсон зүйлээ сэтгэл тайван идэж, хэнд ч ад үзэгддэггүй билээ.

	Тэр бусад олонх тариачдын нэгэн адил юмны учир бага мэдэхийн дээр төлөв ойр тойрны юмсыг л бодож сэтгэнэ. Түүний мэдэц тосгоныг тойрсон далдуу хашаагаар хязгаарлагдаж түүнээс цааш мөнхийн тэгш тал байдаг байв. Нарийн биш авч зовуурьтай хүнд хөдөлмөр нь түүнийг эрхэм нарийн юу ч хүсэхгүй харин эцэг өвгөд болон нэг тосгоныхны нь ихэнхийн амьдардаг жирийн тайван амьдралаар амьдрахыг шаарддаг байлаа.

	Түүний эхнэрийн амьдрал ч бас тийм эрхэм өндөр зорилгогүй билээ. Тэр бусад хүүхнүүдийн нэгэн адил түшиг ханьтай болохын тулд нөхөрт гарч хүүхэд төрүүлэн тэжээж амьдрахын тул худалдаа наймаа хийж цөөн арван мөнгө олдог байлаа.

	Фагийн эхнэр дамнуургаа мөрөн дээрээ тавьж хүнд байхыг мэдмэгц бие сул байгаагаа ойлгов. Гэвч нар нэгэнт дээр хөөрч түүний шатам халуун элч моддын мөчрийн завсраар тусна. Тэрээр талбай дээр байгаа нөхрөө бодлоо. Тэр, нөхрийгөө бодвол бороо, халуунаас нуугдах дээвэр дор ажилладаг болохоор ямар ч байсан хөнгөн гайгүй билээ. Тэрээр дамнуургатай сагсныхаа санжганан савлах аясыг даган гүйх шахам алхана.

	— Хүүш, Фагийн эхнэрээ, хүүгийнхээ нэрийг соль гэж нөхөртөө хэлээрэй, тэгэхгүй бол муу юм болно шүү.

	Фагийн эхнэр зогсож дамнуургаа газар дэлсэн буулгаад, Тхигийн эхнэр лүү хорсолтойёо эргэж царай нь гал бутрав. Тэрээр юу ч хэлж амжилгүй байтал толгой эргэж дотор балайртсан боловч биеэ барьж:

	— Тийм ээ,  бид хүүдээ тийм нэр өгсөн. Гэвч та нар эхэлсэн шүү дээ. Хэрэв тэгээгүй бол... Муу юм хийгээгүй ариун амьтны нүдийг ямар ч тахиа сохолж чадахгүй л дээ гэвэл саваа барьсан Тхи өөрөө зам дээр гүйн гарч ирээд:

	— За яах вэ бидэнтэй маргая гэж бодож байгаа бол харж л байя даа... гэхэд Фагийн эхнэрийн хоолой зангирсан боловч бууж өгөхгүйг хичээн:

	— Манайх ямар мөрийтэй тоглоомын үүр биш миний нөхөр ч хулгай хийдэггүй, би ч эрийн хойноос хөөцөлдөж цээртэй бараа зардаггүй болохоор хэн ч бидэнд муу юм хийж чадахгүй! хэмээн их л догь хэлэв.

	Тхи хуурамчаар хорсонгуй маягтай инээмсэглэснээ Фагийн эхнэрийн нүүр лүү хуруугаараа заналхийлсэн дүртэй чичлэн!

	— Гайгүй ямар нэгэн гэм хийж чадах эсэхийг минь мэдэх болно. Фагийн гэргий түүнтэй нэгээ үзье гэж бодтол цаадах нь байшиндаа орчихлоо.

	Бат авгай ягаан цэцэг дэлгэрсэн рамбутийн8 бутны завсраар саяны явдлыг ажиглаж байгаад хашааны цаанаас гарч ирлээ.

	— За боль, боль, нэг муу үг тэвчиж чадвал арван сайн үйл хийдэг юм.

	Фагийн эхнэр нулимсаа арчиж:

	— Гэвч хэн эхэлсний нь хараа биз дээ? гэвэл

	— За, за орой болчхож зах руугаа яв.

	Фагийн эхнэр ууртай хэвээр дамнуургаа өргөж гомдоосон тэр этгээд рүү дайрч нүүрийг нь ураагүй дээ! харамсана. Гэвч сайн юм үргэлж сайнаар төгсдөг. Тхи мэт нэр төргүй шаарнуудыг тэнгэр бурхан заавал ч үгүй залхаана хэмээн бодож түдэлгүй өөрийгөө тайтгаруулав. Тхи тосгондоо нэртэй Андао тоглогч билээ. Түүний ажлыг мэдэхийн тулд духан дээрх урт сорвийг харахад л хангалттай билээ. Тэр гяндангаас гараад дахин хулгай хийгээгүй боловч архи нэрж эхэлсэн юм. Үүний нь тосгон даяараа мэддэг бөгөөд цагдаад нэг биш удаа баригдсан ажээ.

	Гаалийг удирдах газар тосгоноос зургаахан километрийн зайтай байдаг бөгөөд франц, вьетнамын цагдаа нар нэгжлэг хийхээр ирэх бүрийд тэрээр илэрч болох сэжиг бүхий бүх зүйлээ нууж амждаг байлаа. Тэгээд цагдааг тосгоноос явмагц гадаа пийшингээ галлаж тогоогоо нэрж эхэлдэг ажээ.

	Тосгоныхон цөмөөрөө түүнээс буруулж, танхай балмад этгээдтэй муудалцахыг хэн ч хүсдэггүй байлаа. Үүнийгээ тэр өөрийнхөө давуу тал гэж үзэж хэнд ч бууж өгдөггүй, хэнээс ч айдаггүй байлаа. Тийм ч учраас депутатыг9 ч тэр, тосгоны тэргүүлэгчдийн хурлыг ч тэр, ахлагчийг ч тэр тоодоггүй байлаа.

	Фагийн эхнэр энэ явдлыг хэдий чинээ бодох тусам төдий чинээ зэвүү хүрнэ. Тхийг үзэн ядагч хүмүүс түүний хууль бус ажил хийж байгааг мэдмэгцээ тэр үед нь шууд гаалийн газар яагаад мэдэгддэггүй юм бол гэж учрыг ойлгож ядна.

	Гагцхүү ингэснээр л энэ гэмт хэрэгтнийг баривчлан авч залхаан цээрлүүлж болох байлаа. Чухамхүү ингэснээр л энэ нутагт хэрэв нэрмэл архи олохгүй бол охид хөвгүүдийг баривчлан доромжилж, бүхэл тосгоныг сандчаан шиншилдэг шар хувцастай хүмүүс дахин харагдахаа байж амгалан тайван амьдарч болох сон билээ.

	Фагийн эхнэр зах дээр очоод саравч дор байраа эзэлж дэвүүрээр дэвж байгаа мэт бүрх малгайгаараа сэвж жаахан амраад, сагсаа нээж бараагаа дэлгэж тавилаа. Удаан хугацаагаар алга болоод хэв байдал нь өөрчлөгдөөд ирсэн түүнийг таних нөхөд хараад амаржаад ирсэн юм гэдгийг ойлгоцгоов. Тэрээр өөрийг нь уурлуулсан явдлыг хавьтсан бүхэндээ тодорхой ярьж өгмөгц л жаахан тайвширсан мэт болов.

	Түдэлгүй түүний өмнөх газар дэвссэн өргөн сийрсэн дээр шилэн тагтай хайрцаг бий болов. Товч, цэрд, зай, түрүүвч, сүлбээр, хатгуур зүү, арьс өнгөний өвчний эм тан, үсний тос, нүүрийн саван, тамхи, хүхэр, хөзөр, нимгэн дэвтэр гэх мэт зүйлс нь ердөө л олон улсын барааны үзэсгэлэн гэсэн үг. Дээр нь бас гар, нүүр, нусны алчуур, оймс, хөвөн цаасан цамц, бүс тэргүүтнийг өлгөжээ.

	Фагийн эхнэр намхан мухар сандал дээр сууж бетелийн навчтай хайрцгаа нээж, жаахныг авч зажлан зугаа гаргахын завсар үе үе хажуугаараа яваа хүмүүсийг дуудна.

	Бүх юмс наранд шарагдана. Үд дунд ойртохын үед зах дээр хүмүүс олширч, хүмүүсийн хөлсний үнэр, мах, загасны үнэртэй хутгалдах бөгөөд бөөн тоос дээш босно

	Фагийн эхнэр өлсөж гэрээсээ авчирсан боодолтой юмаа задлан наймалжийн түрсээр хийсэн бингээ будаатай хольж идлээ. 

	Тэгтэл Зыгийн эхнэр амьсгаадан гүйн ирж:

	Гэртээ харьж үз, нөхөр чинь нэг л юм болсон шиг байна! гэвэл Фагийн эхнэрийн бие арзасхийж:

	— Юу болоо юм бэ? гэхэд

	— Хэн ч юу ч мэдсэнгүй, гагцхүү тосгоны захиргааны хашаанд хүмүүс овооролдоод байхыг би харсан гэв.

	Фагийн эхнэр сандарч, идэш ууш, бараа таваараа орхиод Зыгийн эхнэрийг харж байхыг захиад, бүрх малгайгаа шүүрэн авч гэр өөдөө гүйлээ. Тэрээр биеийнхээ сул, эмзэглэхийг ч умартан, чухам юу болсныг тааж ядан гүйлээ.

	Тэрээр тосгон руу гүйж очвол тариалангийн талбайн хаалга чиглэн яваа бөөн хүмүүс харагдлаа. Замдаа хэнтэй ч тааралдаагүйгээс чухам юу болсныг асуух бололцоо гараагүй учир элгээ тэврэн нүүр царай нь зовуурилан үрчийж амьсгаадсаар тэр улсын хойноос гүйлээ. Тэгээд тэднийг бараг гүйцэж байтал ямар нэгэн хүн дайралдвал:

	— Танай нөхрийн талбай дээрээс газарт булаастай нэрмэл олсон гэнэ. Түүний гар хөл нь хөшиж чичрэн, чухам юу болсны учрыг ойлгов. Тэгээд нөхрөө малгай ч үгүй, цамц ч үгүй шатам наранд зогсож байхыг хараад ихэд өрөвдөв. Фаг чанга хүлж хүлгийн үзүүрийг манаач барьжээ. Өргөн захтай шар бүрх малгайтай биеэ барьсан цамц, ердийнхөө заншлаар богино өмд өмссөн улаан нүүртэй гаальч франц бүдүүн таягаа тулан зогсоно. Францын хамт шар хувцастай хөл нүцгэн цэрэг байх бөгөөд тэдний зүс царай их сүржин ажээ. Тэдний ард ахлагч туслагчийн хамт, чуулган дарга, хоёр манаач, уул зүйлийг сонирхон цугласан хэдэн арван ангалзсан амьтад харагдана. Тэдгээр хүмүүс цөмөөрөө Фаг сэжигтэй айх дүрээр харцгаана. Тэд төрийн хуулийг зөрчсөн энэ этгээдийг хулгайч дээрэмчдийг үзэн яддагийн адил гэнэт үзэн ядах болов.

	Хошууны гаалийн захиргаанд Андао тосгоны тариалангийн талбай дээр нэрмэл архи нуусан тухай мэдэгдсэн бололтой, тиймээс ч тэд тосгон руу хүн явуулсан ажээ. Гаалийнхан тосгонд ирээд үул байдлыг тодотгож талбайн эзэн Нгуен Ван Фаг баривчлахын тул ахлагчийг талбай руу дуудсан байлаа. Ахлагч зарлиг ёсоор гэрчийн түшмэл, тосгоны харгалзагчаа дагуулан Бат авгайн тариан талбай дээр ирсэн ажээ.

	Тэнд үр суулгаж байсан Фаг үг дуугүй баривчлан хүлэхэд чухам юу болсныг ойлгож ядан айж, юм асуухад хэн ч хариу эс өчих бөгөөд түүнийг хүлээснээс нь чангааж гэр өөд нь гулдарлаа.

	Энэ үед гаалийнхан Фагийн гэрт ирчихсэн хурц үзүүртэй төмөр саваагаар байшин, гал тогоо, бөөн үнс, баглаа хувцас, тэр ч байтугай домботой цууг хүртэл хатган шалгах ажээ. Тэд юу ч ололгүй цөхрөнгөө бараад байж байтал, харгалзагчид Фаг авчрав. Фа гаалийнхан нэрмэл архи хайж, тэднийд эндүүрэн нэгжилт хийснийг ойлгон:

	— Ноёд оо, миний нэрийг Нгуен Ван Фа гэдэг гэвэл 

	— Мэднэ ээ мэднэ, танай талбай дээр нэрмэл архи булсан байна лээ.

	Цонхийн цайж, Тхигийн руу харвал, хэн нэг хүн хашааны завсраар болж байгаа явдлыг ажиглаж байгаа харагдлаа. Өөрийнхөө талбай дээр нэрмэл архи хаанаас бий болсныг тэр шууд ойлгов. Архи нэрэх явдал бол ноцтой гэмт хэрэг бөгөөд энд өөрийнхөө буруугүйг батлах зүйл огт байсангүй.

	Төрийн байгууллага хэнийг ч эндүүгээр баривчилдаггүйг батлахын тулд чухам түүний газар дээрээс архи олдсоныг харуулан сэтгэлийг нь амрааж, тогтоолд гарын үсэг зуруулахын тулд түүнийг талбай руу нь аваачсан ажээ.

	Фагийн эхнэр нөхрийг нь шударга бусаар зэмлэж байгааг мэдэн гаальч франц руу гүйн очиж, гараа залбиран тонголзон уйлсаар:

	— Эрхэм ноёнтон минь миний нөхрийг суллаач, тэр чинь архи яаж нэрэхийг мэддэггүй амьтан байгаа юм юм. Бидэнд хүн өширхсөн байна гэж гуйж гарлаа.

	Франц нүдээ бүлтийлгэн заналтайяа таягаа өргөхөд цугларсан олон унаж тусан шахцалдсаар сандарцгаан зайлав. Гэвч ядарч цонхийн цайсан царайтай тэнэг бөгөөд шургуу тэр эмэгтэйг юу ч зогсоож чадсангүй. 

	— Хүндэт ноёнтон минь, миний нөхөр тун сайн хүн, төрийн хуулийг зөрчих чадалгүй амьтан. Энэ ахлагч, дарга нараас асуу л даа, хүндэт ноёнтон минь гэвэл

	— Хүүе, чи, энэ чинь над хамаагүй. Би юу ч мэдэхгүй. Эндээс зайл! Ноёнтон гуай чамайг балбана шүү! гээд нүдээ анивчив.

	Франц янжуураа тайван сорж, малгайгаа заслаа. Фагийн эхнэр хуучин хэвээр уйлан гуйж:

	— Тэд бидэнд өширхөж миний нөхрийн талбай дээр архиа булсан байна гээд биеэ барьж чадалгүй енгэнэж:

	— Талбайгаа хэн харуулдаж байж чадах билээ. Ээ тэнгэр минь! Ийм гашуун зовлон над дайрах гэж дээ! гэв.

	Гаальч гараа сарвагануулан түүнийг цааш нь хөөж:

	— Ханойд очиж гомдлоо нэх! Бидэнд мэдэх юм алга. Харин нөхрийг чинь шоронд суулгаж байшин талбайг чинь хурааж авна гэлээ. Фагийн эхнэрийг енгэнэтэл уйлахыг хараад, Франц бүх шүдээ ярзайлган хөхөрлөө. Ийнхүү сэтгэл түгшин уйлаан хайлан мөргөл гуйлт дагалддаг хэдэн мянган баривчлалтын дараа түүний сэтгэл бүрэн мохсон нь илт ажээ.

	Түүнд гуйж мөргөөд ашиггүйг мэдсэн Фагийн эхнэр ахлагч, чуулган дарга хоёр луу дахин хандаж:

	— Миний нөхрийг гэмгүй гэж тэдэнд хэлж өршөөж хайрлаач. Та нар баривчлах ёстой хүнээ баривчлаагүй байна гэвэл гаальч нүд үзүүрлэж дуугаа тат! гэв. Фагийн эхнэр биеэ барьж чадахаа байж чухам цаашид юу болохыг бодолгүй:

	— Та нар гагцхүү хүмүүсийг зовоож, буруу юм хийж байна. Бид ямар цаг үргэлж талбайгаа харуулдаж байж чадахгүй шүү дээ гэвэл

	— Боллоо. Ханой руу явж гомдлоо мэдүүл.

	Фа энэ үеийг хүртэл нэг ч үг дуугарсангүй. Тэр хүүхэд ахуйгаасаа гаалийн ойролцоо сууж байсан болохоор иймэрхүү зүйлийг зөндөө үзэж байлаа.

	Иймээс хэдийгээр эхнэр нь хөөрхийлөлтэй байсан боловч тэр тэсэж дуугүй байх нь дээр гэж үзлээ. Хашхирч чарлаад аягүй бол цохиж нүдүүлэхээс биш ямар тавигдах юм биш дээ.

	Фаг эд мөрийн баримтыг манаж, гурав дахь гаальчийн хүлээж байгаа зурвас газар луу аваачлаа.

	Тэгтэл Фагийн эхнэр ямар нэгэн ер бишийн юм харсан бололтой урагшаа гарч ирээд түшмэд рүү гэнэт эргэж баярлахдаа инээмсэглэж, Франц руу нахилзан тонголзож:

	 

	— Хүндэт ноёнтоон, энэ чинь манай талбай биш байна! гэлээ.

	Энд байсан хүмүүс цөмөөрөө гайхацгааж бие биеэ харцгаан гөлрөн зогсоцгооно.

	Фа хичээнгүйлэн хараад, амьдрал нь эргэж ирсэн мэт дотор нь онгойв.

	Түүний эхнэр үргэлжлүүлэн:

	— Энэ чинь депутат Лайгийн талбай байна гэв.

	Бүгдээрээ айж гайхан бие биеэ ширтэцгээв. Фагийн итгэл найдвар сэргэж, хажуугийнхаа талбайг заан:

	— Миний талбай тэр байна аа. Энэ чинь минийх бишээ гэв.

	Франц ахлагч руу уурсангуй эргэж харвал, ахлагч чуулганы дарга хоёр нэгэн зэрэг:

	— Энэ чинь нээрээ ноён Фам Лайн талбай байна аа хэмээн хариулав. Франц ноён дал мөрөө хавчин, гараа дэмий л сарваганууллаа...

	
IV

	Депутат Лайн эзэмшил Ан-дао тосгоны төв дунд оршдог билээ. Гэвч үнэн хэрэг дээрээ эзэмшил тосгон хоёр бие биеэсээ эрс ялгаатай хоёр өөр ертөнц ажгуу. Энэ нь нэг өнцөгт нь тухтай байрласан Анягийн байшингаас бусад бүх юмыг амьтны нүднээс далдалсан, гурван метр өндөр ханаар дөрвөн талаараа хүрээлэгдсэн хоёр мау10 газар билээ. Хананы дэлэн дээр ямар нэгэн армийн жад мэт шилний хагархай шовойлцон гялалзана. Хананы гол зам рүү харсан хэсэгт дээрээ цамхаг бүхий том хаалга байдаг нь зөвхөн онцгой үед л нээгдэх ажээ. Уг нь өдөржингөө бараг хаалттай байдаг хагас метрийн өргөн хажуугийн бяцхан хаалгаар орж гардаг юм аа.

	Лай ноёнтны баяжсан нь маш жигтэй билээ, Мөнгө үр тариа, газар бусад эд хогшил нь гар сунгахад л орж ирээд байлаа. Тэр эрдэм боловсролыг огтхон ч тоодоггүй бөгөөд хүүхэд байхдаа хамгийн анхны дайсныг сурах бичгээ гэж үздэг байлаа. Тэгээд арван таван настай байхдаа хийсэн хэргээ одоо сайрхах ажээ. Тэгэхэд тэр дөрөвдүгээр ангид сурч байсан бөгөөд, нэгэн удаа багш нь хичээлээ давтаагүй байна хэмээн зэмлэхэд тэр шууд босож, номоо аваад сургуулиасаа яваад өгсөн байна. Энэ үеэс эхлэн түүнийг эцэг эх нь хэчнээн уурлаж ятгасан ч хамгийн аз жаргалтай идэр залуу нас эрх чөлөөг нь булаан авсан шорон мэт өөрт нь санагддаг тэр байшинд дахиад эргэж очоогүй билээ.

	Дараа жил нь жаахан ухаан орж, бага наснаасаа эхлэн хэдэн арван багш нарыг бодвол бүр хатуу харгалзагч, сургуулийг бодвол илүү бүгчим шоронд хоригдож байна гэдгээ ойлгож, тэрхүү шоронгоосоо оргох бололцоог хайж эхэлсэн байна. Нэгэн орой таван зуун пиастр хулгайлан авч өөрөөсөө жаахан ах найзынхаа хамт оргож Ханой руу сайхан амьдрал хайхаар явсан ажээ.

	Тэр нийгэм дэх амьдралаа эрт эхэлж элдэв шалдвын зүйлийг эрхэм сурсан бөлгөө. Тэгээд арван зургаатайдаа «хүүхэн оролдож сурсан» арван долоотойдоо нэг удаа хорин гаанс хар тамхи татаж чаддаг болсон, арван наймтайдаа хэд хэдэн дурлалт бүсгүйг хаясандаа бахархдаг байлаа.

	Тэр өвөгчүүлдээ санаа тавихын тулд гэртээ цөөхөн ирдэг байсан учир эцэг эхдээ хоёрхон удаа уурласан ажээ. Хэрвээ тэр арван есөн насандаа хар тамхинд хэтэрхий орж мөнгөний хэрэгцээ гараагүй сэн бол энэ муу хожгор Хое, түүний эмгэн хоёрыг эцэг эхээ хэмээн тооцохгүй гэсэн тангаргаа биелүүлж гэртээ хэзээ ч эргэж ирэхгүй байсан билээ.

	Тэгээд татах ч чимх хар тамхигүй болсон шөнө бүх зүйлийг нарийвчлан бодож хэдэм зуун мау газартай баян гэр бүлийн ганц хүүгийн эрхээ эдлээгүй нь тэнэг хэрэг байж хэмээн ухаарч мэдэв.

	Хүүгээ эргэж ирснийг хараад ахлагч Хое эхнэрийн хамт баярлаж хүү маань гэмээ гэмшиж хэмээн үзээд хэрхэн амьдрахыг түүнд шууд зөвлөж, эхнэр олж өгөв. Гоё сайхан эхнэр, хар тамхины гаанс хоёр л түүнийг төрөлх нутагт нь бат уях шижим болж байлаа. Тэгээд хоёр хөгшин хүүгээ баяжих урлагт сургаж эхэллээ. Гагцхүү энэ хогшлын эзэн болсноороо тэр эцэг эхээсээ хавьгүй ухаантай болох юм гэж ойлгов.

	Чухамхүү ийм дээрээс хөгшчүүлийг насан барахад тэдний эзэмшил зөвхөн наймхан шао өргөн, тариан талбай цэцэрлэг нь зуугаадхан мау эзэлж байсан бол аравхан жилийн дотор бүх эзэмшил нь өндөр ханан хэрэмд далдлагдаж, ганцхан тариан талбай нь өсөж үржиж байгаа мэт дөрвөн зуу мяу болсон бөлгөө.

	Одоо тэр дэмий алхайн хэвтэж тавин насаа чимэхийн тулд тамхи татаж бололцоо л олдвол баяждаг байлаа. Тэр бололцоо нь үргэлж ашигтайгаар өнгөрдөг байсан бөгөөд хүрхрээгээр урсаж байгаа усны адил мөнгө, эд хогшил баян гэрт цутган ордог боллоо.

	Гаалийнхныг депутат Лайн их хаалган дээр аваачлаа. Ахлагч гараа сарвайж, хонхны оосроос чангаахад нохой хуцаж гарлаа. Түдэлгүй хаалганы дээрх цамхаг дээр хүн харагдаж:

	— Та нар юун улс, ямар хэрэгтэй явна вэ? гэж асуувал

	— Гаалиас хүн ирлээ гэж мэдэгд гэв.

	Хэдхэн хурмын дараа цоож тархийж, оньс чахрах сонстож дааман хаалга модон дугуйгаа тарчигнуулсаар тоосгон хашаагаа халхлан хоёр тийшээ тэлэгдэж, цул хатуу модоор хийсэн хаалганы хүнд хавтсыг бариад хөлөө алцайн зогсож байгаа бүсэлхийгээ хүртэл нүцгэн ханхгар том эр харагдав.

	Энэ байшинтай эртний танил Франц гаальч зуухыг хичээн бүхий л чадлаараа тэмүүлж байгаа нохойг ч анхааралгүй хашаа руу шууд орлоо. Сүүдэр дагаж цэвэрлээгүй будаатай пин, пүнзний хажуугаар өнгөрч гонх өөд өгсөн зочдын тасалгаанд орлоо.

	Энэ бол «сонирхол татам» ер бишийн тасалгаа билээ. Энд арилгасан сонгино шиг цайвар ягаан царайтай дэгжин хятад бүсгүй бөгсөө харуулах гэсэн юм шиг тунтайн хэвтэх ажээ. Тасалгааны нөгөө буланд цас шиг дэгжин цагаан биеэ юугаар ч халхалж амжаагүй өөр нэгэн ганган хүүхэн байх авч нэг гараараа далдлах огтын хэрэггүй зүйлээ ичингүйрэн маягласан дүртэй далдалж, тэнгэр өөд өргөсөн нөгөө гартаа хэн бүхний хэлж зүрхэлмээргүй тийм зүйлийг барьсан байлаа...

	Энэ бүхэн хүмүүст ямар нэгэн сэтгэгдэл төрүүлэх ёстой байсан авч энэ нь шороо тоосонд ихэд дарагдсан жирийн зураг, баримал байсан нь харамсалтай ажээ. Гэвч орж ирсэн хөөрүү зочдын аз дайрч тэдгээр зүйлсийг сонирхдоггүй байв. Учир нь энэ тасалгаанд дээрхийн адил шороо тоосонд дарагдсан дур гутаам зүйл олон байдаг билээ.

	Юуны өмнө энэ нь орон дороос ханхалж байгаа исгэлэн үнэр, эмх замбараагүй хөглөрч байгаа хайруул, тогоо, тавиур, дэн, зэс, үнсний савны үнэр ажээ. Тэдгээр зүйлсийг гаргахад маш хэцүү байсан бөгөөд яагаад гэвэл тэдгээр зүйлийг хураахдаа хэд хэдэн хүн орыг өргөж дараа нь дуу шуутайгаар тавихад орны зах шаланд хүрдэг байв.

	Ер нь тасалгаа дахь модон эдлэл, ханан дээрх зураг чимэглэл юутай ч огтхон төсгүй ажээ. Тэдний дунд сайхан, муухай шинэ, хуучин зүйлс байх бөгөөд эзэндээ янз бүрийн үед янз бүрийн айлаас орсон мэт ажээ. Тасалгаа дахь байдал гэрийн гоо зүйг мэддэггүй, харин эд хогшлыг хамгаалж чаддагийг батална.

	Гэвч депутат Лайн хөрөг хамгийн аягүй сэтгэгдэл төрүүлнэ. Гэхдээ Лай ноён саяхан депутат болсныг санах хэрэгтэй. Тийм дээрээс тосгонд оршин суугчид түүнийг ноён гэж нэрлэж, бүхэнд түүний өмнө гэмших ёстой бөгөөд тэр ч байтугай хэнд ч бууж өгдөггүй эсвэл гоёлынхоо хувцастай зургаа авхуулж, үгүй бол хөргөө зурахыг тушаадаг байлаа. Зурагчин нь эзний найз байсан бөгөөд хэнээс ч дутахгүй зурагчин байсан билээ. Зураач эзний гоёлын хувцсан дээр бараан будаг нэмж алталсан титмийн хажуу талаар нь хоёр луу зурсан ажээ. Гэвч, ээ тэнгэр минь! Тэр хосгүй сайхан чимэглэл нь хацар дээрх аймаар хоёр үрчлээ, тэртэй тэргүй улам хөнхийсөн нүдтэй үрчгэр туранхай царайг нь ялгаруулжээ. Зураач баян хүнийг хүндэтгэж, эрүүл чийрэг америкчуудад байдаг царайг гаргахын тулд зориуд ягаан будаг хэрэглэсэн авч үнэн хэрэг дээрээ депутат Лай дэлхийн бөмбөрцөг дээрх зургаа дахь арьстны төлөөлөгч байсан билээ.

	Үнэн хэрэг дээрээ тэр цагаан арьстан байсан сан бол европынх, шар арьстан байсан сан бол азийнх, хэрвээ улаан буюу хүрэн арьстан байсан бол америкийн индиан буюу австралийнхан гэх байсан бөгөөд хэрэв арьс нь хар байсан бол африкийнх гэх байсан билээ. Гэвч тэр цайвар ногоон арьстай учир хар тамхичны арьсанд хамаарагдах хүн гэж шууд хэлж болох байлаа.

	Депутат Лай хувцсаа өмсөж, яарч сандарсан, ажилтай хүний дүр үзүүлэх авч түүнээс ханхалж байгаа хар тамхины өтгөн үнэр, зовхи нь наалдсаныг харахад саяхан гүн нойрноосоо сэрснийг гэрчлэх бөгөөд тэр ясан хэлхээ биеэ хөнгөн шалмаг болгохын тулд хар тамхи адаглаад л арав сорох хэрэгтэй байлаа.

	Тэр чарлах шахам хөхрөөд, хуучин нөхрөө тэврэн авч үнсэх гэж байгаа мэтээр Франц руу сандрангуй гүйж очлоо. Тэгээд хэдэнтээ бөхөлзөн нахилзаж зочны гарыг хоёр гараараа барьж:

	— Хүндэт ноёнтон та аль эртнээс манайд ирээгүй билээ гэвэл Франц мөрөө хавчиж:

	— Би энд албан хэргээр ирсэн гэхэд депутат Лай гайхаж. цэх болоод зочин руу харж:

	— Юу болоо вэ?

	— Танай талбай дээрээс нэрмэл архи олдсон гэхэд депутат нүдээ гялалзуулан:

	— Нэрмэл архи гэнээ?

	Тийм ээ, . Ахлагчаа хэний талбай дээр олдсоныг тайлбарлаад өгөөрэй гэвэл ахлагч:

	— Чухамдаа гэхэд энэ нь Ма Зэйн талбайн хажууд, өнгөрсөн сард Шинь гуайн танд өгсөн, та Ланьд түрээсээр өгсөн тэр долоон тхыок11 газар дээрээс олдсон юм гэвэл депутат Лай хөмсөг зангидаж ясан хуруугаараа ширээ тогшин:

	— Энэ чинь Фагийн орчим газар биз дээ?

	— Тийм ээ.

	Депутат нэг үе дуугүй байснаа инээмсэглэж:

	— Эвгүй л хэрэг байна. Гэвч хүндэт ноёнтон минь архи нэрэхийн хэрэг над юу байна даа бодоод үзээч?

	— Тэр нь ч тийм л дээ, гэвч та талбайн эзэн болохоор хууль ёсоор та л буруутан болно доо. Одоо эд мөрийн баримт тэнд байгаа, та надтай хамт явж үзээд тогтоолд гарынхаа үсгийг зураарай гэвэл

	— Фат! гэх зэвүүн дууг сонсож цөм цочив.

	— Жаа.

	— Манай талбай дээр хэн нэг нь нэрмэл архи булсан нь үнэн эсэхийг ахлагчтай хамт яваад үзээд ир гэж тав дахь авгайд мэдэгд гэснээ түшмэл рүү эргэж:

	— За ингээд бид өөрсдөө явахын хэрэг юу байх билээ Энд сууна уу та, яасан халуун юм бэ дээ! гэв.

	Тэр дотоод түшмэл рүүгээ эргэж:

	— Түргэл, чи яагаад удаад байна аа?

	— Жаа мэдлээ.

	Гар дээрээ тавиуртай зарц тэр дороо гарч ирэхэд гялалзсан хоёр жүнз жингэнэлдэж, алтлаг өнгөт дарс түүний дотор цалгилах ажээ.

	Депутат Дай гараа сарвайж:

	— Та тогтооно уу гэв.

	Зочин тулгаж, толгойгоо гэдийлгэж нэг амьсгаагаар хундагаа цөмийг нь тогтоов. Депутат Лай дахин хундагалж:

	— Энэ чинь маш жижигхэн хундага байна, хэрэв та зөвшөөрвөл дарсны томоохон хундага авчир гэж би тушаая. Энэ халуунд юм уумаар байгаа байлгүй гэвэл Франц инээмсэглэн:

	— Өөрөө л мэд гэв.

	— Энэ чинь маш сайн дарс байгаа юм. Миний эцэг пингийн буланд тариатай хамт гучаад шилийг нуучихсан байсны нь би дөнгөж саяхан олсон юм. Тэгээд тэр сэтгэл түгшээсэн ажил, айдсаа дарахыг хичээж чангаар хөхөрнө.

	Франц түшмэл хагас шил гаруй шампан дарс уугаад нүүр нь улайж зугаатай ажлаа больж:

	— Та энэ нэрмэл архиныхаа талаар гэвэл лав л торгууль төлөх ёстойдоо гэвэл

	— Хууль яагаад ингэж шударга биш байдаг юм бэ, би ойлгохгүй байна. Би ямар ч байсан хоёр засгийн газар12 хоёуланд нь үнэнч депутат хүн шүү дээ, тэгэхээр хуулийн эсрэг зүйл үйлдэж чадна гэж үү дээ.

	— Би таныг юунд ч сэжиглээгүй, ойлгож байгаа нь мэдээж билээ, гэхдээ хууль бол хууль шүү дээ.

	— Би их газартай хүн миний талбай энэ мужаар ч зогсохгүй бусад мужид ч бий. Тэгэхээр талбай болгон дээрээ манаач харуул тавих ёстой юм гэж үү дээ? Хэрвээ гаалийн захиргаа иймдээ хүртэл хатуу болсон бол миний дайснууд нэг сайхан өдөр намайг бүх хөрөнгөө алдах тийм тоглоом хийж болох байна...

	Зочин юу ч хариулалгүй инээмсэглэж, депутат яриагаа үргэлжлүүлсэн нь:

	— Энэ тосгонд нэг залуу байдаг юм. Түүний нэрийг Тхи гэдэг. Тэр л архи нэрж амьдардаг хүн. Тэр л лав, нэрсэн архиа миний талбай дээр булсан байх гэв.

	Чуулганы дарга тайлбарлан:

	— Тхи Фагийн талбай дээр л булах гэсэн байна. Фа тэр хоёр аль эртний бие биеэ үзэн яддаг улс гэхэд гаальч баталж:

	— Тэр Тхи чинь л нэрмэл архины тухай над мэдээлсэн юм даа.

	— За тэгэхээр цөм тодорхой боллоо шүү дээ, гэтэл та намайг торгох гээд байдаг чинь үнэхээр шударга биш байна.

	Франц түшмэл мөрөө хавчиж:

	— За тэгээд би яах юм бэ? Бид анд нөхөд хэвээрээ л үлдэх нь лав гэв.

	Яг энэ үеэр тав дахь авгай буцаж ирээд тариалангийн талбай депутат Лайн талбай мөн гэдгийг батлахад депутат бодлогошров. Тэгээд гэнэт ямар нэгэн юм санасан мэтээр зарц руугаа дайрч:

	— Хүүш та нар чинь яагаад ноёдыг сууж цай уухыг урихгүй байна аа? гэв.

	Тэгээд тасалгаанд хүн амьтангүй болоход депутат их л элэгсгээр инээмсэглэж:

	— За яах вэ би хилс шийтгэгдье гэж бодъё, гэвч та бол нэр төртэй хүн, та намайг аварч чадахгүй юм уу? Би боловсролгүй хүн, гэхдээ бусадтай адил тийм ч бүдүүлэг биш тэгээд ч би шууд ярьж байгаа юм гэж Франц түшмэлд хандан хэлбэл, тэр толгойгоо сэгсэрч:

	— Би юу ч хийж чадашгүй, яагаад гэвэл намайг наашаа энэ хэргийг мөрдөн үзэхээр явсныг захиргаан дээр мэдэж байгаа, бас тэгээд тосгоныхон цөмөөрөө мэдэж байгаа шүү дээ.

	— Тэгвэл та огт юу ч болоогүй дүр үзүүлж болохгүй юм гэж үү?

	— Болохгүй, болохгүй, бүх зүйлийг яг ёсоор нь мөрдөж үзсэн байсан, тэгээд ч засгийн гэрч нар ч үүнийг баталсан гэвэл

	— За энэ ч тийм чухал зүйл бишээ! Эндхийн төрийн гэрч нар ч цөм миний зарц нар, би юу л гэнэ тэд хийдэг улс. Та л тогтоолоо ураад хаячих, би танд талархахаа мартахгүй гэвэл.

	— Яасан ч болохгүй, эрхэм минь.

	— Би хоёр засгийн газар хоёуланд нь үнэнч ардын хурлын депутат хүн. Би депутатынхаа нэр алдрыг төрийн өмнө ямар нэг юмаар бузарлахыг хүсэхгүй байна. Би ганцхан үүнээс л айж байна. Түүнээс биш торгууль ч яамай л даа. Манайх гэртээ элбэг дэлбэг, дутсан зүйлгүй. Албаны хүмүүст намайг яаж харьцдагийг, заримдаа мянган янчаан хайрладаггүйг та лав мэдэж байгаа. Тэгээд бас шинийн нэгний өдөр танайд хамгийн түрүүнд айлчилдгийг та мэдэж байгаа шүү дээ. Түшмэл толгой сэгсэрч:

	— Гэвч би хууль зөрчихийг хүсэхгүй байна.

	— Хэрэв тийм байгаа бол энэ чинь бидний харьцааны тусын хэрэг. Би таны сайн сэтгэлийг мартахгүй. Урьд би танаас юү ч гуйдаггүй байсан, тэгэхдээ тантай сайн харьцаатай байлаа. Харин одоо би танд үүрд баярлах болно. Франц түшмэл жаахан бодол болон сууснаа шивнэн асуусан нь:

	— Та энэ талбайгаа хэнд түрээсээр өгсөн юм бэ?

	— Нгуен Ван Ланьд өгсөн юм.

	— Тэр чинь хаана суудаг бил ээ?

	— Эндээс барагцаалбал арван километрийн зайтай орших Хан-чанг хошуунд суудаг юм.

	Франц түшмэл толгой дохиход депутат хөгжөөнтэй болж:

	— Хэдийгээр тэр хол оршин сууж байгаа боловч бүхнийг хариуцах ёстой, яагаад гэвэл би талбайгаа түүнд өгсөн юм. Түүнийг л баривчилж шүүхийг би танаас гуйя. Ингэх нь намайг зэмлэхээс илүү шударга хэрэг болно хэмээн үргэлжлүүлэн ярилаа.

	Түшмэл хөхөрсөөр босож, депутатын гарыг атгаад толгой сэгсрэн санаа алдаж:

	— Би ч тантай мөн их зууралдах нь байна даа гэвэл

	— Депутат эвлэрэнгүй дүр үзүүлэн:

	— Тайван л байлгахыг хичээе дээ гээд зочноо хаалга хүртэл үдэж өгөөд, өршөөгчийнхөө хойноос инээмсэглэн харж байлаа.

	
V

	Депутат Лайн амьдралын бүх ханиуд нь зочдын өрөөнөө цуглацгааж, шампан дарсныхаа шавхрууг ууцгаан, хэлэлцээр ямар үр дүнтэй болсныг мэдэхийн тулд нөхрөө буцаж ирэхийг хүлээцгээнэ. Тэд гэр бүлдээ тохиолдсон энэхүү тусгүй явдалд чин сэтгэлээсээ санаа зовж байгаагаа үзүүлэхийг хүн бүхэн хичээнэ.

	Гаальчийг үдэж гаргасан депутат Лай эргэж ирээд, хөмсөг зангидан зочдын өрөөнд орлоо.

	Тэр тюрбан малгайгаа авч чулуудаад, дотуур цагаан халаад, цамц, нийлэг нимгэн халаадаа тайлав. Ёслолын хувцас малгайтайгаа байгаа сүрлэг ноёны хөргийн өмнө зовлого яс хоёрын хэлхээ болсон нүцгэн хүн бий болов. Үнэнийг хэлэхэд түүнд зовлого гэхээр юм тун бага бөгөөд харин яс нь хангалттай ажээ. Тэр хувцсаа тайлахад бие биетэйгээ арай ядан хэлхэлдсэн ясан аргай бие нь гар хүрэхтэй хамт л тасрам салж дахин эвлүүлэхэд бэрхтэй мэт бөлгөө.

	Дөрөв дэх авгай түүнийг дэвүүрдэж сэрүүцүүлээд:

	— За одоо тэгээд яах бил ээ? гэж асуувал депутат хацраа түмбийлгэн амьсгаа авч эхнэрүүддээ бүгдийг ярилаа. Гурав дахь эхнэр:

	— За тээр, юу ч болохгүй гэж миний хэлсэн худлаа байна уу? Та л ярих юм бол цөмөөрөө танд тусална гэвэл тав дахь эхнэр ёох хэмээн

	— Би хэчнээн санаа зовж байв аа! гэхэд их хатан ярвайж зарцдаа:

	— Фат аа, тэр Тхийг тааралдсан газраа, элэг зүрхийг нь сугалахыг чамд зөвшөөрье. Хариуцлагыг нь би хүлээнэ гэж зарлиг буулгав. Гурав дахь эхнэр нөхрөө хатгаж:

	— Түүний элгийг сугалах төдийхнөөр өнгөрч болно гэж үү? Тэгээд түүнийг энэ чигээр нь нөгөө ертөнцөд тонилгох хэрэгтэй гэвэл хоёр дахь авгай нь ярианд оролцож:

	— Манай талбай дунд л хүний талбай байгаагаас л энэ бух будилаан гарч байгаа юм гэвэл

	— Ингэж цаашаа яасан ч байж болохгүй хэмээн их хатан уруулаа зууж хэлэв.

	Тэднийг ийнхүү хэлэлцэн зөвлөлцөж байх хооронд депутат Лай нэг ч үг дуугарсангүй харин хөмсөг зангидан орон дээрээ дээш харан хэвтэнэ. Тэгтэл хашаан дотор хонх жингэнэж хэдхэн хормын дараа зарц Фат тасалгаанд нэгэн эмэгтэйг авчрав.

	Тэр эмэгтэй тавиур дээр боодол цай тавьж газар сөхрөн андгайлж:

	— Ноёнтон минь, миний нөхөр таныг уурлана гэж айгаад ирж гэмшиж ч чадсангүй. Өдөр дунд л гэрээсээ гарснаас хойш эргэж ирээгүй байна. Үнэн хэрэг дээрээ тэр таны өмнө маш их гэм буруутай, ноёнтон минь гэвэл депутат Лай босож суугаад, Фатаас асууруун:

	— Энэ чинь хэн бэ?

	— Тхигийн эхнэр л дээ гэвэл депутат Лай нүд үзүүрлэн харааж 

	— Аа чи чинь намайг хорлосон байх нь уу? гэвэл Тхигийн эхнэр ихэд айн уйлж унжин:

	— Миний нөхөр маш их айн чичрэн дагжиж байна, үнэндээ гэхэд тэр чинь танай талбай гэдгийг яаж мэдэх вэ. Та миний нөхрийг яавал л яа, тэр бүгдийг нь тэвчинэ гэдгийг би андгайлж байна, гагцхүү тэнэг бидний долоон хүүхдийг минь л өрөвдөж хайрлаач гэв.

	— Чиний нөхөр миний талбай дээр нэрмэл архиа булаад, гаалийнханд очиж мэдэгдчихээд, бас өрөвдөх ёстой гэж ярина гэнээ?

	— Ноёнтон минь нөхөрт буруу байхгүй гэдгийг андгайлъя. Бид таныг хүүхэд эцгээ хүндэлж байгаа юм шиг хүндэлдэг. Ямар охин эцгийг сөрдөг сөн билээ дээ. Гагцхүү танд тангараглахад, та хэрэв уучлах юм бол би нөхрөө хайхаар хүн явуулна. Галт тэргэн дор орж, гал усанд унаж амь насаа үрэх бий л гэж айх юм, тэгвэл над бөөн зовлон учирна гээд дахин мэгшин уйлахад депутатын уур хорсол бага зэрэг тайтгарч:

	— Би хүссэн цагтаа л таныг шоронд хийж чадна. Гэвч би сайхан сэтгэлтэй хүн, над тэгэхийн хэрэг алга. Чи бас төрийн байгууллагын хориглосон зүйлээр амь зууж байж бусдыг хорлох нь юу вэ гэвэл

	— Нөхөр маань тэр Фагаас л өшөөгөө авах гэсэн юм, тэгээд л танай талбайг мэдээгүйгээс болж гэдэгт итгээч

	— Би чиний нөхрийг өршөөхийг хичээж бодъё, гэвч та нар яахаараа айл хөрштэйгөө эвгүй байдаг улс вэ? гэвэл Тхигийн эхнэр өөрийгөө өмөөрч сандран ярьсан нь:

	— Ноёнтон минь та биднийг хэчнээн л харааж загнана бид тэр бүгдийг хүлээхэд бэлхэн байгаагаа танд андгайлъя, гэвч тэр Фа надтай хэчнээн удаан хэрүүл маргаан гаргасан гэж санана аа, би тэр бүгдийг, тэр ч байтугай тэвчиж болохгүй зүйлийг ч тэвчиж байлаа. Танд л гэж хэлэхэд Фа тосгондоо хэний ч үгийг сонсдоггүй, хэнийг ч хүндэтгэдэггүй, хэнийг ч тоодоггүй хүн байгаа юм гэвэл Депутат Лай хөхөрч, олон үгт авгай чалчаа яриагаа үргэлжлүүлэн:


— Түүнийг үзэн яддагтаа ингэж ярьж байна гэж та хэлэх байх, таныг талбайгаа худалд гэхэд тэр худалдаагүйгээр барахгүй таныг харааж байсан гэхэд депутат дургүйхэн инээмсэглэж:

	— Хээцэс! Энэ хошууны хэний ч гэсэн талбайг би авч чадна гэвэл Тхигийн эхнэр налигнаж:

	— Тэгэлгүй яах вэ, тэгэлгүй яах вэ. Ноёнтон минь та бусдыг хайрлаж хэзээ ч тэгж байгаагүй, тийм ч дээрээс хүүхэд, зарц нар танд баярлах ёстой гэв.

	Депутат үнэхээр л цагаан сэтгэлт сайн хүний дүрийг шингээсэн мэтээр их хангалуун байдалтай болж Тхигийн эхнэр лүү дорвилог харж

	— За, хэрвээ Фагийнх, танайх хоёр бие биеийгээ үзэн яддаг юм бол яагаад хошууны шүүхээр хэлэлцүүлдэггүй, харин нэрмэл архи булж байгаа юм бэ? гэвэл

	— Танд л гэж хэлэхэд бид буруу талбай дээр буллаа гэж бодоогүй юм, хэрэв тэр талбай түүнийх байсан бол тэр шоронд орохоор барахгүй бүх эд хогшил, гэр байшингүй болох байсан билээ. Харин тэгээд хошуунд заргалдвал, бид бүх зүйлийг зүй зохисоор нь хийвэл сайндаа л түүнийг шоронд хийхээр шүүнэ биз. Хэрвээ тэр бүгдийг горим ёсоор биелүүлбэл бидний хөдөлмөр талаар өнгөрөх болно.

	Депутат хөхөрч, толгой сэгсрэн:

	— Чи санаа зовох юмандаа зовоогүй байна. Хэрвээ хэрэгтэй юмандаа санаа зовбол түүндээ хэзээ ч хүрч чадахгүй.

	— Ноён түшмэлд зориулж заншил ёсоор хийх юманд зарах мөнгө миний нөхөрт байхгүйг танд айлдъя. Харин талбай дээр дарс булахад гарз байхгүй шүү дээ.

	— Түшмэлд барих мөнгө чамд байхгүй байж л дээ, тэгвэл энэ тосгонд түшмэлтэй хэн найзалдаг, хэн дээр очиж хэлэхийгээ мэдэхгүй байна уу? гэж асуувал Тхигийн эхнэр бодлогошрон:

	— Энэ тухай огт бодсонгүй. Таныг л хэлэхтэй хамт тааж мэдлээ. За тэгээд таныг хошууны даргатай найз гэдгийг мэддэг ч байлаа гэсэн айгаад хэлж чадахгүй байсан байх, гэнэт биднийг загнавал тань яана! гэвэл депутат дургүйцсэнээ илэрхийлж:

	— Чиний бодлоор бол би тийм хатуу гэж үү. Цөмөөрөө намайг загнана гэж айдаг хэрэг үү. Намайг хэн хүнийг загнаж байхыг харсан уу? Энэ тосгонд хүн болгонд туслахад би үргэлж бэлэн байдаг. Эсвэл мөнгө зээлдүүлж, эсвэл хошуу даргын өмнө царайчлан гуйхаасаа татгалзаж байсан гэж үү?

	— Та ард түмэндээ хүүхэд шигээ хайртай байдгийг андгайлж хэлье. Хэрэв би таныг ийм сайхан сэтгэлтэйг урьд нь мэдсэн бол бүх юман дээр таны тусламжийг гуйх байсан гэхэд депутат:

	— За одоо чи түүнтэйгээ заргалдах уу? гэж асуулаа.

	— Одоо ч заргалдах шалтаг алга байна шүү дээ гэвэл

	— Яасан тэнэг чавганц вэ. Шалтаг гэнэ! Чи гэрийн нь хажуугаар өнгөрч яваад ямар нэгэн гомдоох үг хэлээд хар л даа, шалтаг олдох нь уу үгүй юу! гэвэл Тхигийн эхнэр хөгжөөнтэй болж:

	— Одоо л бүх зүйл дээр танд найдаж байя гэж андгайлах байна.

	— За яв нөхрөө дуудаад ир, яах хэрэгтэйг нь би түүнд хэлж өгнө.

	Тхигийн эхнэр ямар нэг юм хэлэх гэтэл гэрт гэнэт Аня орж ирэн, хашааны цаана хараах дуу гарч тэр нь гэрт сонстох нь:

	— Гэр орноо алдаж гуйлгачин боллоо ч гэсэн яадаг юм бэ, одоо би очиж хэлдэг үгээ хэлээд л харсан зүг рүүгээ явна. Үгүй яасан харгис хэрцгий шившгийн амьтан бэ! Өдий төдий газартай байж, улам улам их болгох, миний байшинг авч эдлэн хөрөнгөө ихэсгэж сайхан болгох санаатай юу. Тэр тэгээд энд эхнэр хүүхдээ оршуулах гэсэн юм бол уу? Намайг худалдахгүй гэсээр байхад хашаа руу нохойгоо оруулчихсан чинь золтой л хүүхэд тасалчихсангүй. Тэгээд нохойг нь зодчихсон чинь шүүхэд заргалдсан. Тэр намайг байшингаа зар гэж ятгуулахаар хүн явуулж, түшмэлд өгөх мөнгө өгч, дараа нь байшингаа хямд зар гэж өөр хүн явуулсан байсан гэх дуу сонстоно.

	Депутат Лай юу ч сонсоогүй дүр үзүүлэх авч царай нь барайна. Тхигийн эхнэр айн, «ноёнтонд» эвгүй байгааг мэдэж, их гай зовлонгоос ангижирснаар барахгүй, өөрт нь тусалж өшөө авах ивээгчийг олсондоо баярлаж яаран сандран гарлаа. Аз жаргал нь бялхсан тэр эмэгтэй өөрийнхөө депутатыг хүндэтгэж, түүнийг ядуучуудын цусыг сорогч, баян чинээлэг муу хүн мэтээр харааж байгаа хүнийг удаан зүхлээ.

	
VI

	Үдээс хойш депутат Лай зугаалахаар зам дээр гарлаа. Энэ нь хэн хүнд сайн муу аль нэгийг зөгнөсөн учир битүүлэг аймшигтай хэрэг байлаа.

	Тэр ямар ч зорилгогүй зугаалдаггүй байсан бөгөөд сэтгэлийнхээ гүнд маш олон зүйлийг шийдсэн байлаа. Өөрсдийгөө түүний зарц боол гэж үзэн доор бөхийн мэндчилэх өр ширтийнхээ мэндийн хариуд гагцхүү тэдний зүг хялсхийн харж уруул ч, толгой ч эс хөдөлгөнө. Тэр хүүхдүүдийн маргалдаж тоглохыг харан инээмсэглэж зогссоноо Конфуц дуган руу эргэж таягаа аваад, дуганы багануудын сууриар сохор номин байгаа эсэхийг харахын тулд газар чичилнэ. Тэр өнөөдөр маш их зантай байгаа ажээ.

	Манааны анхны дохио дуугарахад тэр бүр ч удаан алхана. Депутат Тюм гацаа руу хүрч ирлээ. Фагийн эхнэр гэр лүүгээ явах жим дээр хүүгээ тэврэн амаараа дүүрэн будаатай нэг гартаа савх барьчихсан суух ажээ. Тэрээр депутатыг хармагц сандрангуй босож толгойгоо мэхэсхийлгэн

	— Таны өлмийд сөгдье гэж мэндэлбэл депутат үл ялих дохиж:

	— Нөхөр чинь хаана байна, сүүлийн үед яагаад ч юм бэ тааралдахаа байжээ хэмээн ихэмсэг байдалтайгаар асуулаа. Тэр эмэгтэй мөн л урьдын адил мэхэсхийн;

	— Ноёнтон минь түүнийг уучилж үзээрэй, энэ чинь түүний ид ажлын үе шүү дээ гэж хариулбал

	— Би түүнийг хэдэнтээ асуулгасан, тэр нэг ч удаа үзэгдсэнгүй гэв.

	Депутат Лай өөрөө түүнийг асууж байгааг сонссон Фа байшингаасаа яаран гүйн гарч тонголзсоор зочинтой эелдгээр мэндлэв. Сүүлийн үед Фа депутатаас зайлсхийдгийн учир бол уулзах бүрийдээ цаадах нь шийдсэн үү, үгүй юу гэж асуудаг байлаа. Шийдсэн гэвэл талбайгаа худалдана гэсэн хэрэг байлаа. Фа үргэлж татгалзаж, депутат худалдахыг шургуу шаардана. Чухам ийм дээрээс сүүлийн саруудад депутат Лайг дуудахад, гэртээ байхгүй байна гэж хэлүүлдэг байжээ. Өнөөдөр депутат өөрөө гэрт нь шууд ирсэн болохоор хаашаа ч нуугдаж чадсангүй, тэгээд талбайгаа худалдах ярианаас ч зайлсхийх газаргүй байлаа.

	Депутат Лай яриа эхэлж

	— За, цагаан будаа чинь ямар ургаж байна даа? гэвэл

	— Таны зөвшөөрсөн ёсоор, би дөнгөж саяхан суулгасан гэхэд

	— Хүү төрлөө гэсэн, үнэн үү? гэвэл

	— Тийм ээ.

	Депутат нөхөрсгөөр хөхөрч, Фагийн эхнэр лүү хандаж:

	— Хүүш, дараа над дээр хүүгээ аваад очоорой, би пиастр өгнө сонсов уу? Одоо цагаан будаа өгч байгаа биз дээ?

	— Тийм ээ эрүүл чийрэг торниулахын тулд цагаан будаанд дасаг гэж би үе үе орхиод явдаг юм.

	Депутат Фа руу ойртож нөхөрсөг байдлаар шивнэн асуусан нь:

	— Түүнтэй чиний зарга заалхай чинь юу болсон бэ? гэвэл

	— Хэнтэй? Би юу ч мэдэхгүй байна хэмээн Фа сандран хэлэв. Депутат Лай Тхигийн байшин руу зааж нүдээ ирмэв. Фагийн эхнэр ярианы өнгө гэнэт өөр тийшээ эргэснийг мэдэж улам ойртон очиж яриаг чагнав. Фа сэтгэл түвшин биш:

	— Үнэхээр би юу ч мэдэхгүй байна гэвэл депутат ярвайж:

	— Тийм чухал хэргийг чи яагаад мэддэггүй билээ! Тэгвэл чи тэдэнтэй яагаад хэрэлдэж зодолдож байдаг бил ээ? хэмээн дургүйхэн хэллээ.

	— Үгүй, танд андгайлъя. Тэр намайг хараадаг. Гэвч би түүнийг хараадаггүй.

	— Тэгвэл тэр яагаад чамтай шүүхэд заргалдсан юм бэ?

	Фа хариу өчсөнгүй. Тэр царай барайж эхнэрээ сүрхий харлаа. Тэрээр гэнэт эхнэр бяцхан хүүгээ өрөвдөж гэр бүлдээ тулгарч байгаа аюулыг ухамсарч авлаа. Депутат, Фагийн сэтгэлд түгшүүр, аймшиг баттай гүн болох аятай цагийг хүлээж байгаад:

	— Тэр нарийн бичгийн даргаас айж байгаа бололтой гээд инээмсэглэж:

	— Тэр надад үг цухуйлгавал л би нэрийн хуудсаа зурвасын хамт даргад өгнө, тэгэхэд ямар ч хошууны нарийн бичгийн дарга аймшигтай бишээ. Аа, харин чи заргалдах уу, эсвэл шоронд суух уу?

	— Чухам яахаа би мэдэхгүй байна.

	— Энэ тухай чи л бодохоос биш, хэн ч чиний тухай бодохгүй шүү дээ

	Фа хүндээр санаа алдаж:

	— Шоронд орвол эхнэр хүү хоёрт минь хэцүү байх болно, заргалдана гэхээр би мөнгө хаанаас олох вэ гэхэд

	— Би чухам чам дээр энэ хэргээр л ирсэн юм, би ч гэсэн тэр Тхигий чинь үзэн ядаж байна, тэр дөнгөж саяхан надад гай тарилаа гэж дуулдах төдий яривал

	— Тийм, тийм гээд Фа толгой дохиж депутат чин үнэнийг ярьж байгаад итгэж байлаа.

	Аманд нь будаа хийж өгч байсан хүүгийн нь толгой гэдийж чангаар уйлав. Фагийн эхнэр амыг нь ангайлган будааг савхаараа авч, хаалганы хавтсыг нүдлээ.

	— Харахгүй юу тэр чиний аз жаргалыг, чамайг хорлох гээд эндүүрч миний талбай дээр нэрмэл архиа булсан байна шүү дээ гэвэл Фа толгой дохин;

	— Тийм ээ, би ойлгож байна.

	— Чухамхүү тийм дээрээс л чамайг түүнтэй заргалдаж гомдол мэдүүлнэ гэж би бодсон юм, ер нь ч ийм хөрштэй байх үнэхээр аюултай. Өнөөдөр чи гэр оронтой, талбайтай байна, маргааш тэрний шил архинаас болоод хоосрохоор ч барахгүй, шоронд орж мэдэх шүү дээ. Тэгээд чам дээр ирсэн юм, түүнтэй шүүхэд заргалдах мөнгийг чинь би чамд өгч чадна.

	Депутат Лайн амнаас энэхүү «өгч» гэдэг үгийг сонсох хувь заяа хэнд ч байгаагүй учир тэр уул үгийг хэлэхдээ онцгой тод хэлсэн бөгөөд ямар нэгэн гайхамшигтай зүйл сонссон мэтээр Фа хийгээд түүний эхнэрийн хос нүд депутатыг ширтэнэ.

	Депутат Лай үгээ давтаж:

	— Түүнтэй заргалдах мөнгийг би чамд өгнө, тэгж шийдэх үү? гэв.

	— Нарийн бичгийн дарга түүний талд байх бий гэж би айж байна гэхэд депутат бардам байдлаар цэх болж:

	— Ямар нэг хүнийг шүүхэд заргалд гэж би хэлж байгаа бол энэ чинь шүүгч тэр хүний тусын тулд уул хэргийг шийдэх ёстой гэсэн үг. Тэгэхээр чи юунд нь айсан юм бэ?

	Түргэн яаруу зантай Фагийн эхнэр будаагаа зажилсаар нөхрөө ёворч:

	— Хэрвээ ноёнтон биднийг өрөвдөн хайрлаж байгаа бол муу юм юу байх билээ. Түүнд үзүүлэх л хэрэгтэй...

	Гэвч Фа урьдын адил толгойгоо ганзагалан бодлого болсоор байх аж. Түүний эхнэр яриагаа үргэлжлүүлэн:

	— Ноёнтон мөнгө хайрлаж, хошууны даргад туслаарай гэж хэлэх болно. Одоо тэр Тхи шоронгоосоо яагаад ч зайлсхийж чадахгүй гэв.

	— Зүйтэй, түүнтэй заргаа шийдвэрлэхгүй бол мөн л шившиглэгдсэн хэвээрээ байх болно, тэгэхгүй бол цаадах чинь бүр чамайг багалзуурдана шүү гэж депутат нэмэн хэллээ.

	Фа энэ бүх ухаалаг баталгаануудыг сонссоны дараа шийдэж;

	— Ноёнтон минь хэрвээ тийм бол бүхий л талаар таныг түшихээ андгайлъя гэвэл

	— За тэгвэл маргааш над дээр яваад очоорой, хэрхэн яаж гүйцэтгэхийг би чамд зааж, мөнгө өгнө, мэдэв үү? гээд депутат явахаар эргэхэд эр эм хоёр санаа амран нахилзав. Гэвч депутат хэд,алхсанаа эргэж, жирийн байдлаасаа огт өөр дуугаар:

	— Тэр чамтай зарга эхэлж байгааг мэдэж байна уу? Тэгэхээр чи эхлээд энэ хэргээ дуусгасны дараагаар түүнийг шүүхэд мэдүүлэх ёстой.

	— Ингээд Фаг сонссоноо бодож, ямар бэрхшээл тулгарч байгааг сэхээрэх завдал өгөлгүй, түүний тээнэгэлзлийг замхруулахыг хичээн:

	— За, за би даргад хэдэн мөр бичээд өгье. Тэр уул хэргийг хойшлуулж авч үзэхээ болино гэвэл Фа санаа амарч:

	— Тэгье. Би уг нь түүнтэй хэрэлдэхгүй байвал тэр намайг шүүхэд мэдүүлж чадахгүй гэж би бодож байсан юм.

	— Өө бас хошуу дарга түүний туслах хоёрт ямар нэгэн бэлэгтэй очих хэрэгтэйг ойлгож байна уу? Шан хөлс авахгүйгээр чамд хэн зүгээр ажиллах вэ одоо чинь тийм ёстой болсон юм!

	Фа айж юү ч дуугарсангүй тул депутат дахиад түүнийг ятгах ёстой байлаа:

	— Мөнгө бүтэхгүй болно гэж чи айж байна уу? Энэ ч тийм чухаг зүйл бишээ. Би чамд мөнгө зээлдүүлнэ. Харин нэг жаахан айх юм байх шүү!

	Хүүгийнхээ аманд зажилсан цагаан будаагаа хийж амжсан Фагийн эхнэр чөлөөтэй болж нөхөртөө:

	— Ноёнтон биднийг өрөвдөж байгаагаас цааш айхын хэрэг чамд алга. Одоо хэдэн пиастр харамлаж байгаад хожим аз жаргалгүй болж ч мэднэ гэхэд депутат инээмсэглэж авгайг магтаж:

	— Хүүш чи чинь ухаантай эмэгтэй юмаа гэв.

	Фагийн эхнэр өөрийгөө азтай юмаа хэмээн бодлоо.

	— Барагцаалбал хир зэргийн мөнгө зарцуулдаг бол гэж Фа асуувал

	— Хэдхэн пиастр л биз, ямар мянган пиастр зарах биш!

	Нөхрийгөө шийдэх сэхээ өгөлгүй Фагийн эхнэр:

	— Ингэхлээр бүх талаараа танд найдах болж байх шив дээ, ноёнтон минь гэж ам өрсөөд, нөхөр лүүгээ харж:

	— Хэрвээ тэднийг бүх хөрөнгийг нь хураалгаж чадахгүй бол над маш гомдолтой бөгөөд би хүн биш болно. Тэгээд дараа нь эзэнтэн дээр очиход хошуу даргад өгөх бичиг, даргыг цайлах мөнгө чамд өгөх болно гэж эрс өгүүлэв.

	Депутат Фагийн эхнэрийг шавдуү түргэн гэж магтаад, дахиад л Фа руу хандаж:

	— Над дээр очоорой. Миний бодоход уул хэргийг хурдан түргэн шийдэхийн тулд мөнгө зарахаасаа айхын хэрэггүй гэв.

	Ингээд депутат жирийн зугаалж яваа байдлаар ихэмсэг дүр гарган чанагш явав. Тэгээд түдэлгүй гэртээ харилаа.

	
VII

	Депутат Фад мөнгө зээлдүүлэн өгөхдөө зүгээр нэг бэлэглэсэнгүй, эхлээд зарга заалхайн хэрэгт Фаг орооцолдуулж дараа нь Тхиг шүүхэд мэдүүлэх хэрэгтэй гэж үзсэн байв.

	Ийм дээрээс Фа зөвхөн гуравхан пиастр гуйж, хошуу даргад депутатын явуулах бичгийн хүчин чадалд сохроор итгэж байлаа. Тэр энэ шалтгаар Тхитэй заргалдахыг хүсээгүй бөгөөд бас ч мөнгөө хайрлаж, эхнэртээ гоморхож:

	— Бид энэ гурван пиастраар бүхэл сар цатгалан байж болох юм.

	Сүүлчийн хэдэн хоногт шүүхийн дуудлагыг хүлээгээд эхнэр нөхөр хоёулаа ажилдаа ч явсангүй. Фаг баривчилсан тэр өдөр эхнэр нь их гүйснээс болж баахан ядарсан тул амрах хэрэгтэй байлаа. Дөрвөн өдөр өнгөрөхөд хэн ч ирсэнгүй учир гэрийн эздийн санаа зовцгоож энэ хооронд мөнгө нь үрэгдсээр байлаа. Фагийн ажиллаж байсан эзэн ургац хураасны дараа цэвэрлэгдээгүй цагаан будаагаар хөлс төлөхийг амласан байжээ. Иймээс Фагийн эхнэр цагаан будаа худалдаж авахын тулд энэ гурван пиастраас хэдэн хао авч хоцрох хэрэгтэй байлаа.

	Гэвч пиастрыг задлахгүй байвал үнэ цэнээ алдалгүй удаж болох юм. Задалчих л юм бол хаа орсон нь мэдэгдэлгүй үрэгдэх нь тэрээ. Хэрэгцээндээ зарсаар байгаад Фагийн эхнэрт энэ пиаструудаас ганц ч хао үлдсэнгүй. Тэрхэн үед Шан эгч орж ирээд пиастраар цагаан даавууг нэг хүн худалдаж байна шүү гэж нууцхнаар шивнэлээ. Фагийн эхнэр дөрөв тавхан хаогийн ашгийг бодож үлдсэн мөнгөө даавуу худалдаж авахад зарцууллаа. Дараа нь хий дэмий хүлээж байгаагаа мэдээд бараагаа авч зах дээр гарлаа.

	Нэгэн өглөө депутат Лайн зарц Фат Фагийн гэрт танихгүй хүн дагуулан ирлээ.

	Тэр танихгүй хүн давхар хантааз өмссөнөөрөө ялгаатай байжээ.

	Дотуур хантааз нь хөвөн даавуун нэхмэл, гадуурх нь элгэн хүрэн өнгөтэй торгоор хийсэн дотуурхийн адил бараг өвдөг хүрэм урт, өндөр захтай, ташаандаа товчтой хантааз байв. Энэ хүний царай зүс нэлээд ихэмсэг байдалтай ажээ. Тэрээр толгойгоо, тюрбан хэмээх алчуураар тав ороож боосон авч духан дээрээ арав гаран хуниас гаргажээ. Гартаа мурий хулсан ташуур барьсан тэр хүн хэнтэй ч мэндлэлгүй байшинд шууд орж орон дээр суулаа.

	Фат тэр хүн рүү зааж:

	— Хошуунаас ирсэн хуяг хүн, үүнд чамайг дуудсан бичиг байна. Хожим чамайг дагах хүнтэй байг гэж эзэнтэн чамтай танилцуулахаар явууллаа гэв.

	Фа талархангуй инээмсэглэж усан гаансныхаа үнсийг тоншиж унагаад сийрсэн дээр тавивал Фат үргэлжлүүлэн:

	— Чи заргалдах ямар хэрэг хийчихсэн хүн бэ? гэвэл Фа инээсэн боловч хариу өчсөнгүй.

	Цэрэг амаа том ангайж тамхины өтгөн утааг шуналтайяа сорж хуучин хэвээр нэг ч үг унагаалгүй халааснаасаа олон улаан тамга дарсан бичиг гаргаж Фа руу аажуухан сунгав.

	Танилцуулах үүргээ гүйцэтгэсэн Фат явахыг завдан боссон авч гадагш хамт гарах дохиог Фат өглөө. Тэгээд гадаа гараад:

	— Цэрэг өглөөнөөс хойш юу ч идээгүй байгаа, сайн хоолло, мэдэв үү? гэж шивнэн хэллээ.

	Санамсаргүй мөнгө зарах болсондоо Фа ихэд харамсав. Гэвч яая гэх вэ? Зах руу гүйж эхнэрээ дуудаж! хоол хийлгэх хэрэгтэй боллоо. Энэ хооронд цэрэг уйтгарлан дахин нэг гаансыг нэрж, сийрсэн дээр зоргоороо хэвтэж дэвүүрээр дэвнэ. Түдэлгүй тэр цагаан будаа тээрэмдэх мэт чимээ гарган хурхирлаа.

	Эр эм хоёр зах дээрээс тахиа, хугас шил цагаан дарс худалдаж аваад эргэж ирлээ. Замдаа тэд зээлж авсан мөнгөнөөс зургаахан хао үлдсэн тул хэд арван үг хаялцаж явлаа. Түүнээс гадна сүүлийн өдрүүдэд зах дээр бараа таваар элбэгжиж өдөртөө олсон юм идшиндээ таарч, үрсэн хоёр пиастраа нөхөж чадахгүй байлаа. Гэвч Фагийн эхнэр шийдэмгийгээр:

	— Гэртээ харьж бай, би депутат гуай дээр очоод бас хэдэн пиастр гуйгаад ирье гэв.

	— Чи зүгээр л мөнгө халаасандаа оруулчихсан юм шиг ярих юм. Хэрвээ тэр, мөнгөө харамладаггүй байсан сан бол ийм баян байхгүй байсан. Гурван пиастраа бас хэдэн хувийн хүү авахыг мэдэхгүй байгаа шүү дээ.

	— За тэгвэл яах вэ, хэлээд аль даа. Тхитэй гомдол мэдүүлэх мөнгө тэр бидэнд өгч байна, тэгэхээр тэр заргыг зүйл дуусгах мөнгө зээлэхгүй гэж үү дээ?

	— Өөрөө л мэд, гэвч түрүүн намайг таван пиастр зээлж ав гэхэд нь би зөвхөн гурван пиастр авахаар шийдсэн билээ. Би хүүтэй мөнгө, тэгэх тусмаа түүнээс авахаас айж байна.

	— За, над итгэ, би эмэгтэй хүн түүнтэй ярихад амархан гэв. Тэд ийнхүү үг хаялцан Фагийн эхнэр депутат руу явж, Фа өөрөө гэртээ харьж тахиагаа алж хоол хийхээр явлаа. Хагас цагийн дараа эхнэр нь баяр баясгалангаар бялхан, хайсныхаа тэндээс бардамнаж:

	— Эмэгтэйчүүд эрэгтэйчүүдийг бодвол ямар ч байсан дээр юм даа. Хэрэв чамайг очсон бол тэр мөнгө өгөхгүй байж мэднэ. Түүнийг харгис хэрцгий л гэдэг гэвч сүүлийн үед сайн болж, тийм ээ гэв.

	Тэрээр ийнхүү яриад хөхөвчөө тайлж нэгтийн таван цаасан дэвсгэр гаргаж хөгжилтэйгөөр хөхөрлөө.

	Фа тахианы хэрчим мах авч цултай нь хамт хоёр тавагт хийж саяхан айлаасаа зээлдэж авсан тосгуур дээр тавилаа. Толгойг нь хоёр хаатай нь тусгай тавилаа. Фагийн эхнэр дөнгөж сая худалдаж авсан шанцайгаа тосгуурын ирмэг дээр тавиад хажууд нь бас аяга хүрэн давсыг, цэцэрлэгээсээ тастаж авсан нимбэгийн хэдэн навчтай хамт тавилцав. Тэгээд хоёр аяга тахианы шөл тавивал их аятайхан боллоо. Жирийн цагт тахилын ширээн дээр байдаг дарсны жүнзийг Фа алчуураар арчиж, их л хүндэтгэлтэй байдлаар тавиураа тасалгаандаа авч орлоо.

	Цэрэг босож суниан, нуруугаа тэнийлгээд хөлөө хаялан гараа засаж суулаа.

	Фа түүнд дарс аягалж:

	— Манайд юу ч байсангүй, өршөөж хайрлаарай жаахан ч болсон дарс балгачихна уу гэв.

	Хоёр таваг тахианы цагаан мах хараад зочны сэтгэл хангалуун болж их л нэрэлхүү байдлаар:

	— Та чинь юу болж байна аа, ногоотой цагаан будаа л байвал болох нь тэр, тэгэхэд та одоо тахиа алчихсан байх юм гэлээ. Тэр хөлдөө наалдсан шаврыг ээлжлэн хөлөөрөө арилгаад, завилан сууж эзнийг урин:

	— За тэгвэл хоёулаа ханиараа идье гэхэд нь

	— Зүгээр зүгээр, би түрүүн зэгж идчихсэн.

	— Би таныг хооллоогүй юм гэж бодлоо, хамтаараа хооллох хөгжөөнтэй байдаг юм. Би өндөр тушаалын хүн ч гэсэн маш жирийн хүн байгаа юм... За тэгвэл би идье. Жаахан поваарь, нимбэг авчруулаач гэв.

	Фа хэдийгээр дургүй байсан боловч байхгүй байгаа хачрыг худалдан авчруулахаар эхнэрээ гүйлгэв. Фагийн эхнэрийг эргэж ирэхэд цэрэг Фаг зэмлэж:

	— Өө байгаа юм гэж бодсон билээ, худалдаж авахын хэрэггүй байж дээ! гэв. Зочин ихэд шунахайран идэж, уух зуур гэрийн эзэнтэй нэг ч үг сольсонгүй. Хоёр таваг хурмын зуур хоосорч тийнхүү бага хоол бэлдсэн нь Фад эвгүй мэт байсанд гал тогоондоо орж эхнэртэйгээ оройн хоол хийхээр үлдээсэн жаахан махаа авчирлаа. Дахиад хоол авчрахыг хармагц зочин уух идэхдээ улам умбан орлоо. Тэр дарсыг полхийлгэн шилний нь амаар хөнтрөв.

	Гэрийн эзний зочломтгой байдлыг харсан цэрэг илэн далангүй болж:

	— Ноён депутат намайг яагаад гэртээ дайлалгүй, танай руу хүргүүлсэн юм болоо гэж гайхаж байна. Дарга маань намайг нааш нь түүний хэргээр л явуулсан юм сан. Депутат байшинг минь авчихлаа гэж Тхи Ань түүнтэй заргалдсан байна лээ. Тэгээд дарга урьдчилан сануулж арга хэмжээ авхуулахаар намайг явуулсан болохоор тэр намайг хооллох зардал гаргах ёстой байсан юм гэв.

	— Та чинь намайг дуудсан мэдэгдэл авчирсан шүү дээ!

	— Тийм нь тийм л дээ, гэхдээ юу ч байхгүй таныг мөнгө заруулж байна. Депутат л дарга бид хоёрт баярлах ёстой байсан, гэвч баячуул цөмөөрөө адилхан юм, харахгүй юу, тэр намайг хоолло гээд тан руу түлхчихсэн байна.

	Фа өөрийнхөө явдал үйлсийг асууж шалгаавал цэрэг нууц дүр үзүүлэн юу ч мэдэхгүй хэмээн огтхон ч халгаасангүй.

	— Даргын мэдэх хэргийг би ярьж болно гэж үү дээ гэлээ.

	Хугас шил архи дороо суларч, Фа шилийг нь авахдаа «бүхнээс үргэлж татгалздаг энгийн хүний» боловсон чанарыг сэргээхийн тулд дахин нэг шилийг авъя гэвэл зочин нэмж:

	— Харин нэрмэл архи л аваарай, энэ дарс чинь хөлчүүрэх согтуурах зүйл ихтэй бас тэгээд амтгүй юм гэв.

	Фа арай ядан биеэ барьж бүтэн хагас хао авч нагац Батынхаа бэр Зау авгайг Тхигээс дарс худалдаж авч өгөөч гэж гуйв. Фа өөрөө тэднийд очих зүрх хүрсэнгүй.

	Цадаж ханатлаа идэж уусан цэрэг унтахаар хэвтлээ, тэгээд боссоныхоо дараа хошуу хүргүүлэх хүн тэрэг авах хэрэгтэй гэдэг шалтгаар бас хоёр хао Фагаас татлаа.

	
VIII

	Халуун улам их шатаж замын хоёр талаар нэг ч мод үзэгдэхгүй гагцхүү эргэн тойрон тэгш тал гялайх төдий ус шалбааг харагдана.

	Фа хошууны шүүхэд очихоор яваа нь энэ ажээ.

	Тэр толгойгоо урт алчуураар боож, хар ёрог даавуун дээл, цагаан өмд өмссөн нь цөмөөрөө ахын нь эхнэр Зы аль эрт нөхөртөө хийсэн боловч эдүгээ хүртэл өмсөх хэрэг гараагүй байсныг Фа зээлдэн авч өмссөн нь энэ билээ. Тосгоноос хошууны төв хүртэл зургаан километр тул Тигээс нарны цагаан шүхрийг нь гуйж авчээ.

	Фа баярлах түгших хосолно. Депутат Лайн өгсөн захиаг өвөрлөж, хошуу дарга өөрийг нь хайрлаж, тусална гэдэгт итгэж баярлана. Хошууны захиргаа руу анх удаа ирж байгаадаа, бас туршлагагүйдээ сэтгэл түгшинэ

	Тэр таван пиастр, хоёр хао, дөрвөн сутэй байлаа. Депутат Лай хоёр гурван пиастр түүнд өгвөл болно гэсэн тул даргад бүх мөнгөө барихыг бодсонгүй. Депутат хүлээн авах танхимд яаж орох, байрны хаана нь цэрэг хаана харуул байдаг, даргын бичиг хэргийн эрхлэгч ямар тасалгаанд, дарга өөрөө хаана байдгийг Фад хэлж өгсөн байлаа. Мөн цэрэг түшмэлүүдтэй хэрхэн ярилцахыг зааж өгчээ. Депутат хэлэхдээ: Фа чи жирийн ард учир хуулийн дагуу яг тогтоосон өдөр цагт нь шүүх дээр очих ёстой; депутатын мэтийн хүмүүс бол дуртай цагтаа очих юм уу, хүлээн авах танхимд орохгүй байж болно. Даргатай хэдхэн минут уулзсаны дараа гэртээ эргээд ирж болно хэмээн депутат Фад итгүүлэв. Ийм дээрээс Фагийн эхнэр аяыг нь олоод үлдсэн мөнгөөрөө Ши өвгөний мухлагаас арван хайрцаг тамхи, хэдэн арван багц чүдэнз, зургаан ширхэг саван, хайрцаг синька, то-том13 тоглодог хөзөр хоёрыг авчрахыг даалгажээ.

	Фа хошуу захиргааны хаалган дээр ирээд, түдгэлзэсхийн зогссоноо дотогш шагайж харвал ийш тийшээ хөлхөлдөн буй хүмүүсийг харлаа. Тэр гэрт нь ирж зочлуулсан өнөөх цэргийг олж дарга дээр оруулж өгөөч гэж гуйя гэж бодов. Ер нь тэр цэрэг захиргаан дээр очихдоо манайхаар ороорой гэж шургуу урьсан билээ.

	Гэвч Фад танил хүнтэйгээ тааралдах аз дайрсангүй. Тийм ээ, с зүс үзээгүй хэн хүнтэй хашаанд орох хэрэгтэй боллоо. Хаалганы хажууд буу барин зогсож байгаа харуулын хажуугаар өнгөрч Фа шүхрээ боловсноор буулгаж сагсгар банг модны сүүдэрт зогсон яахаа мэдэхгүй хүлээнэ.

	Ямар ч болсон тэр айх ажээ. Тэр нэг ч хүний өөдөөс харж чадахгүй байв. Тэр харуул дээр очих уу, байх уу гэж тээнэгэлзэж байтал «за тэгье» гэх дуу гэнэт сонслоо. Тэгээд сандрангуй гүйх манаачийг хараад гэртээ эргэж хариад заргалдах тухай дурдаагүй өөр захиа бичиж өгөхийг депутатаас гуйхаар шийдлээ.

	Тэгтэл ямар нэгэн хүн ирж бодлыг нь таслан;

	— Хүүш чи ямар хэргээр яваа вэ? гэвэл Фа ээрсээр

	— Би би депутат Лайгаас даргад бичиг авчирсан юм, энэ тухай мэдэгдэж хайрлана уу гэв. Цэрэг хариу ч өчсөнгүй өөр нэгэн хүн дээр очлоо. Хэдэн минутын дараа хоёр дахь цэрэг ирж нөгөөх л асуултыг тавихад Фа мөн л хэлдэг үгээ хэллээ.

	Дахиад хэдэн минутын дараа гурав дахь цэрэг ирж Фа ахиад л тайлбарлаж ярьсан боловч өнөөх хуншгүй дуугүй байдалтай тулгарав.

	Мужийн төвд автобусны буудал дээр амьтныг урин дуудаж чинээнийхээ хирээр хашхиралдаж буй пиу зарагчдыг Фа санаандаа оруулав. Тэгээд бүх үнэнээ хэлэлгүй алдаа гаргаж хэмээн ойлгов. Депутатын захиа даргын дуудлагаар шүүхэд ирсэн мэдэгдлийг бодвол бага анхаарал татах нь лаваа. Ийм дээрээс нэлээд дэглэмтэй байрын дөрөв дэх цэрэгт:

	— Би шүүхэд ирсэн гэж хариулав.

	— Юуны чинь шүүх, дарга ажилтай байгаа гэж цэрэг хөмсөг зангидан бүдүүлгээр хэлэв.

	— Намайг яаралтай дуудсан юм гэвэл

	Энд хүлээж бай. Маргааш л бол! хэмээн цэрэг дахиад л тас дайрч

	— Даргад ирсэн бичиг цөмөөрөө яаралтай байдаг юм гэж бавтнав.

	— Би алс холоос ирсэн болохоор яая гэх билээ, даргад л айлдаж орхино уу... хэмээн Фа айн шулганалаа

	Харгалзагч Фаг хөлөөс толгойг нь хүртэл ширтэн харж ойртож очоод мэлмийгээ өргөж:

	— Чамд юм бий юу гэж аяархан асуулаа.

	Фа хөгжөөнтэй болж халааснаасаа захиагаа гаргаж инээмсэглэн:

	— Бий, бий, манай депутатаас өгсөн захиа энэ байна гэвэл гэнэт тас бууж цэрэг байдаг хүчээрээ Фагийн цээж рүү нударч:

	— За май «Депутат» чинь Депутаттай гэнэ шүү! Нөгөөдөр депутаттайгаа ир гээд захиаг нь булаан авч газар шидчихээд яваад өглөө. Фа айн чичирч бөхийсөөр захиаг авлаа. Чухам юу болсныг тэр ойлгож чадсангүй, гэвч цэргийн хойноос гүйж очин залбирсаар:

	— Яагаад нөгөөдөр болдог бил ээ? Даргад айлтгаж өршөөж үзээч гэж гуйв.

	Цэрэг зогсож их л зэвүүрхсэн байдалтай хөмсөг сөхийлгөн хүлээн авах танхимын тийш толгой дохиод?

	— За чи депутаттай юм бол шууд яваад ор гэв.

	Фа итгэж хаалга руу алхах гэтэл дээлийн хормойноос барьж авбал хуучин муу даавуу хүүрлээ. Фа айн, хорсол төрлөө.

	— Цэрэг улайж, заналтайгаар:

	Хаачих нь вэ? хэмээн асуулаа.

	Фа энэхүү хачин асуудалд юу гэж хариулахаа мэдсэнгүй. Цэрэг дөнгөж сая ор гэчхээд тэр дороо хаачих нь вэ гэж асууж байгаа нь огтхон ч ойлгогдохгүй ажээ. Энэ үеэр хэн нэг хүн цэргийг дуудвал тэр «жаа» гэж чанга хариулаад хурдан гүйх зуураа эргэж харан гараараа зангаж:

	— Эндээ зогсож бай, тэгэхгүй бол сайхан мэдээрэй! гэв.

	Сул болсон Фа хүлээх танхимын хаалга руу болгоомжтой очиж хошуу даргын албан өрөөний хажууд шийдэмгий бус эргэлдэнэ.

	Тасалгаанд бичиг хэргийг хөтлөгч, нарийн бичгийн дарга хоёр зэрэгцэн сүүтгэнэнэ.

	Фа тамхи татаж, ямар нэг яс зорж буй нэгэн түшмэлийг хаалга халхалсан далдавчийн завсраар харлаа. Фаг орохоор завдтал гэнэт тас буулаа. Мэргэжилтэй зодоочийн буулгасан алгадалт Фаг дөжрүүлж хамаг толгой янгинаад явчхав.

	— Ёо, ёо!

	Тэр тэсэж чадсангүй хашхирахад түүнийг заамдаж гулдран довжоон дэр гаргаж, золтой л хашаа руу гаргачихсангүй. Цэрэг нүдээ гялалзуулан шүдээ хавирч түүн рүү дайрч:

	— Чи бас өвөг эцгээ дуулдахаар хашхирах санаатай байна уу? Турсага минь чамайг дуугарахгүй болтол чинь нүднэ шүү ! гэв.

	— Танд андгайлъя... гэтэл

	— Шаар минь би чамайг энд зогсоод хүлээж бай гэсэн, тэгэхэд чи дуулахгүй байна гэнээ? Шоронд орохыг хүсэж байна уу?

	Фа жаахан сэхээ авч харгис хэрцгий цэрэгт заамдуулан өөрийн эрхгүй дагаж явав. Хүлээн авах танхимд ороод цэрэг дахин нүд үзүүрлэж:

	— Чи надаас илүү эрх мэдэлтэй болох гээ юу? гэж уурлав.

	Тэгээд Фаг цээж рүү нь дахин хүчтэй дэлсэв. Энэ удаа Фа бага зэрэг туршлага олж аль болохоор өвдөхийг тэвчин хашхирахгүйг хичээлээ. Гэвч цэрэг мөн л занаж:

	Хашхирвал шоронд хийнэ шүү. Би чамайг энэ зангаа арилтал хашраая даа. Даргыг тэр депутаттайгаа адилхан битгий бодоорой.

	Фа бөгтийн гараараа цээжээ дарж:

	— Та өөрөө намайг ор гэсэн шүү дээ! гэвэл

	— Би чамд тэгж хэлсэн бол, шаар минь чи бодох ёстой байсан биш үү. Чи гахай шиг тэнэг амьтан юм аа. Хэрвээ дарга дээр орох гэсэн бол надад яаж хандах хэрэгтэй байснаа чи мэдэхгүй юу?

	Манаач депутатаас илүү хүчирхгийг Фа гагцхүү одоо л ойлголоо. Фа сандрангуй нахилзаж:

	— Андгайлъя та намайг уучилж хайрлаарай. Хэрэв би ямар нэгэн юмыг мэдэхгүй бол та илэн далангүй хэлж орхино уу гэвэл

	— Чамайг юмтай юу, үгүй юу гэж асуухад чи яагаад тэр депутатынхаа бичгийг гаргаж ирсэн бэ. Чиний депутат чинь тийм их хүчирхэг юм уу?

	— За би үнэндээ мэдсэнгүй л дээ.

	— Чи үнэхээр тэнэг хог байна. Чи надгүйгээр дарга дээр орно гэж бодож байна уу?

	— Фа бүгдийг бүрэн ойлгож:

	— Намайг орохыг зөвшөөрөөч дээ би танд талархъя гэж сандрангуй хариулбал цэрэг толгой сэгсэрч:

	— Ямар ч «талархал» хэрэггүй, юм байвал одоо аваад өг, мөдхөн дарга намайг дуудах болно, чамтай зууралдаж байх цаг алга гэв. Тэр ийнхүү хэлээд, гараа сарвайж Фагийн халаас, бүсийг түргэн барьж үзэв. Тэгээд боодолтой тааралдахад, мөнгө гэж тааварлаад нэлээд зөөлөрч:

	— Дарга дээр орох ажилтай ирсэн мөртөө мөнгө зарахыг хүсдэггүй та нар яасан тэнэг улс вэ. Түргэн хэдэн хао өгөөдөх, тэгэхгүй бол...

	— Танд андгайлж, үнэнээ хэлэхэд би маш ядуу хүн гэвэл цэрэг нүд үзүүрлэн:

	— Та нар цөмөөрөө гахай шиг тэнэг улс юм аа. Нэг бол дарга дээр орж, чамтай сайн харьцах болно, үгүй бол зах дээр очиж юу тааралдсанаараа хооллон хэчнээн ч хүлээж магадгүй, энэ хоёрын чи алиныг сонгож авах вэ?

	Фа биеэ барьж боловсноор инээмсэглэнэ. Тэр дахиад гуйвж чадсангүй. Чимээгүйхэн санаа алдаж, аажуухан эргэж бүсээ тайлан нэг хао авч инээмсэглэсээр цэрэг рүү сарвайн:

	— Над байгаа нь л энэ байна авч хайрла гэвэл цэрэг мөнгийг авч халаасандаа хийгээд:

	— Бас нэг хао өг, үгүй бол ярихын хэрэггүй гэхэд

	— Андгайлъя, над дахиад хао яаж байх вэ?

	— За тэгвэл боллоо гээд цэрэг эргэхэд Фа сандарч түүнийг дуудан:

	— Намайг сонсооч дээ! гээд толгой сэгсрэн бас нэг хао гаргаж бүсээ бүслэн өөрийгөө цагаатгахыг ядан:

	— Үнэнээ хэлэхэд үлдсэн нь энэ байна. Энд ийм журамтайг би мэдсэнгүй гэв.

	Тэгтэл хэд хэдэн зоос унаж өнхөрвөл цэрэг цахилгаан мэт хурдан бөхийж тэрний нь аваад их л сэтгэл хангалуун хөхөрч мөнгийг хармаалаад Фаг албаны тасалгаа руу аваачиж мэдэгдлийг нь барьсаар тийшээ орлоо. Хурмын дараа гарч ирээд гараараа даллаж:

	— Нарийн бичгийн дарга дээр ор гэв.

	Депутатын тусламж үзүүлээрэй гэж гуйсан захиаг даргад дамжуулан өгч чадахгүй бий дээ гэж айсан Фа эргэлзэн тээнэгэлзсээр зориг орж цэрэгт хандан:

	— Дарга дээр орж депутатын захиаг өгөхийг зөвшөөрч, өршөөж айлдана уу гэвэл цэрэг аяархан:

	— Сармагчин минь, түрүүн хэлж болсонгүй юу! Маргааш л дамжуул гэвэл

	— Үгүй, яаралтай юм сан.

	— За, за над мэдэх юм алга.

	Фа түрүүчийнхээ алгадуулсныг санаж байрандаа хавчганав. Гэвч цэрэг түүнийг нударч:

	— Сармагчин минь, дарга завтай байгаа ор! Фа хаалганы хажууд шүхрээ орхиж ороод: — Танд андгайлъя хэмээн нахилзан мэндэллээ. Дарга хуучин хэвээр мацзян тоглоомын яс зорж тамхиа баагиулах ажээ. Тэр мэндийн хариу хэлж толгойгоо өргөөгүй учир Фа алга хавсран хүлээлээ. Ардын ивээгч маань онцгой хүн байлаа. Түүнийг хараад тарган мах гадар гадраар залдаг цатгалан хүн юмаа гэж бодож болно. Дарга жигшмээр муухай тарган хүн байв. Толгойгоо гилжийлгэхэд нь хэт бүдүүн хүзүү, давхар эрүү нь хатуу захандаа шахагдан хацрыг нь хоёр тэнцүү хуваасан хуниас үүсгэжээ. Цулцгар хацрыг нь ганц атгахад бидний хашин гэж нэрлэж заншсан шингэн тосыг хэдэн литрээр нь гаргахуйц тийм шалхгар аж. Хөмсөг нь бараг нүдээ тагласан өтгөн ажээ. Түүний нүүрийг төмрөөр хийсэн гэж бодмоор эрүү уруул хацар шанаа нь гайхмаар хар бүлгээ. Гэвч тийм биш байлаа). Энэ нь өнөө өглөө дарга хусахаа мартсан битүү хууз сахлын ул байв.

	Дарга толгойгоо энгийн алчуураар боожээ. Түүний сүрлэг царайд аль болох олон хуниастай алчуур зохино. Даргын толгойгоо боосон алчуур модон торхны бүслүүрийг санагдуулна. Түүнээс гадна дарга алчуураа маш эвгүй боосон тул гоо зүйн өчүүхэн бага мэдлэгтэй хүнд ч гэсэн алчуурыг нь засаж сайтар өмсгөмөөр санагдах биз ээ.

	Даргын биед ч нүсэр их илүүдэл бий болжээ. Гэвч даргын дөрвөн зүг найман зовхист зүрх муутай хүнийг айн чичиргэх зэвсэг: гар буу, жад сэлэм, буу илд... тэргүүтэн байх бөгөөд энэ үзэсгэлэнгийн аль нэгээр жирийн ардыг хөнгөн хатгахад тэр хүн дороо; цааш харахад хангалттай ажээ. Эдгээр зүйлийг хараад Фа цонхийн цайлаа.

	Гэнэт дарга толгой өндийж харвал Фа цахилгаан гүйдэлд цохиулсан мэт чичрэн дагжиж нэг ч үг дуугарч чадсангүй.

	— Юу гээ вэ? гэх бүдүүн баргил дууг сонсоод Фагийн хэл тагнайдаа наалдчих шиг болов. Гэвч дарга тийнхүү асуугаад дахин мацзянаа зорж эхэллээ. Фа жаахан сэхээ орж өөрийнхөө ажил үйлсээ саналаа.

	Тэр хармаанаасаа захиагаа гаргаж засаад ширээ рүү очиж дахин чичирсэн боловч:

	— Андгайлъя... дарга минь... депутат... гэсэн үгийг хэлэв.

	Фа арай ядан хөдөлсөөр захиагаа ширээн дээр тавьж булан руу очиж сэхээ авахыг хичээн алга хамтатган зогслоо.

	Дарга түрүүчийн адил хэрчим цагаан ясаа харсаар захиаг тэмтрэн авч дугтуйг задлан хэдэн мөр уншсанаа толгойгоо өргөж:

	— Чиний депутат чинь яасан олон гуйлттай юм бэ, гайхмаар юм аа. Дөнгөж саяхан Тхи гэдгийг хамгаалаач гэж гуйсан байсан, харин өнөөдөр чиний тусын тулд шийдвэр гарга гэж гуйсан байна.

	Тхи бид хоёрыг муудалцуулахын хэрэг юу байна аа, депутат яах гэсэн юм бол хэмээн Фа учрыг эс ойлгон улам их айлаа. Дарга захиаг уншиж дуусаад толгой өндийлгүй.

	— За яах вэ, депутатыг чинь хүндлэх үүднээс чамайг уучилъя, дуулав уу? Нарийн бичгийн дарга дээр оч, би чамайг байцаа гэж хэлье гэлээ.

	— «Мэдлээ» хэмээн Фа хүндэтгэн хариу өчөөд ивээгч рүүгээ бахархан харвал энэ үед захиаг дахин уншиж байсан дарга ширээний өнцөг дээр байсан хоосон тавгийг гараараа хэдэнтээ тэмтэрч юу ч өртсөнгүйд толгойгоо өргөж Фа руу шууд хараад гайхсан маягтай:

	— Хаана байна аа? гэж асуулаа.

	Даргын чухам юу гэж асууж байгааг ойлгоогүй учир Фа мөн л гайхлаа. Гэвч ямар ч л байсан:

	— Мэдлээ хэмээн хариулав.

	Дарга хөмсөг зангидан:

	— Юу «мэдлээ» гэж? Хаана байна? Яах хэрэгтэйг депутат чамд хэлээгүй гэж үү, аан?

	— Тийм ээ, би ирж, өршөөнгүй танд өөрийгөө шилжүүлэх ёстой байсан гэвэл дарга түүний үгийг тастаж:

	— За, за би мэдэж байна, миний өмнө битгий шүлсээ савируулаад бай. Битгий хуурч мэхэл. Чи над таван пиастр барьж, бас хорин пиастраар талархах юм бол би чамайг энэ удаа өршөөх ёстой гэж депутат бичсэн байна

	Фагийн толгойтой үс арзайн бослоо. Тэр зэрлэг амьтны үүрт орсон ажээ. Тэрүүнд одоо таван пиастр бэлэн авч дахиад хорин пиастр хаанаас олох бил ээ? Ээ түүнийг сүйрэлд хүргэсэн яасан муухай аргатай зальжин этгээд вэ? Фа чичрэн дагжиж, солиотой хүн мэтээр:

	— Танд андгайлъя, би ядуу хүн, тэнгэр л таны өршөөнгүй сэтгэлийг энэрэн талархах болно...гэвэл дарга нүдээ бүлтийлгэн:

	— Ядуу бол эндээс зайл! Хэчнээн цагийг минь дэмий үрлээ гээд — манаач аа үүнийг шоронд хий гэж дуудав.

	— Танд андгайлъя...

	Нөгөөх цэрэг орж ирээд Фагийн ам руу хоёр удаа дэлсэж заамдаж аваад гадагш нь гаргалаа.

	Дарга хуучин хэвийн байдлаар тайван болж мацзяны ясаа дахин зорж гарлаа.

	
IX

	Фа шүхрээ авах гэсэн боловч цэрэг хэт хурдан чирсэн тул ажсангүй Фагйн амьдралд энэ шиг их золгүй явдал байгаагүй тул тэр өөрийгөө солиорч гэж бодлоо. Гэхдээ чухам яах гэж байгааг ойлгосонгүй. Харин энэ бүхэн өөрийн нь туршлагагүйгээс боллоо хэмээн гагцхүү тааварлаж байв.

	Орон дээрээ хэвтэж байсан харгалзах албаны дарга гэмт хэрэгтнийг хараад босон харайж, цэргийн өмнөөс угтан очиж,

	— Дарга үүнийг шоронд хий гээ юу? Яасан юм болоо?

	— Дарга юу ч хэлээгүй!

	Харгалзагч энэ үед хүнгүй шоронгийн хаалгыг онгойлгож Фаг түлхэн оруулав. Нойтон чийгтэй газар Фа гишгэж жихүүцэн чичрэв. Өрөөний буланд хатуу модоор хийсэн хүнд тушаа харагдах бөгөөд харгалзагч өрөөсөн талыг нь ангайлган:

	— Суу! гэж тушаагаад журам ёсоор чамайг тушаадахъя гэв.

	Фа нэгэнт хаширсан болохоор эсэргүүцэж зүрхэлсэнгүй. Тэр уйлмаар байсан боловч дүрэм горимыг нь эвдчих вий хэмээн айж, гагцхүү аяархан амьсгалж уй гашуугаа нуухыг хичээнэ. Тэр сэрвэгэр сүрэл дээр өмдөө муухай болгохгүйг хичээн сууж, хагас дугуй нүх гаргасан хатуу модон тушаа руу хөлөө хийвэл харуулын дарга нөгөө тал дугуйг дээрээс нь тавихад сүрхий өвдөв. Хүнд тушаа хөлийг нь хөрөөдөх мэтээр ясанд шигдэнэ. Цоож дуугармагц өвчин тэсэхүйеэ бэрх болоход Фа ярвайж:

	— Андгайлъя танд, миний хөлийг жаахан суллаад өгөөч, маш их өвдөж байна! гэж гуйлаа.

	Харуулын албаны дарга юу ч хэлэлгүй хөлийг нь модон тушаанд хийж

	— Чи ямар хэрэг хийсэн бэ? Үнэнээ хэл гэж асуулаа.

	— Андгайлъя, би ямар ч хэрэг хийгээгүй.

	— Чи Хулгайч уу, дээрэмчин үү үнэнээ хэл, би чиний гэмийг хөнгөрүүлэхийг бодъё.

	Гэвч Фа хүмүүст эргэлзэж сурсан бөгөөд ямар ч гэмгүй тул юугаа ч нуух билээ:

	— Барих мөнгөгүй байсан учир дарга намайг шоронд хийсэн юм. Ингээд л гэвэл харгалзагч итгэсэнгүй.

	— Яалаа гэж гэнээ?

	Харуулын дарга бүгдийг нь тодорхой мэдээд өөрийгөө өрөвдөх байх хэмээн итгэсэн Фа болсон бүх явдлыг нэгд нэггүй ярилаа.

	Дарга түүний яриаг сонсоод:

	— Тийм ээ,  тэр хөгшин шаар хошуу даргад олз оруулж, чам шиг амьтдыг хохироож чаддаг хүн. Даргад өргүүлэхийн тулд Тхид гучин пиастр зээлдүүлснийг чи мэдэх үү?

	Фа мэдсэн боловч түүнд итгэсэнгүй. Тэр хошуу захиргаанд албан хааж буй хүмүүст итгэхгүй байв. Тэд бүгдээрээ харуулаасаа аваад, харуулын дарга хүртлээ депутатыг харааж, депутат Лайг ямар нэгэн талаар үзэн ядаж байхыг харлаа. Лав тэд Фаг мэхлэхийг бодсон бололтой, яагаад гэвэл депутат Фаг арай л дутуу мэхэлсэн аж.

	Харуулын албаны дарга Фа руу харж яриагаа үргэлжлүүлсэн нь:

	— Чамайг зөвхөн мөнгө бариагүйн төлөө дарга шоронд хийх ёсгүй, чи зальтан этгээд байна. Чи бүдүүлэг загнасан юм уу эсвэл ямар нэгэн буруу хэрэг хийсэн нь лавтай. Шоронд орсон хүн болгон л цөмөөрөө буруугүй гэж сайрхдаг юмаа.

	— Би чин үнэнээ ярьж байна.

	Гэвч дарга үүнийг огтхон ч анхаарсангүй.

	— Хэрвээ чи бүх үнэнээ хэлэхгүй бол тэнэглэж байгаа чинь тэр. Хэрэв надаар туслуулахыг хүсэж байгаа бол юу болсон бүх үнэнээ ярь. Над үнэнээ хэлчих, тэгвэл чи бүгдийг даргад ярихыг би шаардахгүй. Хэрэв над бүгдийг нь хэлбэл цаашид яахыг чинь би зааж өгье. Ингэвэл чи мөнгө зарсан ч бага зарна, харин чи дарга дээр очиж бүхнээ түүнд яривал чамайг амьд тавихгүй. Даргын дэргэд нэг болгоомжгүй үг хэлбэл жил шоронд суухаа мэдэж байна уу. Би чамд урьдчилан сануулъя.

	Харуулын албаны даргын заналхийллийг сонссон Фа түүнээс нүд салгалгүй ширтэж дотор нь улам ч эвгүй болно. Гэвч өөрийн нь бүх гэм түүний эв дүйгүй, мулгуу удаан байсанд оршино гэж итгэн:

	— Би даргад мөнгө барихдаа хожимдсонд л буруутай гэж шийдмэг хариулав.

	Харгалзагч бодлогошрон, уруулаа мурийлгаж:

	— Чи мөнгөтэй гэж ярьдаг хэн юм бэ. Чиний аз жаргал чинь депутат юм биз дээ, тэгээд чи даргын өмнө хамраа өргөж байна уу.

	Фа эсэргүүцэж:

	— Үгүй надад үнэхээр мөнгө бий.

	Фаг урхинд орсныг мэдсэн харуулын дарга бас нэг өдөөн хатгасан асуулт тавилаа:

	— За тэгээд чиний мөнгө хаана байгаа юм бэ? Ингэж залсаар байгаад л орчихсон байна шүү дээ гэв.

	Үнэнээ батлахын тулд Фа бүсээ тайлж нэгтийн дэвсгэр таван пиастр гаргаж харуулын даргын өмнө эргүүлэн:

	— Энэ байна. Би таныг мэхэлнэ гэж үү дээ.

	Гэнэт хөгшин үнэг мөнгийг булаан авч нэг цаасан дэвсгэрийг нь хармаандаа хийгээд баяртайгаар хөхөрч:

	— Аа чамайг мэдлээ, чи миний гараас гарахгүй! Өнөө оройн то-том тоглоход яг таарна гэв.

	Тэгээд дахин ярилцсангүй, цагдаад мэдэгдсэн хулгайч мэт зугтан гарч хаалгыг хаан цоожлоод, эргэж харан хөхөрлөө. Тэр ийнхүү зальжин мөнгөтэй болсондоо сэтгэл хангалуун ажээ.

	Зальжин эрийн хойноос Фа гараа сарвайж хөл дээрээ боссон боловч хөл нь хугарах мэт болж янгинан өвдлөө. Тэр хөлөө тэврэн авч базаж, өвчин гоморхол хоёртоо гэнэт хорсон уйлав. Төрийн байгууллага зах зээлээс ч бохир муухай гэж хэзээ ч тэр бодсонгүй. Одоо түүнд зөвхөн дөрөвхөн пиастр үлджээ. Депутатын бичсэнээр даргад өргөдөг юм билүү? Ингэвэл хэрэг хийгээгүй гэж дахиад ярихгүй болно. Одоо түүнд үнэхээр таван пиастр бий гэж үү? Тэгэхээр даргыг үнэхээр хуурчээ. Чингэхлээр өнөө маргаашдаа суллагдаж харих найдлага огтхон ч алгаа. Харин даргыг малласан хэрэгт хүнд шийтгэл оногдож байна. Фа хоёр пиастр хиртэй мөнгө дэмий үрснээ бодоод гэр бүлээрээ бүхэл сар амьдарч болох цус, хөлс асгаруулан байж олсон тэр мөнгө маш хайран байлаа.

	Фа өрөөндөө сууж цонх руу харахад сэтгэл нь түгшин зовно. Сарын дараа ч юм уу, хоёр сар юм уу хэдэн жилийн дараа хэзээ эргэж ирэх нь тодорхойгүй байгаа нөхрөө хүлээж буй эхнэр нь хөөрхийлөлтэй байлаа... Хөөрхий тэр эмэгтэй түүний гай зовлонд өртсөнийг тааварлаж хайн эрж, гай тотгороос нь гаргахын тулд туслахыг хичээж байгаа бол уу?

	Түүнийг шумуул, шоргоолж өвтгөн хазаад ч тэр юм уу хоёр хөл хөшиж өвчнийг мэдрэхээ болив. Өчүүхэн жаахан хөдөлбөл яс мах нь шархиран шаналгах тул Фа хөдлөлгүй суусаар ядарлаа. Амьдралд хүн болгон л хувьдаа тэнэг, гэхдээ. аливаа шалтгаангүйгээр толгойгоо дүүжлүүрт угласан тэр хүн бүр ч тэнэг хэмээн тэр бодлоо. Тэнгэр, Будда бурхан хоёр депутатыг Фагийн хойноос очиж суллахыг гуй гэж хэлнэ гэдэгт гагцхүү итгэж байлаа. Зөвхөн депутатын хүчин чадал өөрийгөө аварна гэж итгэж байлаа.

	Нар тонгойж хашаанд хүүшлэх тутам Фад улам ч их түгшил төрнө. Тэгээд бас юм идэж, тамхи татмаар санагдана. Хажуугийн тасалгаанд харгалзагч юм идэхийг сонсмогц өлсгөлөн улам ч зовуурьтай боллоо. Тэр өнөөдөр хоолгүй үлдэх нь лавтай ажээ.

	Харанхуй болж хөл хөдөлгөөн намдаж чимээгүй болоход эхнэр хүүгийн бодол өлсгөлөнг сатааруулна. Харин түгшүүр аймшигтай, нойр хүрэхгүй урт шөнө үргэлжлэх ажээ... Өнөөдрийн өдөр хүртэлх эрх чөлөөтэй байсан шигээ байхыг тэр ихэд хүснэ. Тэр урьдын адил хэзээ аз жаргалтай болдог бол оо? Ирээдүйнхээ тухай тэр бүрэг бараг бодон санаа алдана.

	Эцэст нь гэдрэг харан хэвтэж уй гашуу, итгэл найдвар. өлсгөлөн зовлонгоо мартахын тулд унтахыг хичээн нүдээ анилаа. Гэвч хуурай газар огтхон ч байхгүй дан нойтон ажээ. Шумуул яг л зөгийний үүрэнд орсон мэт дүнгэнэлдэнэ. Хажуугийн тасалгаанд керосин дэн сүүмэлзэж харуулын дарга гурван хүний хамт гэрэл рүү ойртон суугаад то-том тоглоно. Харуулын даргын чанга хөхрөх чимээ Фагийн зүрхийг хутгаар зүсэх мэт ажээ.

	Тэр хэчнээн ч хичээсэн унтаж чадсангүй. Үүр цайхын өмнө хоёр гурван удаа зүүрмэглэсэн боловч тухай бүр аягүй зүүд зовооно. Нэг бол гэртээ эхнэр хүүхэдтэйгээ, үгүй бол түүнийг аймшигт балар хорт модон дотор цөлж байна гэж зүүдэлнэ. Тэгээд сэрэхэд хөл өвдөж, бие бадайрсан байх тул маргааш өдрийн тухай түгшин бодлоо.

	
X

	Фагийн эхнэр энэ шөнө бас л унтсангүй. Тэрээр зовон түгшиж нэг бол босож орон дээрээ суун, эсвэл хүүгээ тэвэрч хаалган дээрээ гаран зам руу харна. Зөвхөн захиа өгчхөөд л эргэж ирэх ёстой байсан нөхөр нь яагаад өдий болтол хошууны захиргаанаас эргэж ирээгүйн учрыг эс ойлголоо. Эсвэл хошуу дарга хаашаа ч юм бэ явчхаад Фа хүлээж байгаа юм бол уу? Фа даргад таалагдаж түүнийг сар тутам цалинтай харгалзагчаар үлдээсэн байж магадгүй еэ? Орой гэнэт зовхи нь татахад тэр улам ч их түгших болов. Толгойд элдвийн тэнэг бодол орж ирнэ. Нөхөр нь хаашаа ч явсан айлд унтаж байгаагүй ба үргэлж гэртээ эргэж ирдэг байлаа. Тийм ээ, с эл хуль хоосон мэт санагдаж, хулгайчаас бас айна. Гэрт нь эд хогшил гэхээр юм огт байхгүй авч бараа таваартай хайрцаг нь хэдэн арван пиастрын үнэтэй бүлгээ. Фагийн эхнэр хашаа руу очиж бяцхан Бонгийг хамт унтах зөвшөөрлийг нагац Батаасаа гуйлаа. Гэтэл охин харанхуйгаас айж, явж зүрхэлсэнгүй учир харанхуй болмогц Фагийн эхнэр хаалгаа түгжин хүүгийнхээ хажуугаар унтахаар хэвтлээ. Гэлээ ч гэсэн нойр хүрсэнгүй. Тэр байшингийнхаа хажуудах далдуу модыг хэдэн удаа шуугих, Доиг гацааны хэний ч юм нохой шөнө дөл хэдэнтээ хуцахыг тоолон чагнана. Зам дээр чимээ гарах бүрийд баярлаж, дараа нь дахиад л түгшинэ. Тэр шөнө дундын үед босож үүднийхээ өрөөний хаалгыг онгойлгон бокепийн үрийн чанамал буцалгалаа. Тэгээд толгойгоо угааж үснийхээ хатахыг хүлээж хэсэг сууснаа дахин хэвтлээ. Шөнө дөл дуугарах шувуудын хашхираа, шаржигнах чимээ бүр сайн муу алин боловч бэлэг совинг зөгнөнө.

	Тэр эмэгтэй хэдийгээр маш бага унтсан боловч үүрээр босоход бие нь цовоо сэргэлэн байлаа. Хүү нь хөхөө эрэх мэтээр үе үе уруулаа татгануулан хөдөлгөж тайван нойрсоно. Тэр сагсаа онгойлгож алтан цаасан дэвсгэр гаргаж тосгоны сүмд очиж буян үйлдэж нөхрийн минь ажил үйлс бүтэмжтэй яваад ирэх болтугай гэж гуйн мөргөхөөр явлаа. Эндээс эргэж ирээд галаа ноцоож цагаан будаа чанан Бонгийг туслаач гэж дуудав. Тэр нөхрөө байхгүйд ганцаараа идэж сураагүй тул хоол унд ч орсонгүй, өчигдөр оройн хоолноос үлдсэн жаахан давсалсан кунжут14 хэмээх тослог ногоо идэж, харин жигнэсэн далайн хавчаа нөхөртөө үлдээлээ. Тэгээд хүүгээ сэрээж хооллоод бүсэндээ нэг пиастр, хоёр хао зангидаж дамнуургаа мөрөвчлөн явсан боловч зах руу яваагүй харин нагац Батын руугаа эргэснийхээ учрыг ч өөрөө ойлгосонгүй:

	— Нөхөр маань гэртээ байхгүй байгаа, бараатай хайрцгаа танайд орхихыг зөвшөөрнө үү. Би өнөөдөр зах руу явахгүй хошуу руу явж жаахан юм худалдаж авмаар байна гэвэл

	— Цаадах чинь эргэж ирээгүй хэрэг үү?

	— Ирээгүй, чухам юу болсныг мэдэхгүй байна гээд санаа алдав.

	— Шөнө дундын хирд нохой хуцаж, хүн хашхирахад би түүнийг эргэж ирлээ гэж бодсон юм. Тэг, тэг зах яваад яах вэ, хошуу руу явж юу болсны нь мэд.

	Фагийн эхнэр сагсаа гэрт оруулж ирэхэд Бат гуай:

	— Өнөөдөр чинь хошуунд зах зээлийн өдөр, тийм байх аа? гэж асуувал

	— Тийм ээ.

	— Тэгвэл гахай хямд үнэтэй байвал над бүтэн хагас юм уу хоёр пиастраар хос торой аваад ирээрэй. Би дараа үнийг нь төлье гэхэд Фагийн эхнэр инээмсэглэж |

	— Би юм авах хэдхэн пиастртай, тэгэхээр танд яаж илүүчилж юм авах билээ хэмээн татгалзахыг оролдлоо. Нагац Бат нь тасалгаанаас уутан хэтэвчээ авчирч нэгтийн цаасан пиастр, арван хаопийн хамт гаргаж түүнд өглөө. Фагийн эхнэр тохуурхаж

	— Та чинь ийм баян байгаа хойно над бас нэг пиастр зээлдүүлчих, би маргаашийнхаа олзвороос өгье гэв.

	— Юуны чинь баян байх билээ, энэ чинь Заугийн саяхан зарсан гахайны мөнгө гээд санаа алдаж:

	— Хүү минь энэ гайтай хар тамхинд орчхоогүй бол худалдахгүй л байсан юм. Ингээд л зовж байна гэвэл Фагийн эхнэр түүнийг хатгаж:

	— За тэрдээ над зээлж өгөхгүй л байна, гэхдээ цаадах чинь цөмийг нь үрж орхино шүү дээ гэхэд нагац санаа алдан бодлогоширсноо шийдэж:

	За яах вэ чамд өгье. Хадгалж байна л гэсэн үг, харин буцааж өгөхдөө таван сугийн хүү нэмж өгөөрэй, тэгэх үү? гэв. Фагийн эхнэр зөвшөөрөхөд нагац нь уутаа дахин задалж нэг пиастрийн задгай тоолж өглөө.

	— За баяртай би явлаа гээд Фагийн эхнэр баясгалантайгаар салж одлоо.

	— Чи хаашаа яарсан юм бэ хүлээ л дээ, жаахан бетель тастаж чамайг дайл гэж би хэлье гэвэл

	— Орой л ирье. Одоо явах хэрэгтэй байна хэмээн Фагийн эхнэр сандрангуй татгалзав.

	Фагийн эхнэр хошууны төв рүү бараг гүйх шахам явлаа. Тэгээд цагаан будааны ногоон талбайны хажуугаар өнгөрөхдөө энэ жил ургац сайн байх нь ээ гэж баярлаж, дахиад талбай дээрээ нэрмэл архи хаячхаагүй байгаа гэж үзэхээр талбай руугаа эргэлээ. Өглөө эрт байсан тул тийм ч их халуунгүй, сэрүүн сэвэлзүүр салхи түүнийг хөөх мэт яаруулна.

	Хошууны хотхонд ирээд тааралдсан гуанз бүрээс нөхрийнхөө тухай асууж сурагласан авч хэн ч юу ч мэдээгүй байлаа.

	Түүний сэтгэл улам их түгшинэ. Яг энэ үеэр хошуу захиргаан дээр бамбар дуугарахад тийшээ очиж харгалзагч нараас нь асуувал дээр гэж шийдлээ.

	Хаалган дээр очоод, буугаа газар тулан сандал дээр суугаа суран бүстэй шилбээ ороосон манаачийг хараад яахаа мэдэхгүй зогслоо. Эцэст нь тэр бүрх малгайгаа авч, зориг гарган ойртон очиж:

	— Эрхэм минь өршөөж хайрлаарай. Энд миний нөхөр байна уу? хэлж өгөөч хэмээн гуйв.

	Энэхүү аймхай байрын асуултыг сонссон цэрэг сүржин сүрлэг болов. Гэвч сайхан биш ч гэсэн анхаарал татмаар томбогорхон мээмтэй эмэгтэйг хараад зөөлөрч ойролцоох өндөр тоосгон байшинг зааж инээмсэглэн:

	— Энд энд, та нөхрөө олох гээ юү, тэд цөмөөрөө энд байдаг юм гээд гэнэт бүрх малгайг нь булаан авлаа. Айсан авгай малгайгаа алдахгүйг хичээсэн боловч амжсангүй.

	— Андгайлъя, миний малгайг өгөөч дээ, би нөхрөө эрж яваа юм гэвэл цэрэг түүнийг дурлан гөлөрсөн харцаар ширтэж:

	Мэдэж байна,ёсоор нь гуйлдаа, тэгвэл өгнө. За бас тэгээд битгий боловсон зан гаргаад бай. За нааш ир би чамд нэг юм хэлье гээд:

	 

	Яагаад бид учрав даа? 

	Янаг хайрын сэтгэл үү?

	 

	гэж аялгуулан уншлаа.

	Фагийн эхнэр шүлгийг сонсож учрыг эс ойлгосон ч өөрийгөө шоглож байгааг таамаглан сэтгэл догдлон дахин тонголзож:

	— Андгайлъя танд, миний малгайг өгөөч, би чинь нөхөр хүүхэдтэй хүн шүү дээ гэж гуйлаа.

	Хөгшин чоно босож түүнийг гараас нь барьж авахад арай ядан мултарлаа. Түүний уур хорсол шатсан боловч алгадаж болохгүй тэвчих хэрэгтэй байлаа. Тэгтэл гэнэт хажууд нэг хүн хөхрөн

	— Хүүш наадахаа шөнө хэрэглэхээр үлдээ, гэгээн цагаан өдөр, алтан шар зам дээр, үгүй мөн тоглов оо гэх сонстов.

	Цэрэг огтхон ч тоосон шинжгүй ихэмсгээр хөхөрнө. Урт хар дээлтэй чихэндээ дэлдэвчтэй эрдэмтэн байрын тюрбан алчуураар толгойгоо боосон хүнийг Фагийн эхнэр хараад энэ хүн лав саяын явдал, цэргийн яриаг сонссон байх хэмээн ичиж ээрэн түгдэрсээр:

	— Миний нөхөр өчигдөр үдээс хойш захиргаан дээр дарга руу ирээд одоо болтол эргэж харьсангүй, би нөхрөө эрж яваа юм сан, малгайг минь өг гэж энэ ноёнтонд хэлээч гэж танаас гуйя гэв.

	Энэ үеэр нүд хужирлан харж байсан гудамжны хүүхдүүд инээлдэхэд тэр гэнэт чичирлээ. Тэгтэл цэрэг түүний ойртож очихыг далимдуулан цээжээр нь тэвэрч авахад Фагийн эхнэр ичихдээ цонхийн цайж хамаг бие нь дагжин хараан зүхэх гэтэл цэрэг малгайг нь өгч мөр лүү нь бөхийж ярзайн:

	— За чамайг ингэх гэсэн юм, явдаа гэв.

	Фагийн эхнэр хамаг чадлаа гарган биеэ барьж, малгайгаа аваад ардаа чангаар инээлдэхийг огтхон ч анхааралгүй, захиргааны хашаа руу явлаа.

	Түүн дээр хэдийний тэднийд очсон цэрэг ирэхэд танил хүнийг хараад саяынхаа доромжлолыг ч мартаж баярлан:

	— Миний нөхөр өчигдөр даргатай уулзахаар ирсэн юм сан. Яагаад эргэж очоогүйг та мэдэхгүй сэн болов уу? гэвэл цэрэг их сэжиглэнгүй байдлаар толгой сэгсэрч:

	— Мэдэхгүй, хэдэн хао өг, тэгвэл хэлнэ гэлээ.

	— Хэлж өршөөл үзүүлээч, би танд талархах болно хэмээн Фагийн эхнэр хүлцэнгүй гуйвал:

	— За яах вэ чи энд амьдралдаа анх удаа, сүүлчийнхээ удаа ирж байгаа болохоор яаж чи над талархах юм бэ. Мөнгөтэй бол хэлж өгнө, мөнгөгүй бол зайл. Чиний тэр эртний намайг зочилсон хоол чинь аль дивангарт боловсорчихсон шүү дээ.

	Фагийн эхнэр саяынхаа өнгөрч ирсэн замыг бодлоо. Бараг зорьсон зорилгодоо хүрчхээд юу ч мэдэлгүй нөгөөх шалиг цэргийнхээ хажуугаар өнгөрнө гэж үү дээ? хэмээн бодлоо. Тийм дээрээс бүсээ тайлж нэг хао гаргах хэрэгтэй боллоо. Цэрэг шууд эелдэг болж:

	— Харуулын даргад бас нэг юм ол, тэр чамайг нөхөртэйгөө уулзахыг зөвшөөрнө. Нөхөр чинь одоо шоронд байгаа гэв.

	Фагийн эхнэр үүнийг дуулаад дуугаа ч барьж чадсангүй, нулимс нь хацрыг нь даган урслаа. Тэрээр:

	— Шорон чинь хаана байдаг юм бэ? хэмээн арай ядан хэллээ. Цэрэг шоронгийн зүг заахад тэрээр арай чамай уйлахаа больж шорон руу очиж хаалгыг нь онгойлгон, уйлж унжсаар:

	— Танд андгайлъя, миний нөхөр өчигдрөөс хойш шоронд сууж байгаа юм. Түүнтэйгээ уулзахыг зөвшөөрч өршөөж хайрлана уу хэмээн гуйлаа. Харуулын дарга мэгдсэн боловч уул хэргийн учрыг шууд тааварлаж;

	— Нөхөр чинь хэн юм бэ? хэмээн ямар ч байсан асуувал:

	— Миний нөхрийг Фа гэдэг юм гэвэл дарга түүнийг айлгахын тулд:

	— Өө Фа юу! Маш ноцтой хэрэг хийсэн хүн дээ! Түүнтэй уулзуулж болохгүй гэвэл Фагийн эхнэр енгэнэтэл уйлахад дарга зандарч:

	— Хүүе чавганцаа чи чимээгүй байх уу, үгүй юу? Дуугүй байхгүй бол хошуу дарга сонсож, чи өөрөө шоронд орох болно шүү. Чиний нөхөр яасан юм бэ? гэж би чамаас асууж байна гэвэл Фагийн эхнэр нулимсаа арчиж:

	— Танд андгайлахад, миний нөхөр томоотой хүн, чухам ямар гэмтэйг би мэдэхгүй байна.

	— Чи бас өмгөөлж нуух санаатай юу? Тэр чинь өөрөө бүгдийг хүлээсэн. Хошуу дарга түүнийг цаазаар авах тушаал гаргасан. Тэгээд чи юу хүссэн юм бэ?

	— Танд андгайлъя, нөхөртэйгөө уулзахыг зөвшөөрөөч дээ гэвэл харуулын дарга хөхөрч:

	— Чи шоронг гэртэйгээ адилхан бодоо юу, тэгээд бас нөхөртэйгөө энд дэмий чалчиж болно гэж бодоо юу? Аа?

	— Танд андгайлъя, би тэнэг эмэгтэй хүн, хэрвээ ямар нэгэн хэлэхгүй үг хэлчихсэн бол өршөөгөөрэй. Гагцхүү хормын төдий нөхөр дээрээ орохыг зөвшөөрнө үү.

	Ийнхүү хэлээд нөгөө тийшээ харвал хажуугийн буланд хулсан торны тэнд хүзүүгээ сунган газар дээр сууж байгаа хүний дүрс харанхуйд байхыг харлаа. Энэ нь түүний нөхөр байхаас гарцаагүй ажээ.

	— Андгайлъя танд, өршөөж хайрлаач хэмээн Фагийн эхнэр харгалзагчаас дахин гуйхад Фа шоронгоос чангаар хашхирч:

	— Эхнэрийг минь над дээр хормын зуур оруулж хайрлана уу гэв. Харуулын дарга эргэн нүдээ эргэлдүүлэн бүлтийлгэж уурлан түүний яриаг тасалж:

	— Хүүш, дуугаа тат! гэж зандрав.

	Модон орон дээр эдүгээ хүртэл хэвтэж байсан харгалзагчийн нэг нь босож түлхүүр аваад шоронгийн өрөөний хаалгыг онгойлгов. Фагийн эхнэр нулимс нь бүрхсээр түүнийг харлаа. Харуулын дарга тэрхүү тэнэг эмэгтэйг нүднийхээ булангаар харлаа.

	Тас няс буув! Тэр дахиад л нулимс асгарууллаа.

	Харуулын албаны дарга санасандаа хүрчхээд:

	— Нөхөртэйгөө хамт оргохын тулд түүн дээр ормоор байна уу, тийм үү? гэвэл

	— Танд андгайлъя, бүх эрх таны гарт байгаа шүү дээ, энэрч хайрлаач дээ, би одоо тийм юм бодно гэж үү дээ?

	Харуулын дарга сахлаа засаж, толгой дохин:

	— Бүртгэхэд нэг пиастр төл, тэгвэл уулзахыг зөвшөөрнө, үгүй бол эндээс тонил гэв.

	Фагийн эхнэр «бүртгэл» гэж барьцаанд мөнгө тавиад уулзсаныхаа дараа эргүүлж авдаг юм байх гэж бодлоо. Тэр нөхрөө харах баяр, туршлагагүйн харгайгаар бүсээ тайлан арван хао сандрангуй гаргаж харуулын даргад хадгалуулахаар өглөө.

	Дарга мөнгийг аваад гаансаа зуусаар, хөлдөө модон шаахай углан түүнийг шоронгийн тор луу аваачив. Нөхрөө модон тушаатай хувцас нь муухай болсныг хараад амьд байгаад нь баярлаж, ичиж өрөвдсөндөө өөрийн эрхгүй нулимс нь асгарч, нэг ч үг хэлж чадсангүй байлаа. Эхнэрээсээ багагүй сэтгэл нь хөдөлсөн Фа нулимсаа барьж чадаагүй боловч чухам яагаад шоронд орсныгоо эхнэртээ ярилаа. Эхнэр харуулын даргын дэргэд хэн хүнийг зэмлэж бодлоо илэрхийлж чадалгүй гагцхүү уруулаа зуун амьсгаадна.

	— Ингэхэд та өчигдрөөс хойш юу ч идээгүй юу?

	— Идээгүй, идэхийг хүсэхгүй байна. Хэрвээ наана чинь ус байвал балга ус өгөөч, бүх дотор хатаж гүйцлээ.

	Эхнэр нь нөхөртөө ус өгч тогтоосон хууль горимыг зөрчих гэж байгааг харсан харуулын дарга хажуугаас нь;

	— За түргэн дуусга, хошуу дарга мэдчихвэл ингэх ч үгүй байх шүү. Хэрвээ юм ууя гэж байгаа бол ус худалдаж авах хэрэгтэй, чамд энд бэлтгэсэн юм юу ч байхгүй гэв.

	Тэгтэл шоронд цэрэг гүйн ирж:

	— Хоригдол Фа дарга дээр гэж дуудлаа.

	Фа эхнэр хоёр чихэндээ итгэсэнгүй. Харуулын дарга Фа дээр очиж модон тушааг хөлөөс нь авлаа. Фа гуйвсаар хөл дээрээ бослоо. Өдий төдий цаг тушаатай суугаад ийнхүү чөлөөтэй хөдлөх болсондоо ер биш сайхан санагдлаа. Өөртөө үлдсэн дөрвөн пиастрыг санаад сэтгэл түгшин харуулын даргаас:

	— Эхнэртээ юм хэлэхийг зөвшөөрнө үү гэж гуйлаа. Гэвч цаадах нь:

	— Бушуу яв, дараа л мэдээрэй гэж хашхирлаа.

	Хэрвээ эхнэртээ мөнгө байгаа эсэхийг асууж дөрвөн пиастр дээрээ мөнгө нэмэхгүй бол хошуу даргатай уулзах уулзалт нь дахиад шоронд орж таарна гэдгийг Фа мэдэж байлаа. Ийм дээрээс тэр байрнаасаа хөдөлсөнгүй дахиад л:

	— Эхнэртээ ганцхан үг хэлэхийг зөвшөөрнө үү гэж гуйлаа.

	— Ганц үг битгий хэл хагас үг хэлэхийг ч зөвшөөрөхгүй Алив чи, эмгээн хажуу тийшээ болж түүнд зам тавьж өг гэвэл Фагийн эхнэр хажуу тийшээ болоод:

	— Чи юу хэлэх гэсэн юм бэ? хэл л дээ гэхэд

	— Над даргад барих нэг пиастр дутаад байна гэхэд эхнэр баярлан түүн дээр гүйн очиж:

	— Май надад байна гэлээ.

	Эхнэр нь нөхрийнхөө гарт нэг пиастр атгуулаад, захиргаа руу ороход хойноос нь харж тайвшран зогслоо. Дараа нь аяархан явж довжоон дээр гараад байшингийн дотор юу болж байгааг чагналаа. Гэвч учир намбаа нь огт олдохгүй байсан тул улам ч сэтгэл түгшлээ. Нэлээд удаад нөхөр нь гартаа цаас барьсаар гарч ирлээ. Нөхрөө инээмсэглэн толгой дохихыг хараад эхнэр тайвшран гүйн очиж нөхөр лүүгээ гар занган аяархан асуусан нь:

	— За яав? Энэ чинь юун цаас вэ? гэхэд Фа довжоон дээрээс толгой дохиж хөгжөөнтэйгөөр мөн л аяархан.

	— Одоо тамга даруулаад гэр өөдөө явъя.

	— Гомдол мэдүүлэхгүй биз дээ? гэвэл Фа толгой сэгсрэв.

	Фагийн эхнэр гайхан түүнийг ширтэж:

	— Нөгөөх таван пиастр чинь үрэгдчихсэн хэрэг үү? гэв.

	Фа үрчигнэн гагцхүү хэлээ тагшин хажуушийн тасалгаа руу орлоо. Тасалгаа дүүрэн хүмүүс байхыг хараад гараа наманчлан хэдэнтээ тонголзож дараа нь хамгийн тарган царайтай хүнийг нарийн бичгийн дарга гэж тааварлан бичгээ сунгаж:

	— Танд андгайлъя, дарга үүн дээр тамга даруулаарай гэсэн юм гэвэл нарийн бичгийн дарга нүднийхээ шилийг зүүж бичгийг уншаад хар уруултай хүнд өгч:

	— Бичиг хэргийн эрхлэгчээ тамга дарчих гэв.

	Бичиг хэргийн эрхлэгч уул бичгийг дуулгавартай авч дахин уншаад тамгатай хайрцгаа нээж тамгаа тостой зөөлөвч дээр дарж бичиг дээр аяархан хүргэв. Ингээд тэр тамгатай бичгийг зүүн гартаа барьсаар нэг ч үг хэлэлгүй баруун гараа Фагийн хамар дор тослоо. Ийнхүү тосох нь хэнд ч ойлгомжтой зүй ёсны хэрэг мэт түүнд санагдана. Харин Фа юу ч ойлгосонгүй, Фа бичиг рүүгээ гараа сунгавал, бичиг хэргийн эрхлэгч түүнийг түргэн хажуу тийш нь болгож

	— Алив нааш нь гэж тэсэж чадсангүй дуугарлаа.

	Фа үнэхээр гайхлаа. Бичиг хэргийн эрхлэгч л Фад бичгийг нь өгөх ёстой байтал харин эргэчихлээ. Дахиад л

	— Алив өгөөд тонил гэж тэсэж чадсангүй дуугарвал

	— Юу өгөх сөн бол. Та хэлж хайрлаач гэв.

	Бичиг хэргийн эрхлэгч юу ч хариулсангүй хэлээ тагшиж бичгийг нь дөрөв нугалан хармаандаа хийлээ. Тэгээд Фаг бас л учрыг ойлгоогүй байгааг хараад нүдээ бүлтийлгэн:

	— Битгий тэнэглээд бай, алив түргэл, гурван хао өг! гэж хашхирав.

	— Яалаа гэж тэр билээ, хэлж хайрлана уу?

	— Яалаа гэж ээ? Би тэгээд чамд зүгээр тамга дарж өгөх хэрэг үү?

	Энэхүү хачин заншилд гайхсан Фа зогссоор л байтал гаднаас эхнэр нь дуудлаа. Фа эргэж харвал эхнэр гурван хао өгч аяархан:

	— Май түргэн өгөөд зайлъя гэж шивнэв.

	Фа бичиг хэргийн эрхлэгчид мөнгөө өгөөд бичиг рүүгээ гар сарвайтал бичиг нь нарийн бичгийн даргын ширээн дээр нисэн очлоо. Нарийн бичгийн дарга өөр түшмэлтэй яриагаа таслалгүй:

	— Нэг пиастр зургаан хао өг гэлээ.

	Фа өчнөөн мөнгө төлөх ёстой ямар бичиг юм бол учрыг эс ойлгон сандарлаа. Гэвч энэ мөнгө цайнд зориулан авч байгааг тааварлан

	— Танд андгайлъя, над ямар мөнгө байх вэ дээ гэж хэлж зүрхлэв. Нарийн бичгийн дарга түрүүчийн адил яриагаа үргэлжлүүлэн зугуухан эргэж:

	— Зургаан хао бол торгуулийн хао, нэг пиастр бол бэхний үнэ, бичиг хийж өгсний талархалд авч байгаа юм хэмээн тайлбарлав.

	— Юун торгууль, хэнд талархах хэрэг вэ? хэмээн Фа дахин гайхлаа. Нарийн бичгийн дарга зөрүүд эрд уурлаж, нүдээ бүлтийлгэн:

	— Энд сууж байгаа чиний эцэгт талархах хэрэг. Энэ Тхи та хоёр хэрэлдэж дарга чамайг өрөвдөж аар саархан танхайн хэрэг хэмээн торгож, би таны тусын тулд тогтоол болон тасалбар бичих ёстой байсан юм, ойлгов уу? гэхэд Фа бас л ойлгосонгүй.

	— Андгайлъя, би хэнтэй ч хэрэлдээгүй. Тэр Тхи чинь л намайг хараасан юм, тэгээд л тэр гэвэл нарийн бичгийн дарга зэвүүцэж:

	— Ээ муу шаар минь, өчигдөр чамайг дарга зүгээр нэг шоронд суулгаагүй хэрэг үү? Ингэж маргаж байгаад дахиад суумаар байна уу. Фа айхдаа чичрэн дагжиж? Нэг ч үг ахин дуугарсангүй. Түүний эхнэр бас л айж бүснээсээ нэг пиастр, зургаан хао сандран гаргаж, нөхөртөө өглөө.

	Хошуу захиргааны хаалгаар гараад Фа үхлээс аврагдсан мэтээр баярлав. Эн түрүүнд тэр өчигдрөөс хойш зовоож байсан бүхнээс ангижрахыг яарч бөглүү газар эрлээ. Дараа нь зээлж авсан цагаан шүхрээ гээснээ ярьсаар эр эм хоёр хооллохоор гуанзанд орлоо. Гуанзанд суусныхаа дараа Фагийн эхнэр гэнэт босон харайж:

	— Ээ чааваас, даргын манаач дээр бүртгэлд өгсөн мөнгө орхичхож! гэвэл Фа гараас нь барьж зогсоон:

	— За яах вэ, нэгтэй л тэндээс хагацсан хойно, дахиад тийшээ шагайхын хэрэггүй. Бас тэгээд тэр мөнгийг чинь өгнө гэж үү дээ? гэв.

	Захиргаан дээрх ичгүүргүй шунахай явдал түүнийг зэвүүцүүлжээ. Гэвч тэр бодож байгаа бүхнээ хэлж зүрхлэхгүй байлаа, Фагийн эхнэр санаа алдаж:

	— Хандсан хүн болгондоо мөнгө төлөх ямар хачин журам бэ гэвэл тэдний яриаг мөчиг сонсож байсан гуанзны эзэн ярианд оролцож:

	— Та хоёр яасан ухаан чинь ширгэсэн улс вэ. бас л та нарын мөнгийг хамна даа. Авч л болох газраас авч бай гэсэн горим байна шүү дээ! гэв.

	
XI

	Гэртээ эргэж ирээд Фагийн эхнэр нагац Бат дээр шууд очиж болсон бүх явдлыг ярин торой худалдаж авах мөнгийг нь сарын эцэс болтол зээлдүүлэн өгөхийг гуйж хүүгээ хооллохоор очлоо. Фагийн эхнэр өрөө хүүгийн нь хамт сарын дараа өгөхөөр амлаж, нагац Батын гурван пиастр, депутатын найман пиастрыг төлөхийн тулд бүх бараагаа худалдаж олсон мөнгөө өгөхөөр шийдлээ. Тасралтгүй өсөх хүүтэй өртэй байсанд орвол хуримтлуулж цуглуулсан зүйлээ үрэх нь дээр байлаа.

	Бат гуай эхлээд уурлаж дараа нь Фаг эхнэртэй нь өрөвдөж үзлээ, за тэгээд мөнгийг нь үрчихсэн болохоор жаахан уурлаж байгаад зээлдүүлж өгөхөөр зөвшөөрөв.

	Тэр хоёр хүүхдийнхээ хамт дахин гэртээ байгаадаа ер бишийн баяр баясгалантай байлаа. Айл хөршийнхөн нь ирж болсон явдлыг шалгааж, эцсийн эцэст уул хэрэг Фад аятайгаар дууссанд баярлацгаав.

	Орой болоход Фагийн эхнэр хүүгээ нөхөртөө энхрийлэн өгч, сагсаа аван:

	— Гэртээ байж бай, гэрт юу ч үлдсэнгүй, оройн хоолонд цагаан будаа зээлж ирье гэв.

	Эхнэрийнхээ ажилч, санаачилгыг бодож өрөвдсөн Фа уйтгартайгаар

	— За яах вэ, оройн хоол хийхээ больё. Хошуу захиргааны тухай бодох бүрий өлсгөлөн минь арилах юм гэвэл эхнэр нулимсаа асгаруулж:

	— Чамайг гэртээ эргээд ирсэнд л баярлаж хоолны тухай ч дурсахгүй байж болно. За яах вэ өнөөдөр хооллохоо больё.

	— За ингээд л боллоо шүү дээ гээд бие бие рүүгээ харж санаа алдан дуугүй болсноо:

	— За тэгээд бидэнд хэн будаа зээлдүүлэх юм бэ? Бидний бүх найзууд цөмөөрөө л бидэн шиг амь бэдэрч яваа ядуучууд шүү дээ.

	— Би ч ямар ч болсон гуймаар л байна, жаахан ч болсон зээлдүүлэх хүн олдож юу магад. Бид хоёр ч хоолгүй тэсэж болно, хүүгээ яаж өлсгөлөн байлгах вэ дээ.

	Тэрээр хүүгээ тэвэрч биедээ наагаад үнсэж таалснаа сагсаа авч гарч одлоо.

	Фа эхнэрийнхээ хойноос ширтэн харж толгой сэгсэрлээ. Тэгтэл хайсны тэнд нохой хуцах сонстож, депутатын зарц гарч ирээд:

	— Фа эзэн дээр түргэн оч гэлээ.

	Фа тэрхүү хуурамч хүнийг үзэн ядаж очихгүйгээр шийдлээ. Гэвч найман пиастрын өрөө бодоод түүний бүх шийдвэр талаар өнгөрлөө. Тэр санаа алдан малгайгаа авч Фатыг дагалаа. Гэлээ гэхдээ үзэн ядах сэтгэл бас л хэвээр. түүнийгээ депутатад шууд хэлж зүрхлэхгүйгээр мэдэж байлаа. Тийм дээрээс Фаттай бодлоо хуваалцвал түүний гомдол депутатын чихэнд хүрнэ гэж итгэж байлаа. Тэгээд депутат өөрийг нь хэрхэн заргалдахыг шаардсан, өөрөө гомдол мэдүүлэхгүй байх гэсэн, гэвч депутат түүнийг хошуу даргад таван пиастр бариулж, бас хэдэн арван мөнгө үрүүлж, шоронд орж зодуулах болсныг Фатад ярилаа.

	Харин тэгтэл Фат иймэрхүү байдалд орж байсан тул эзэндээ Фагаас сонссон бүхнийг ярихыг бодоогүйгээр барахгүй, өөрийн эзнийхээ тухай маш олон муухай явдлыг ийн ярилаа:

	— Депутат бараг сар болгон хэн нэгтэй нь заргалдаж нэг бол шүүхэд бичиж, үгүй бол түүгээр бичүүлнэ. Хэрвээ тэр бүтэхгүй бол өөр хүнтэй заргалддаг ажээ. Иймээс бүх түшмэд тус хүргэж олз оруулахыг хичээнэ. Тэр ч байтугай ямар ч харьцаа байхгүй франц гаальчдын өмнө хүртэл тонголзон нахилздаг байна. Яагаад тэр бэ? гэвэл биднийг л дарахад хялбар байхын тулд шүү дээ. Саяхан Ань байшинг минь булаагаад авчихлаа гэж гомдол мэдүүлдэг байна. Энэ хэргийг хошуу дарга депутатад ашигтайгаар шийдсэн юм, тэгээд тэр одоо даргад хайр энэрэл эрэгчид олон болгохыг хичээж байна. Тхийг чамайг шүүхэд өг гэж тэр шаардсан шүү дээ.

	Фа ихэд гайхан зогсож, нүдээ гялалзуулан:

	— Үнэн үү? Өчигдөр ингэж хошуун дээр ярихад нь би итгээгүй юм.

	— Энэ ч үнэн, булингартай усанд загас барихад амар байдаг гэдэг шүү дээ. Тхи түүнээс хорин пиастр зээлж авсан, мөн хошуу даргад бичиг хийлгэж авсан гэвэл Фа эгдүүтэй инээмсэглэж бодлогошров.

	Одоо Фа хоёр нүүртэй тэр хуурамч этгээдийг улам их үзэн ядах болж тэрхүү хөгшин үнэгт бодсоноо хэлэхээр шийдлээ. Гэвч Фа депутаттай нүүр учран уулзаад энэхүү бодлоо биелүүлж чадсангүй. Захиргаан дээр цэрэг түшмэлүүд хэрхэн хэрцгий харьцсан, яаж арван нэг орчим пиастраа алдсан тэгээд жижиг танхайн хэргээр шийтгэгдсэн зэргийг нь сонсоод депутат Лай зөөлнөөр татгалзаж:

	— Чиний ийнхүү тэнэглэсэнд хэн ч буруутай биш шүү дээ. Чиний даргад барьсан мөнгө чинь зүгээр л өнгөрөөгүй байна, чи юунд нь харамссан юм бэ? Чи бол хошуу даргын мэдлийн энгийн хүн, чамд дахиад ямар нэгэн хэрэг гарлаа гэхэд дарга чамайг хамгаалахыг чи хүсэхгүй байна уу? Хэрвээ чи түүнд таалагдвал тэр чамайг хамгаална, хэрвээ таалагдахгүй бол чамд өөрөөр хандах болно, бүх эрх түүний гарт шүү дээ. Хүмүүс танил талтай болохын тулд хэчнээн мөнгө зардгийг чи мэдэхгүй гэж үү. Тэгэхэд цөм хий хоосон өнгөрдөг биз дээ? гэв.

	Депутатын үгэнд мунхарсан Фа үг дуугүй тайвширч депутатын үгийг зөвшөөрч мөнгөний талаар түрүүн гашуудаж байсан шигээ гашуудсангүй. Харин депутат үргэлжлүүлэн ярьсан нь:

	— Чухамхүү иймээс жирийн хүний үүрэг бол засаг эзнийг хүндэтгэх явдал мөн. Хэрэв өчүүхэн жаахан мөнгө үрсэн бол харамсахын хэрэггүй. Хүү нь эцэг эхээ хэзээ ч зэмлэж болно гэж үү дээ? Таван пиастр чинь бидэнд л их мөнгө болохоос бусад хүнд бол юу ч биш. Бас тэгээд хошуу дарга байхыг хүссэн хүн өргөл барьж авахгүй хэрэг үү?

	Энэ тэр дарга нарыг харааж, сонин хэвлэж, ном гаргадаг янз бүрийн коммунистууд, элдвийн ёс суртахуунгүй зөрүүд хүмүүсийн үгийг битгий сонс, битгий тэнэглээд бай. Дарга муу ч гэсэн биднийг захирч байна шүү дээ. Энэ хүмүүс тийм л их сайн ухаантай юм бол яагаад дарга болчихдоггүй юм бэ? Орчинд чинь өдий төдий тагнуул байхад юу хийнэ түүнийгээ бодож хийж байх хэрэгтэй. Дарга энэ цол хэргэмээ эзэн хаанаас өөрөөс нь авсан юм, тэгэхээр чи түүнд уурлаж, эсэргүүцэж яаж болох вэ. Чи бол зүгээр л нэг сэжиглэгдсэн жирийн хүн шүү дээ.

	Фагийн өмнө хороох зэмсэг эргэн тойрон өлгөлөн нөгөөх тарган хүний дүр үүсэж дахиад л айх сэтгэл төрлөө. Тэр айсан дүртэй:

	— Танд андгайлъя, би ингэж бодно гэж үү дээ! гэв.

	— Тийм л юм бол чи маргааш дарга дээр очиж талархах ёстой. Энэ үг Фад таалагдсангүй. Тэр хөмсгөө унжуулан депутат руу харж

	— Би яагаад баярлах ёстой бил ээ? Хошуу дарга намайг хараасан гэж үзэж зургаан хаогоор торгож шийтгэсэн, би түүнийг нь төлчихсөн болохоор хэрэг дуусаа биш үү гэвэл депутат хөхөрч ихэмсэг болж

	— Гэвч хэрвээ миний захиа байгаагүй бол уул хэрэг ингээд дуусах байсан уу?

	— Тэгвэл би хошуу даргад биш танд талархах ёстой. Та намайг Тхитэй шүүхэд заргалд гэж хэлсэн, би заргалдахгүй, тэгэхээр юунд талархах юм бэ

	Депутат юу ч үгүйсгэж чадсангүй, толгой сэгсэрч ярвайн

	— За, за яасан харанхуй эр вэ. Гэвч энэ тухай би даргад зэгэж ярьчихсан гэдгийг мэдээрэй. Хэрвээ чи өрөө төлөхгүй бол ямар тэнэг болохоо хожим үзэх болно доо. Чи даргад зэгэж нэг удаа очсон шүү дээ, тэгээд нүд чинь тайлагдсангүй юу?

	Фа сэтгэлээр унасан авч, уул хэргээ засахыг оролдон

	— Гэвч эзэнтэн минь над идэж уух, өмсөж зүүх юм юу ч байхгүй, гэрт ширхэг ч будаагүй учир эхнэр маань өнөө орой цагаан будаа зээлэхээр явсан, тэгэхээр даргад барих мөнгө хаанаас олох бил ээ? гэв.

	Тэрхүү тэнэг эр мунгинаж гүйцсэн боловч бас л эсэргүүцэхийг оролдож байгааг харсан депутат Лай толгойг нь улам их эргүүлэхийг хичээж одоо бүр тулгах сэтгэл төрж, дахин ярвайж

	— Чамд гай учирч гэж аль эртний ярьсаар байхад харин чи ерөөсөө ухаарахгүй юм. Би чамд мөнгө зээлдүүлнэ гэж хэлсэн шүү дээ гээд тэр шүүгээгээ онгойлгож боодол цаасан тэмдэгт гаргаж ширээн дээр чулуудаад Фа руу сорьсон байдалтай харж инээмсэглэн

	— Ингэхэд би чинь насанд хүрсэн хүн шүү дээ, тэгэхээр өнөөдөр нэг өөр, маргааш нэг өөр юм ярина гэж үү дээ? Чи өдий төдий мөнгө үрсэн гэж байна, би чамайг өрөвдөж байна, гэвч чи дарга мэтийн хүмүүст үйлчилж байгаадаа баярлах ёстой гэв.

	Фа чухам юу гэж хэлэхээ мэдэхгүй мэгдсэн байгааг хараад тэр амьсгаа авч яриагаа элэгсэг байдлаар үргэлжлүүлэн

	— Тэгэхээр өнөөдөр танайх гэртээ цагаан будаагүй байгаа юм уу? Фат аа, чи хаана байна гэвэл

	— Жа гэхэд

	— Фад хоёр пиастрийн цагаан будаа өг гэж дөрөв тав дахь авгай хоёрын нэгд хэл, мэдэв үү? Ээ зайлуул, чамд ч гай дайрчээ дээ!

	Тэгээд Фагийн сэтгэл хөдөлсөн байгааг мэдээд амьсгаа авч:

	— Одоо цагаан будаа ч өндөр үнэтэй болжээ. Нэг пиастраар зөвхөн арван тавхан хэмжээ будаа авах болжээ гэхэд нь

	— Эзэнтэн минь арван есөн хэмжээ шүү дээ гэвэл

	— Залилах нь уу! гээд яриагаа өөр чигт хандуулж

	— Ингэхлээр түрүүн найман пиастр авсан, өнөөдөр цагаан будааны хоёр бас хорин пиастр бүгд гучин пиастр болов уу, тийм биз?

	— Сарын эцэст танд өгнө гэдгийг андгайлъя гэхэд депутат татгалзсангүй:

	— За яах вэ! Хэзээ л чадмаар байна тэгэхдээ л өгөөрэй. Чамайг их мөнгө зарсан гэдгийг би мэдэж байна, би ч бас жаахан буруутай, чингэхлээр би чамайг өрөвдөж, чамд туслахыг хичээсэн юм, харин чи хэргийг бодож өөрөө мэд гэв.

	Депутат чин сэтгэлээсээ талархаж тусалж байна гэж итгэсэн Фа сагстай цагаан будааг авч бодлогошрон гэр өөдөө явлаа. Гэтэл эхнэр нь цагаан будааг үзэхэд хагас хэмжээ будаа дутуу байсан бөгөөд, цагаан будаа нь жижиг цохтой, шүмийж хатсан зах дээр хамгийн доод талаар нэг пиастр хорин хэмжээгээр зардаг будаа байлаа.

	Фа хошуунаас эргэж ирээд, хувцсаа сольж модон ороо гаргаж даргад барьсан хорин пиастраа харамсан сэрүүн газар бодол болон суулаа. Эхнэр санаа алдан нөхрөө тайтгаруулж

	— Мөнгө үрэх тийм хувь заяатай болсноос хойш яая гэх вэ гэвэл Фа хариуд нь гагцхүү санаа алдана. Нөхрөө ихэд урамгүй байгааг харсан эхнэр сэтгэл түгшиж

	— Юм худалдаж авах хүнтэй бол мөнгөтэй ч болно доо. Тхо гуай өнөөдөр миний таваарыг боломжийн үнээр худалдаж авна гэсэн юм сан би цөмийг нь зарчхаад өрөө төлчихье. Бидний гар маань ямар татчихсан биш дээ, өрнөөсөө ангижраад бас баяжна гайгүй гэвэл Фа ярвайж

	— Баяжих тухай битгий яриач гэв.

	Хаалган дээр хөхрөх сонстож, Фагийн эхнэр харвал гэрлэснээсээ хойш мужийн нөгөө өнцөгт сууж байсан их эгч Тан нь байлаа. Тан хөгжөөнтэйгөөр

	— Танайхыг хүүтэй боллоо гэж дуулаад ирж баяр хүргэх гэсэн чинь гэрийн ажил зөндөө тэгээд зав болдоггүй, алив хүүгээ над өгөөч би тэвэрье гэв.

	Эхийнхээ өвөр дээр унтаж байсан бяцхан Батийг Тан энхрийлэн авч сэрээхийг оролдлоо.

	Фа босож хадам эгчдээ суудлаа тавьж ус аягалж ирэхээр явахдаа

	— Замдаа ядраа байлгүй, уугаарай гэхэд Тан Фа руу харж

	— Таныг чинь ашиг олсон л гэлцэх юм, тийм үү? гэвэл Фа инээж

	— Тийм, маш их ашиг олсон гэхэд Фагийн эхнэр уруулаа зууж

	— Энэ бид хоёр депутатын үгийг сонсож тэнэглээд бөөн гайд ороод байна.

	— Чингээд тэр, хүүдээ нэр яаж сонгож авсан, Тхигийн эхнэр тахиа авлаа гэж хараасан, талбай дээр нэрмэл архи булсан, Тхи тэдэнтэй хэрүүл удаж шүүхэд заргалдсан, нөхөр нь яаж хэрхэн зодуулж, шоронд сууж, өдий төдий мөнгөө үрсэн тухайгаа эхнээс нь аваад цөмийг эгчдээ ярилаа.

	Тан түүний яриаг анхааралтай чагнан үе үе уруулаа зууж санаа алдан

	— Хөөрхийс минь гэх бүлгээ.

	Фагийн эхнэр

	— За ингээд депутатын турхираасаар манай нөхөр бараг гучаад пиастр үрлээ, энэ чинь бөөн гай биш үү? Харин депутат цагаан сэтгэлтэй өрөвчхөн мэтээр хүмүүст харагдахыг бодож байна. Тэр яагаад ганцаараа хошуу дарга байдаг юм болоо? Хүний нинжин чанаргүй ч гэсэн дарга л шүү дээ.

	Тан ёжлонгуй хөхөрч

	— Тэр дарга хүн, түүнд бараг аманд нь мөнгө аваачаад хийчихдэг болохоор нинжин сэтгэлтэй үгүйг хэн ялгах билээ дээ! Тэр чинь түрүүн байснаасаа ч дээргүй амьтан юмаа даа. Овоо чинээлэг амьдарч байгаа хүний мөнгийг нь шавхан шавхахын тулд зарга заалхай зориуд гаргаж хүн явуулдаг гэж ярилцах юм гэлээ.

	Тэгээд Фагийн эхнэр санаа алдахыг хараад хорсонгуй

	— Гэлээ гэх нь ээ хэмжээгээ мэдэх л хэрэгтэй, тэгэхгүй бол цол хэргэмээ алдана шүү дээ хэмээн нэмж хэлэв.

	— Тэд цөмөөрөө ухаантай улс, хуулийн дагуу л мөнгө авдаг юм. Тэгэхээр айх ч үгүй, унах ч үгүй улс. Харин бид жирийн хүмүүс л хэрэв ямар нэгэн хэргээр даргад очих юм бол байдгаа гүвж байж л өнгөрнө хэмээн Фа хэлээд хөхрөв.

	Түүний эхнэр хайнгадуухан уруулаа муригануулж

	— Бүх юмаа яагаад гүвсэн бэ гэвэл чи депутатын үгийг л дагаснаас болсон шүү дээ, бусад хүмүүс зүв зүгээр л байх юм байна шүү дээ гэв. Тэгээд тэр Тан руу хандаж

	— Депутатын эрийг төлөхийн тулд бүх таваараа зарахаар шийдлээ. Тэр чинь арван тав, хорин хувийн өндөр хүү авдаг юм байна шүү дээ гэвэл Тан тохуурхаж

	— Өө тэгээд та нар өглөөнөөс хойш баялгийн тухай яриад байсан юм биз дээ? гэв.

	Фа худлаа инээмсэглэж

	— Энэ чинь зөвхөн тоглоом л доо. Хэрвээ бид баяжих байсан бол аль эртний баяжихгүй юу. Өнгөрсөн жил би куан вьен15 хэргэм худалдаж аваад дараа нь өрнөөсөө арай ядан гарч билээ гэхэд Тан нэмж:

	— Бусад тосгонд бол ч баяжих итгэл байж болох юм. харин танай тосгон байсхийгээд л баяр наадам болж хажуугаар нь депутат цөмийг нь хоосруулж байхад яаж баяжих вэ. Доор хаяхад манай авгай Ба, Хая хоёрыг аваад үзье л дээ гэвэл Фа баталж

	— Энэ чинь үнэн л дээ. Ить гуай сайн ажилчин шүү дээ. Хэчнээн газартай байлаа даа, тэр жил тосгонд албатай болмогцоо л энэ депутатаас болоод цөмийг нь алдсан шүү дээ. Тэгээд аргагүйн эрхэнд Тюйен-куанг орж мөнгө олохоор явсан даг. Хэдэн жил ч билээ болоод эргэж ирэхдээ яаж ч олсон юм бэ өдий төдий мөнгөтэй болоод ирсэн. Тэгтэл чинь депутат дахиад л түүнтэй ямар нэгэн зарга үүсгэж Ить гуай дахиад л бүх хогшлоо алдаад Тюйен-куанг руугаа явсан шүү дээ.

	Тэр гурав гурвуулаа хөхрөлдөж Фагийн эхнэр нөхрийнхөө яриаг үргэлжлүүлэн.

	— Ить гуай дахиад наашаа яасан ч ирэхгүй гэж андгайлж байсан гэв.

	— Манай тосгонд амьдрахад гайгүй шүү хэмээн Тан хэлбэл Фагийн эхнэр үргэлжлүүлэн

	— Яагаад гэвэл танай тосгонд франц хэл мэддэг хүмүүс байдаг. Депутат Лай шиг тийм баячуул байхгүй учраас л бүх хүмүүс элбэг дэлбэг амьдардаг байна л даа.

	— Тийм ээ нэг жигд амьдралтай хүмүүс бие биеийгээ хайрлаж, бие биедээ тусалдаг байхад баячууд биднийг яг л шоргоолж шиг үзэж гишгэчих юм бол бид тэгээд л өнгөрнө.

	— Депутат Лай Ан-даопийн бүх газрыг хэдэн жилийн дараа гартаа оруулж аваад, айл хөрш Чунг Тхыонг, дараа нь танай тосгон Донг тхайг хүртэл авах болно доо хэмээн Фа тоглож хэлэв.

	— Одооч арай үүн дээрээ хүрээгүй байхаа, тэр бүх нутгийн дөрөвний мэгийг эзэмшиж байгаа. Бид түүнээс хол амьдарч байгаа болохоор гагцхүү цөөнх хэсэг нь зовж байгаа юм.

	Фа бүр уурсан

	— Баячуудаас биш ч гэх нь ээ даргыг дайрч өнгөрөх л болно доо гэвэл Тан толгой дохиж

	— Тийм ээ, даргаас нэг ч тосгон ангижирч чадахгүй гээд санаа алдаж

	— Түүнийг өөр хэн нэгээр соливол жирийн хүмүүст амар болох сон байгаа гэж нэмж хэлэв.

	— Тэр явлаа ч гэсэн өөр нэг тийм амьтан гараад ирнэ. Тэгэхээр яаж бид ангижрах вэ дээ.

	— Эцсийн эцэст ард түмэн баячуудаас биш, түшмэдээс болж үхэж байна хэмээн уйтгартайяа давтан хэлэв.

	Гэнэт хаалган дээр Тангийн нөхөр гарч ирээд яриаг өлгөж

	— Ард түмэн олон юмнаас болж үхэж байгаа юм. Бохир бүдүүлэг амьдарч, өндөр алба хүнд татвар ус, үер, ган гачиг, хоцрогдлоос болж үхэж байгаа юм энэ нь эцсийн эцэст бүдүүлэг харанхуйгаас болж байна.

	Энэ үг тэднийг бодлогошруулав. Тан гуай орон дээр сууж гаанс авч баагиулж гарлаа.

	Тан авгай нөхөр лүүгээ харж уруулаа зууж

	— Эднүүс депутат Лайн өрнөөс салахын тулд бүх таваараа зарах гэж байгааг чи мэдэж байна уу гэв.

	Фа хүргэндээ өөртөө тохиолдсон бүх золгүй адал явдлыг ярилаа.

	— Тэгээд та нар яаж амьдрах юм бэ? гэж Тан их нухацтай асуулаа.

	— Манайд найман шоо газар бий. Бас тэгээд хэн нэгэнд хөлслөгдөж хоолоо олж болно гэвэл зочид эргэлзсэн байртай толгойгоо сэгсэрч

	— Энд амьдраад яах юм бэ, бидэн дээр оч. Энэ тосгонд ядуу хүн амьдарч чадахгүй гэдгийг би мэдэж байсан юм, эндээс явах хэрэгтэй.

	— Чи юугаа ярих чинь тэр вэ! Төрсөн тосгон, гэр, тарианы талбайгаа хаяад хүргэнийдээ очих хэн байдаг юм бэ? гэж Тан авгайг эсэргүүцвэл нөхөр нь хариу өчилгүй Фагаас ийн асуулаа.

	— За тэгээд бараагаа зарчхаад хэнд хөлслөгдөх юм бэ дээ?

	— Депутатын өрийг төлж байвал боллоо. Дараа нь аймшигтай биш ээ. Миний гар ямар ч ажил хийнэ гэвэл Тан авгай

	— Тэгэхээр Тхо гуай юмыг чинь авиа гэсэн гэж үү? гэж асуувал Фагийн эхнэр санаа алдан

	— Сайн мэдэхгүй л байна. Тэр чинь хэтэрхий хямд үнэ өгөөд байгаа юм, хэн тэгж зарах вэ дээ гэхэд нөхөр Тан нь

	— Тхо авгай гэж ямар хүн байдаг бил ээ? гэж асуувал

	— Гурав дахь хатагтайн эгч авгай, бэрдээ худалдан авч байгаа юм.

	— Хэрвээ тийм бол худалдахын хэрэггүй, чи түүнд хэзээ ч боломжийн үнээр худалдаж чадахгүй гэхэд Фагийн эхнэр түүн рүү гайхан харвал Тан тайлбарлаж

	— Тэд зориуд үнийг нь бууруулна. Тэгээд өөрсдөөс нь өөр худалдаж авах мөнгөтэй хүн байхгүйг мэдэж байгаа болохоор чамд мөнгө гоц хэрэгтэй болсон тэр үеийг хүлээх болно гэвэл эхнэр Тан нэмж

	— Магадгүй чиний юмыг тэр авгай ч биш, депутат өөрөө худалдаж авах гэж байгаа юм уу хэн мэдэх вэ гэхэд Тан гуай бодлого болон эхнэртээ хандаж

	— Эдэндээ туслахын тул хэрвээ бид худалдаж авбал яасан юм бэ?

	— Бид төрсөн эгч дүү нар, хэн тэгж худалдан авч байсан юм бэ хүмүүс элэглэх болно.

	— Гэвч бид мухлагаас авсан үнээр нь авна. Тэгэхээр хохиролгүй шүү дээ гэхэд Фагийн эхнэр дургүйцэж

	— Үгүй бид танд худалдахгүй гэвэл

	— Гэвч чи биднээс завшихгүй шүү дээ бид ч хямд авахгүй. Тэгээд миний эхнэр бөөний үнээр худалдан авах явдал гарахгүй, чи ч гэсэн үнэ бууруулан зарахгүй шүү дээ.

	Фагийн эхнэр хүргэнийхээ сайхан сэтгэлд догдлон нөхөр лүүгээ харвал цаадах нь толгойгоо унжуулан сууна.

	
XIII

	Фагийн эхнэр эгч хүргэн хоёрынхоо сайхан сэтгэлийн үрээр таваараа зарж гучин хоёр пиастр олж авлаа.

	Эр эм хоёр хэдийгээр орлоготой ажил үйлсгүй болсон боловч өрөө төлөх мөнгөтэй болсондоо баярлаж, өдөр шөнөгүй санаа түгших хэрэггүй боллоо. Чухамхүү иймээс хожим хэцүүдэхээ мэдэж байсан авч санаа түгшилгүй тайван хооллов:

	Мөнгө аваад фагийн эхнэр нөхөртөө:

	— За хувцаслаад депутат дээр очоод ир, дараа нь Шан гуайд баяр хүргэ, хүү нь бага сургууль төгссөн төрөл төрөгсдөө урьж байна лээ гэвэл Фа хөмсөг зангидан:

	— Хэрвээ бид баян бол баяр хүргэх тухай ярьж болох юм, харин мөчиг тачиг байгаа болохоор азнасан дээр байхаа. Бид айл хөрш улс бие биедээ өрөө төлөх тохиолдол зөндөө гарна.

	— Ингэж болохгүй аавыг нас барахад бидэнд зөндөө тусалж, оршуулахад таван хао барьсан юм даг. Одоо бид хэдийгээр ядуу ч гэсэн үгүй хаяхад гурван хао барьж баяр хүргэх ёстой гэхэд Фа маргаж:

	— Оршуулгад мөнгө өгөх нэг хэрэг, баяр хүргэх бол өөр хэрэг. Түүний хадам эх Шунг гуайг нас барахад л бид барих нь зөв. Бас тэгээд бага сургууль төгслөө гэж мөнгө барьж баяр хүргэж байсан тийм заншил хэзээ ч байгаагүй.

	— Үгүй тэгж болохгүй. Урьд манай тосгонд хэн ч бага сургууль төгсөөгүй болоод л баярладаггүй байсан байж шүү дээ. Тэгвэл одоо түүний хүү нэгд франц хэлний шалгалт өгчээ. Хоёрт тэр тосгондоо юу ч хийгээгүй байна, тэгээд л ганцхан дайлуулаад өөрөө дайлахгүй яаж болох вэ ингээд дайллага хийж байгаа нь тэр гэвэл Фа хөхөрч толгой сэгсрэн:

	— Энэ баяр яагаад зохион байгуулж байгааг чи мэдээгүй байна. Депутат Шан гуай дээр очиж, Шунг тэр хоёрыг аль эртнээс эхлээд эдүгээ хүртэл ганцхан танай хүү тосгондоо алдаршуулж байна гэж баяр хий гэж ятгасан байна шүү дээ. Тэгээд депутат тэднийг өөрөөсөө гахай болон бух худалдаж ав гэж шаардан мөнгө зээлдүүлсэн байна гэхэд фагийн эхнэр бодлогоширч ийн асууран:

	— Тэгвэл тэд депутатад байшин талбайгаа барьцаанд өгсөн байх даа?

	— Тэгэлгүй яах вэ! Депутат маш олон юм ярьж ятгасан бололтой, нэг гацааныхан нь хэчнээн ч зөвлөсөн хэний ч үгийг тэд дуулсангүй. Багшид нь арван пиастр барьж байж хүү нь шалгалт өгсөн байна шүү дээ, гэлээ ч Шан өвгөн нэг их том даргын эцэг шиг л сүрхий болчхож, оройд эхнэрээ захаас ирэхэд угтаж гарахаа байж, хэрвээ хааяа шараа угаахаар явах юм бол модон шаахай урт алчуур, дээл өмсдөг болж тэр нь урагдвал харамсахаа байжээ!

	— Гэвч одоо тэд Ни ноёнтой төрхөмсөж болох нь, яасан их нэр төр вэ. Одоо тэд чамайг урьж байна, чи очсонгүй, дараа нь бид урих хэрэг гараад уривал тэд ирэхгүй шүү дээ.

	Фа бодлогошрон толгой дохиж:

	— За, за би тэднийд очно оо гэв.

	Тэгээд гучин пиастраа өвөрлөөд депутат Лайгийн руу явлаа.

	Фат Фад хаалгаа тайлахаар гарч ирээд депутат дээр өдөр дундаас хойш тосгоны ахлагч, чуулганы дарга нар цуглаад энэ жилийн татварыг хуваарилах тухай хэлэлцэж байна гэлээ. Фа хүн амьтанд саад болохгүйн тул довжооны хажууханд сууж хүлээлээ. Харин тасалгаанд ярилцах дуу түүнд сонстоно.

	Депутат Лай:

	— Та нар яагаад намайг тавин пиастр төлөгчийн тоонд оруулаад байгаа юм бэ? гэж асуулаа.

	— Та голомтдоо хамгийн ахмад нь. Таны нэр дээр бага газар байгаа боловч бүх талбайгаа хатагтай нар, авгайчуул төрөл төрөгсдийнхөө нэр дээр бүртгүүлсэн байна. Энэ бүгдийг таных гэж үзээд хүн амын нэгдүгээр зэргийн татвар оноож байна гэхэд депутат гайхаж:

	— Өөр хүний нэр дээр бүртгүүлээд ашиггүй байх нь ээ гээд гаансаа баагиулснаа яриагаа үргэлжлүүлж:

	— Үгүй, би хамгийн ихдээ л гучин пиастр төлөхийг зөвшөөрнө. Өнгөрсөн жил би хоёр хагас пиастр л алдсан. Энэ жил хэрвээ та нар хорин дөрөв хүртэл нэмэгдүүллээ гэхэд хамгийн ихдээ гучин таван пиастр хүрнэ. Тэгтэл айл хөрш байж намайг тавин пиастр төл гэж шаардаж байдаг, үүнийг чинь яаж сонсох байна даа?

	Тэгвэл ч та зөвшөөрвөл, та чинь дөрвөн зуун мау газартай болохоор хоёр зуун пиастр төлөх ёстой. Аз болоход Ардын хурлын төлөөлөгчдийн түрүүчийн чуулган дан том газар эзэмшигчдээс бүрдсэн учир их газартай хүмүүсийг хамгаалж тавин пиастр хүртэл бууруулахыг хүссэн юм.

	Депутат Дай үүнийг сонсоод уруул цорвойлгож:

	— Тэр ардын төлөөлөгчид чинь ёстой ноход юм даа! Хэрвээ засгийн газар тэгж шийдсэн юм бол энэ шийдвэрийг тэд эсэргүүцэж цөмөөрөө хоёр хагас пиастр төлөх хуучин татварыг үлдээх ёстой байсан юм. Над шиг хүн амын татварт нэг пиастр төлдөг яасан хатуу хэрэг вэ. Улс надад түүнээс тавь дахин илүү аз жаргал өгөх юм гэж үү? Ямар ч тэгш эрх алга. Үнэн шударгаар ярих юм бол баян байх тусмаа л нэг пиастр төлөх үндэс илүү байгаа юм. Жишээлээд яривал би бүхэл жилийн турш хаашаа ч явахгүй учир улсын зам гүүрийг хэрэглэхгүй байна. Миний байшин бөх бат хэрэмтэй болохоор надад ямар ч хамгаалалт хэрэггүй. Баян айлд хүүхдээ сургах гэрийн багш байдаг буюу эсвэл Ханойд юм уу, Францад хүүхдээ явуулж сургахад сар бүрий мөнгө зарж байна. Өдий төдий баячууд байдаг ардын депутатууд яагаад баячуудын эрх ашгийг хамгаалж чаддаггүйг ойлгохгүй юм. Хуучин үе мөн ч сайхан байжээ! Депутатууд нэр төртэй, бас тэгээд хэргэм цол, одон медаль, алтан хуудсаар шагнагддаг байлаа. Харин тэгэхэд одоо хэн ч үнэлэхгүй, юугаар ч шагнахгүй байна гээд тэр санаа алдав.

	Ахлагч хүндэтгэлтэйеэ санал болгосон нь:

	— Дараачийн сонгуулийн хурал дээр л сонгогд гэв.

	— Сонгогдох ямар хэрэг байна аа. Баян гэвэл баялаг байна. Нэр алдар гэвэл би нэр цуутай болжээ. Тэгж зууралдах тэмцлийн хүч хаана байна. За тэгээд хөөцөлдвөл их бодохдоо л одоогийнх шигээ депутат болно биз. Харин засгийн газар Энэтхэг, Хятадыг хамгаалах улсын зээллэг гаргавал ч над академик16 цол өгнө, мөнгө үрэхгүй хүү өсөж хүндтэй болохоор энэ л над илүү таалагдаж байна.

	Дахиад л хар тамхитай гаансаа сорох чимээ сонстож:

	— Энэ бүх яриа бол та нарыг хөгжөөх гэсэн юм, харин гучин тав, тавин пиастрийн тухайд бол би юу ч төлөх ёсгүй хэмээн тэр ярилаа.

	Тосгоны хурлын дарга сандрангуй цагаатгаж:

	— Танд андгайлахад хэрвээ өнгөрсөн жил шиг татварын хувь бага байсан бол энд ажиллаж байгаа таны зарц бид бүгдээрээ таныг түгшээж зүрхлэхгүй байсан нь лав. Гэвч энэ жил татвар маш их байгаа юм: 

	— Та өөрийнхөө халааснаас миний төлөө арай төлөөгүй биз дээ? Та чинь Ко, Бинь, Шет гэх мэтийн бусад хүмүүсээс л авдаг шүү дээ. Харин та намайг татвараас хасчихвал би танд тусалж болно. Би тосгонд ажиллаж байсан чухам яахыг мэдэхгүй гэж үү дээ. Энэ жил надаас тавин пиастрийн татвар авна гэж байна, гэвч засгийн газрын эхлээд шийдвэрлэсэн ёсоор хоёр зуун пиастр төлөх ёстой ч байлаа гэсэн та нар нэг ч зоос алдахгүйгээр надаас авахгүйгээр бүх зүйлийг аялдуулж болно.

	— Уучлаарай, бид үүгээр чинь амьдардаг шүү дээ.

	— Тэгэлгүй яах вэ! Яагаад та нар эхлээд намайг өнгөрсөн жилийнхээс илүү их төлөх ёстой гэсэн юм бэ. Та нар яавал ч яа, би нэг ч зоос төлөх ёсгүй гэдгээ хэлсэн. Надтай хууль яриад ч сайнаа үзэхгүй байх шүү.

	— Та зөвшөөрвөл, бид энэ шинэ татвар шийдвэрлэх гэж байгаа олон хүн хуучнаасаа хавьгүй илүү татвар төлөх ёстой болно, тэгэхээр тэд эсэргүүцэх байх даа.

	— Хэрвээ эсэргүүцвэл амыг нь таглачих! Хөрөнгөгүй хэчнээн хүн татвар төлөх болж байна аа.

	Уг нь зуун тавин хүн байх ёстой, гэтэл дарга тавьхан хүн өгсөн.

	— Тэнд чинь хэчнээн хүн байлаа ч гэсэн та нар миний гэр бүлд арваад тийм татвар үлдээх ёстой.

	— Та зөвшөөрвөл нэг нэг пиастр төлөх бүх хүнийг дансанд бүртгэчихсэн гэвэл

	— Алив хаана байна үзээдэхье. Үгүй хэрэггүй. Ко Шет мэтийн хүмүүс зургаадугаар зэргээр хоёр хагас пиастр төлж болно. Жилийн турш хэчнээнийг ч цуглуулж болно. Хүүш тэнд хэн байна таваг бетель аваад ир!

	Зарлигийн хариуд хэн ч дуугарсангүйд Фа орж зарцыг нь дуудах гэтэл довжоон дээр бүсэлхийгээ хүртэл нүцгэн депутат эвшээлгэсээр гарч ирээд Фаг харж:

	— Чи энд байгаа юм уу? гэвэл Фа эргэж:

	— Тийм ээ, танд андгайлъя гэвэл

	— Ямар хэргээр ирээ вэ?

	Фа зориг муутайхан довжоо өөд гарч босго алхан хармаанаасаа мөнгөө гаргаж чихээ маажин

	— Над мөнгөө зээлдүүлсэн явдалд чинь танд талархлаа илэрхийлье. Одоо таны мөнгийг эргүүлж өгөхийг зөвшөөрнө үү хэмээн тайлбарлаж эхэлтэл депутат Лай ихэд уурсаж мөрөө унжуулан хөмсөг зангидаж

	— Хэн чамаас нэхсэн юм бэ?

	— Танд андгайлъя, энэ мөнгийг аваач дээ, өрийг удаан байлгах эвгүй гэж би айдаг юм.

	— Юуны чинь эвгүй байх билээ. Одоогоор над хэрэггүй байна харин чи хаа нэг газраас бас л зээлсэн нь лав гэвэл Фа үнэнээ хэлэхээр шийдэж

	— Танд андгайлъя, би зээлээгүй, эхнэрийнхээ таваарыг худалдсан билээ гэвэл депутат харамссанаа илэрхийлж үрчийн анивчиж

	— За тэр шүү! Хэн чамаас мөнгөө нэхсэн юм бэ, чи яасан тэнэг юм хийдэг хүн бэ? За яах вэ чамайг шударга хүн гэдгийг би мэднэ. Танайд ганцхан хайрцаг бараа байсан, чи тэгээд зарчихсан байна. Энэ чинь ёстой тэнэг хэрэг! гээд Фагийн мөрөн дээр гараа тавьж эелдгээр тасалгаа руу хөтөлж ороод чуулганы даргад:

	— Би эднийг хайрладаг юм эд намайг ойлгодог гэж үү? гэв.

	Фа хөмсөг зангидан гуйсан байдалтай:

	— Хэрвээ та зөвшөөрвөл, бид хэдийгээр ядуу ч гэсэн хэдэн шао газар байна бас тэгээд эхнэр бид хоёр эрүүл улс гэвэл депутат дахин уурлаж.

	— За яах вэ, хэрэв би чамд өрөвдөгдөөд байгаа бол өрөвд, мөнгөө аваад тонил. Би чамд ингэж хэлэх байна, харин үг дуулахгүй бол би уурлахаар муу юм болно шүү.

	Фа юу ч дуугарсангүй. Депутат яриагаа үргэлжлүүлэн:

	— Нэгтэй энд ахлагч байгаа дээр би чамд хэдэн үг бичиж өгье, чи хуруугаа дар, ахлагч тамгаа дараг. Би өдий төдий ажилтай хүн үүнийг чинь мартчихна гэв.

	Депутат ийнхүү хэлээд цаасан дээр ямар нэгэн юм бичиж, дараа нь Фа руу хэдэн үг бувтнаад, хуруугаа дар гэж цаасаа сарвайж,

	— Ахлагч гуай тамгаа дарчхаарай

	Ахлагч бичгийг авч гэрэл рүү эргүүлээд аажуухан

	— Нгуен Ван фа би... гэж уншиж эхэлтэл депутат түүнийг тасалж,

	— Уншихын хэрэг юу байна, үзчих бүх бичиг адилхан шүү дээ... гэв. Ахлагч Депутатын битүү дохиог мэдэж Фад:

	— Ноёнтон гуай танай ядуугийн зовлонг харамсаж чамаас өөр хүн бол хэчнээн гуйсан ч зээл өгөхгүй гэж бичсэн байна, гэвэл Фа инээмсэглэгчээ болов. Депутат тамга дарсан баримт бичгийг авч шүүгээндээ хийгээд 

	— Таваг бетель авчирч ахлагчид таларх мэдэв үү? гэж тушаав.

	Фа санаа алдаж мөнгөө аваад тэнд байгаа хүмүүст цөмд нь бөхөлзөн талархаж аажуухан гарлаа.

	Тэрхүү гучин пиастраа гэртээ удаан байхгүй гэдэгт итгэсэн Фа болсон энэ явдалд дурамжхан байсан тул сэтгэл түгшинэ. Ядуу айлд байгаа мөнгө чинь шүүрт хийсэн устай адил билээ.

	Зуны цагт өдөр тутам дунд хоёроос гурван цаг хамгийн халуун цаг үе байдаг. Гэвч энэ үед тосгоныхон хооллодог бөгөөд баярын цайллагыг ч мөн энэ үед хийдэг билээ.

	Шан авгайн гэрт пиг дүүрэн зочидтой, усанд орсон мэт халуун ажээ. Гэвч бие биеэ таних, танихгүй зочид бүгчим халууныг анзаараагүй мэтээр модон орны ирмэг дээр тюрбан алчуур, дээлтэйгээ шахцалдан сууж, хоол зооглохоор завдав. Тэд дэвүүрээрээ үл мэдэг дэвж их л догь байдалтай хэрэв бие биеийнхээ гаансыг гуйх, цай зоогло гэж урихыг эс тооцвол нэг ч үг ярихгүй ажээ. Цэвэр ариун усанд биш биеийнхээ хөлсөнд угаагдаж дассан зочдын бие, дээл хувцас алчуур болон далдуу модон хана гурван талаас шахаж эхүүн үнэр гаргаж улам ч бүгчим болно.

	Хашаан дахь саравч дотор хэдийгээр бүгчим биш боловч илүүтэй халуун ажээ. Сийрэг сүлжсэн хулсан сүлжмэлийн завсар зайгаар нарны туяа нэвт тусаж, тоосгон хашаанд халуу дүүгнэ. Хожуу ирсэн зочид угсарч тавьсан хоёр эгнээ модон орон дээр энд сууцгаана.

	Фа таваг дээр гурван хаогаа тавьж хэдэн боловсон үг инээмсэглэн хэлэхэд Шан гуай хүн цөөнтэй орон дээр хүндэтгэлтэй суудал түүнд хайж оллоо. Тэр гэрт тахилын ширээний өмнө голлуулан сандал тавьсан тул давчуу зайгүй байгаа, түүнийгээ хэсгийн ахлагч, чуулганы дарга түүний туслагч нарт үлдээсэн юм хэмээн цагаатгав.

	Энэ гурав депутат Лайгийнхаас шууд ирцгээсэн бөгөөд энд байгаа хүмүүсээс ганцхан Фа учрыг нь мэдэх уур хилэн тэдний царайд ил ажээ.

	Шан гуай зочдыг хаалган дээрээ угтан очиж гэртээ орохыг урилаа.

	— Бид ажилтай байсан учир жаахан саатчихлаа хэмээн ахлагч тайлбар эрлээ.

	Чуулганы дарга хар шилээ магнай өөдөө болгож нүдээ том болгон эргэн тойрон хараад, хүмүүсийн мэндчилгээний хариу ч үгүйгээр,

	— Ширээндээ сууцгаагаагүй байгаа юм уу хэмээн гайхан асуулаа.

	— Тийм ээ, та нарыг хүлээж байсан юм, бас тэгээд хэсгийн дарга ноёнтон алга байна гэвэл

	— За тэр шүү манай туслагч л биднийг яаруулаад байсан юм, тэндээ тамхи нэрж нэг хүнийхийг ч бөглөж болох байж гээд ярвайн эргэж:

	— Хэсгийн дарга хошуу дарга шиг л сүржигнэх юм! гэв.

	Чуулган даргын туслах бяцхан усан сан руу очиж ус утгаж гар дээрээ хийгээд, үс сахлаа илэв. Тэгээд нүүрээ арчилгүй байшинд орж их хангалуун байдлаар:

	— Ээ яасан сэрүүн юм бэ! Сайн байцгаана уу хэмээн цуглагсадтай мэндлэн сууж хармаанаасаа толгой саримс, салаа гич, хэрчим имбирь хэмээх тослог ургамал жирийн байдлаар гаргаж өмнөө тавиад зоог ирэхийг хүлээлээ.

	Мөчийн дараа хэсгийн дарга жижигхэн хайрцаг гаанс барьсан зарцаа дагуулан хүрч ирлээ.

	Цөмөөрөө босож хүндэтгэлтэйгээр нахилзан мэндлэхэд дарга инээмсэглэж бүгдийг тойруулан хараад толгой дохин хариу мэндлэв.

	Тосгоны чуулган дарга:

	— Таныг хоёр цагт урьсан юм сан, одоо дөрвөн цаг болж байна хэмээн даргыг зэмлэн тоглов.

	Дарга шүүр шит ширвэгэр сахлаа илж:

	— Хэрэв би эрт ирсэн бол намайг өлсгөлөн байж гэж бодно гээд тэр өөрөө түрүүлэн хөхөрч тоглож байгаагаа мэдэгдлээ. Даргад сайн хүн болохын тулд хүн болгон илүү чанга хөхрөхийг хичээлээ. Тэр ч байтугай хэн нэг нь тоглоом тохуу болгож:

	— Та зөвшөөрвөл чуулган дарга ноёнтон гуай бас л саяхан ирсэн гэлээ. Гэвч дарга хариуд нь хөхөрсөнгүй.

	Гал тогооноос том том хэрчим цагаан махаар дүүргэсэн хоолыг дараа дараагаар авчирч дөрвөн хүний дунд нэгийг тавив. Гэвч голд байгаа ширээнээс бусад ширээ болгон дээр гэрийн эзэн нэг нэг хүнийг нэмэн, хүрээгүй нэг дээр нь хүүхэд хүртэл суулгаж эд цөм гэрийн эзэд учир зочдоо дайлах болно гэж ярилаа.

	Бүгдийг суулгасныхаа дараагаар Шан өвгөн хүүгээ дунд нь гаргаж гараа наманчлан боловсноор ийн ярьсан нь:

	— Тэнгэрийн ивээлээр бидэнд хүү заяаж, эцэг дээдсийн сүнс түүнийг бага сургууль төгсгөхөд нь тусалж, тэгээд бид гахай гаргаж эцэг дээдэстээ талархсан ёс гүйцэтгэж, дараа нь айл хөршийнхнийгөө урьсан юм. Хэсгийн дарга ноён болон бусад ноёд бидний хүндэтгэлийг хүлээсэн явдалд бид талархаж байна, одоо тавтай зооглоцгооно уу гэв.

	Энэ өдрийн баатар хар арьстай, өндөр бадируун биетэй арван долоон насны тэнэгдүү царайтай залуу баяртай зориулж гоёж янзалсан хувцастай Шинь эцэгтэйгээ зэрэгцэн зогсож бас л боловсноор гараа наманчлан хүн бүрийн ширээ рүү тонголзоно. Тэгээд чухам яахаа мэдэхгүй инээмсэглэсээр гал тогоо руу ороход цөмөөрөө хойноос нь харлаа.

	Хашаан дотор ялааны дэвүүр тас няс хийж гэр дотор дарсны өтгөн үнэр сэнгэнэнэ. Шан өвгөн Шинийнхээ хамтаар хойноосоо толгой дээрээ зэс гадар тавьсан хүн дагуулсаар орж ирлээ. Зэс гадар дотор гахайн толгой байх бөгөөд Шан гуай түүнийг депутат Лайд барилаа.

	Хэсгийн дарга хажуудаа гараа зөрүүлэн зогсож байгаа Мэяг дуудаж:

	— Нэрмэл архи байна уу үгүй юу, явж Шан авгайгаас асуугаад ир гэж зарлиг буулгав.

	Шан авгай хувцасныхаа хормойг цээжин дээрээ барин гараа арчин нахилзаж,

	— Танд мөргөе. Өчигдөр манай ахлагч гучин шил сангийн дарс худалдаж ав гэж тушаасан юм, тэгээд нэрмэл архи урьдаас бэлтгээгүй байсан юм, явж худалдан авчрахыг зөвшөөрнө үү гэв.

	— Хэрэв нэг гахай албал арван таван шил архи худалдаж авах хэрэгтэй гэсэн хошуу даргын тушаал байгаа юм хэмээн ахлагч өөрийгөө сандран цагаатгаад бас нэг баталгаа дурдав.

	— Хүн бүр сар тутам долоон литр дарс уух ёстой гэсэн зарлиг саяхан авсан гэв.

	— Яаж болдог юм бэ? Хооллох мөнгөгүй байж архины мөнгө хаанаас авах билээ гэж цөмөөрөө гайхацгаав. Шан авгай гараа арчсаар, ахлагчид хандаж:

	— Би энэ бүхний чинь эсрэг юм ярилаа гэж үү дээ? Ноёнтон надаас гуйсан юм би хариу өчсөн, нэрмэл архинд хүн явуулчихсан гэв. Архитай холбогдсон энэ ярианы үрээр хоолон дээр яриа хөгжив. Ёсорхуу бодлогошронгуй байдал арилж, сүржин дүр зөөлөрч нэгэн хэвийн урих дуу үе үе сонстох болов.

	Шил сулрахын хэмжээгээр хүмүүсийн царай төдий чинээ улаан болж, дарсны хэмжээ нэмэгдэхийн хирээр яриа улам чангарч хөгжөөнтэй болон шуугилдана. Гэвч яриа нийтийг хамраагүй байтал гэнэт:

	— Би хэнээс ч айхгүй! гэсэн дуу хадлаа.

	Нийтээрээ дуугүй болж эргэн харцгаав.

	Фагийн царай час улайчихсан толгойноосоо тюрбан алчуураа авч базлан орон дээр шидэхэд, тэр нь мурийсан амтай адилхан хэвтэй харагдахад Фа хэнийг ч анзаарсангүй:

	— Тэр зуун жил ч надтай заргалдсан юу ч олж долоохгүй гэв.

	Эргэж харж амжсан өвгөн Шан Фа дээр гүйн очиж дарга нарын сууж байгаа ширээ рүү нүдээрээ ирмэж чихэнд нь ямар нэгэн юм шивгэнэв. Гэвч Фа гагцхүү гараа сэгсэрч:

	— Хэрэв би согтуу байгаа бол үхсэн ч яах вэ. Урьд архины тухай хууль бүр ч чанга байсныг энэ ноёнтон ахлагч мэднэ, ноёнтон сар бүр над шил дарс худалддаг байсан, тэгээд би хэзээ нэг үед согтуу байсан гэж үү.

	Ахлагч яс мөлжсөөр хариулсан нь:

	— Хүн болгон сар бүр шил дарс худалдан авах хошууны зарлигтай нь үнэн, гэвч бид худалдан ав гэж шаарддаггүй, үүнээс над ямар ашиг гарах бил ээ? гэвэл

	— Үгүй би үүнийг ярихдаа намайг согтож, эвгүй зан гаргалаа гэхээр тэгж байгаа юм.

	Шан гуай Фаг тайтгаруулж:

	— За, за уучлаарай, та энэ бүх наадмыг баллах нь гэвэл хажуугийн ширээн дээр суугчдын нэг хөндлөнгөөс оролцож, Фаг егөн:

	— Фа гуай хэрэв та согтоогүй бол надтай бас нэг тулгачихгүй юу гэв.

	Фа нүдээ гялалзуулан түүнийг ширтэн өөртөө архи хундагалан толгой гэдийж дуутайгаар хөнтөрч хундагаа суллалаа.

	Ахлагч түүнийг дуудаж:

	— Хүүш Фа, миний юу хэлэхийг эрүүл болоод чагна. Чи депутатад яагаад талбайгаа барьцаанд өгч байгаа юм бэ? гэвэл Фа сандарч:

	— Хэдийд вэ? гэхэд

	— Чи өнөөдөр түүнд тавин пиастрын өртэй гэж бичиг дээр хуруугаа дарсан шүү дээ.

	Фа амаа ангайлаа. Энэ мэдээг дуулаад толгой нь уусан архинаасаа илүү эргэлээ.

	— Та бүр сайн мэдэж байна уу?

	— Чамайг мэхлэх хэрэг над юу байна?

	Бидний золгүй явдал эцсийн эцэст бүдүүлэг харанхуйгаас болдог гэсэн. Таны үг Фад бүдэг бадаг сонсогдоно. Тэгээд эрүүлжихдээ депутатад хэтэрхий итгэж чухамхүү бүдүүлэг харанхуйгаас болж гэдгээ хүлээв. Яагаад гэвэл тэр бичиг үсэг мэдэхгүй учир депутатыг цаасан дээр юу бичсэнийг мэдэхгүй байснаас болжээ.

	Фаг уйтгартай сууж байгааг харсан ахлагч Шан өвгөнийг дуудаж:

	— Алив эзэн, зочдоо дайлаарай. Фа минь балгаж байгаад то-том тоглоё, тэгэх үү? Чиний хармаанд чинь гучин пиастр байгаа шүү дээ.

	Фа нэг амьсгаагаар уугаад ярвайж:

	— За яах вэ то-том то-том байгаа биз, хулчийх юу байх вэ! гэвэл

	— Гэвч чи миний хувийг оруулах уу?

	— Оруулах нь ч оруулна. Хулчийх юу байх вэ!

	Зочид бие биеийгээ шахсаар байлаа. Хэсгийн дарга цадаж аваад хар тамхи татах дэнтэй ширээн дээр лаглайж:

	— Нэг л уйтгартай байна уу даа? Тэр Нам одоо гэртээ байна уу, эсвэл хаа нэг газар дуулахаар явчихаа юу? гэж арай ядан хэллээ. Гэрийн эзэн ойлгож дуучин руу хүн явууллаа. Энэ үед Фа баярын хувцас, сийрсэн дээр бөөлжиж гарлаа.

	
XV

	Фагийн эхнэр довжоон дээр суугаад зажилсан цагаан будаагаар хүүгээ хооллож байтал хаалган дээр нөхрийг нь мөрөн дээрээ үүрсэн хүн гарч ирэхэд зүрх шимшрэв. Фагийн царай улаан, толгой нь цээж рүүгээ унжиж насан таалал болсон хүн мэт гар хөл нь сул унжина. Хойноос нь дагаж ирсэн Шан өвгөн:

	— Хэтэрхий их уучхаж, бүр бөөлжсөн шүү. Жаахан сэхээ оруулахын тулд хар тамхи ч татуулж үзлээ, ер сэхэх янзгүй байна гэлээ.

	Фагийн эхнэр залбирч:

	— Ээ тэнгэр минь, ингэж уудаг аа бас! гэв.

	Фа орон дээр хэвтээд хурхирахад байшингаар дүүрэн архины үнэр ханхална.

	Шан өвгөн хармаанаасаа боодол мөнгө гаргаж:

	— Энэ түүний мөнгө, хорин найм үлдэж, хоёр пиастрыг нь ахлагч то-том тоглохоор авсан юм гэлээ.

	Фагийн эхнэр айж:

	— Хаанаас энэ мөнгийг аваа юм болоо, яагаад ахлагч хоёр пиастр авдаг билээ.

	— Ахлагч хоёр пиастр аваад бусдыг нь над өгөхийг л би харсан, өөр мэдэх юм алга. Энэ лав тамга, бичгийн л мөнгө биш бололтой гэвэл.

	— Ээ тэнгэр минь! Бас юун бичиг бил ээ?

	Фагийн эхнэр юу ч ойлгож чадсангүй. Шан өвгөн түүнийг тайтгаруулж

	— Огт согтуу байсан нь сайн болсон юм, тэр ахлагчтай тоглохоор суусан юм, ахлагч үргэлж хождог маш сайн тоглооч цөмийг нь шавхчхаж болох байсан биш үү гээд улаан лууль шиг царайтай нөхрийг нь хөөрхий эхнэртэй нь орхиод Шан өвгөн явлаа.

	Фа зөвхөн маргааш өглөө нь сэрлээ.

	Тэр өндийж орон дээрээ гараа тулан суугаад гайхсан байртай харлаа. Чухам гэртээ яаж ирснээ тэр мэдсэнгүй.

	Өчигдрийн хорин найман пиастр хаанаас авсан юм бэ гэж Фагийн эхнэр асуувал депутат Лай яагаад мөнгө аваагүйг Фа эхнэртээ ярилаа.

	Фагийн эхнэр хөгжөөнтэй болж:

	— Худалдаа хийх мөнгөтэй болох нь бүр сайн байна, бидэнд л амар гэхэд Фа гараа савж:

	— Баярлахаа битгий урьдал болго. Энэ мөнгийг биедээ байлгаж болохгүй эргүүлж өгөхийн тулд ямар нэгэн юм бодох хэрэгтэй, тэр биднийг маллаж байна.

	— Яаж малладаг бил ээ?

	— Тэр намайг газраараа барьцаалан тавин пиастр зээлж авсан мэтээр бичиг бичжээ. Тэнд юу гэж бичсэний нь би мэдсэнгүй, тэгээд намайг хуруугаа дар гэхээр нь дарчихсан юм гэвэл Фагийн эхнэр айхдаа цонхийн цайж уй гашуутайгаар:

	— Яасан хачин хүн бэ? гэхэд

	Фа үрчигнэж, гар хөлөө илээд:

	— Би ямар бичиг мэдэх биш тэнд юу бичсэнийг нь мэдсэнгүй. Хэрэв зуугийн өртэй гэж бичсэн бол зөвшөөрөх л байсан байх гэлээ. Фагийн эхнэр нулимсаа барьж ядан хүүгээ орон дээр тавьж, уйлахыг нь анзаарсангүй:

	— Бид ч ингээд дүүрчээ, одоо яадаг бил ээ? гэв.

	Фа санаа алдан:

	— Бидний алдсан бүх мөнгө бол бидний бүдүүлэг харанхуйгаас л болсон хэрэг гэхэд

	— За тэр ч яах вэ, одоо чи яая гэж бодож байна? гэвэл Фа гагцхүү толгой сэгсэрч уйтгартайгаар:

	— Гучин пиастраас ахлагч тамга дарсан гэж хоёрыг авч л дээ, тэгээд хорин найм үлджээ гэж бавтнавал:

	— Гэвч над хоёр пиастр бий, тэгээд дахиад гуч болно шүү дээ. Ахлагч хоёр пиастрийг нь авсан ч байсан чи энэ гучийгаа депутатад аваачиж өг. Тэгээд бичиг эргүүлж өгөхийг гуй, тэгэхгүй бол бид дүүрчээ.

	— Хүүг нь яах вэ? Одоо хорийгоо цөмийг нь шаардах байх даа. Фагийн эхнэр шүдээ зууж:

	— Гуч ч байсан яадаг юм бэ, чухал нь өрнөөс л салбал боллоо. Ер нь тэгээд тэр арван хувийн хүү хэзээ ч авч байгаагүй байхаа!

	— Өрийг бид хагас сар гаруйн өмнө авсан, бас тэр илүү их хүү авахын тулд нөгөөх муудсан будаагаа оруулах олиггүй хүн байгаа юм.

	Яг энэ үеэр Тан гуай ирлээ. Фа эхнэртэйгээ ямар нэгэн зүйл чангаар хэлэлцэж байгааг сонсоод гайхан:

	— Би та нарыг өр ширээ дарчхаад байгаа гэж бодон хоёр пиастр авчирсан юм гэлээ.

	Сэтгэл хөдөлсөн Фа хүргэндээ бүх болсон явдлыг ярьж хамтран шийдлээ. Тан толгой сэгсэрч:

	— Тэгвэл тэр та нараас хорин хувийн хүү заавал авна гэвэл Фагийн эхнэр шийдэмгий орж:

	— Хэчнээн ч байсан цөмийг нь төлөх хэрэгтэй.

	— Гэвч тэр бүхэл сарын хүү зургаан пиастр шаардах нь лав даа. Эр эм хоёр сандралдав. Тан гуай бодлогоширч:

	— Тэр яагаад мөнгөө эргүүлж авахгүй гэдэг бил ээ? Танай газрыг л авах гэж тэгж байгаа байх гэвэл

	— Тэр ч тийм л дээ. Чингэхлээр мөнгө байлаа ч гэсэн өр төлөхөд хэцүү байна гэсэн үг гэхэд

	Тан толгой дохиж инээмсэглээд:

	— Чамд мөнгө байхгүй болчихсон үед л тэр мөнгөө нэхнэ. Тэгээд үндсэн өрөн дээрээ бүх хүүгээ нэмсэн шинэ бичиг хийнэ. Тэр дандаа ингэдэг хүн гээд үргэлжлүүлэн:

	— За яах вэ, би чамтай хамт явж гэрч болъё. Хэрвээ тэр чамайг залилах юм бол хошуу дарга нар дээр очих юм шүү гэвэл Фа хошуу дарга гэдэг үгийг сонсоод.

	— Үгүй, үгүй, тийм тэнэг юм хийсний хэрэггүй гэж "би чамаас гуйя, хэрвээ тэр үнэн шударга байсан сан бол ядуучууд хожиж, тэр дарга болохгүй байсан билээ гэж гуйв, 

	— Тэгвэл ядуучуудад үхэхээс өөр зам байхгүй болж байх шив дээ? хэмээн Фагийн эхнэр хэлбэл Тан гуай дохиж:

	— Тийм ээ,  ядуу биднийг багалзуурдаж байхад амар гэж түшмэд баячуудтай үргэлж хамт байдаг юм гэв.

	Дайсны хүчирхэг армийн бүслэлтийг хэрхэн таслахаа бодож буй цэрэг ч үгүй, зэвсэг ч үгүй гурван генерал мэт тэр гурав үг дуугүй болов. Дараа нь Тан гуай инээмсэглэж, нөгөөдүүл рүүгээ хараад:

	— За яах вэ, хамт очъё. Чи намайг дааж аваа ч гэж өөрөө гуйсан юм гээрэй. Тэгээд намайг бичиг дээр гарын үсэг зурахыг гуйгаарай. Шэмийн талбайн хажууд байдаг газраа би барьцаанд тавья гэхэд Фа сэтгэл хөдөлж:

	— Гэвч би өөрийнхөө бүх гайг тан дээр тохож байгаа болох нь ээ гэв.

	— Зүгээрээ, бид ядуучууд бие биедээ туслах ёстой. Ганцхан бид л бие биеийнхээ зовлонг мэддэг гэж би үргэлж ярьдаг, тэд бол бидний арьсыг хуулж авах аятай цагийг хүлээж байдаг улс. Чи бид хоёр ижил боловч би чамаас илүү хүчтэй. Гэхдээ энэ бол түүнийг гагцхүү мэхлэх ов байгаа юм, миний талбай чинийхийг бодвол хавьгүй дээр болохоор тэр миний талбайнд шүлсээ гоожуулна. Бичгээ гаргаад ирмэгц чи түүний нь шүүрч аваад мөнгөө төлөөрэй.

	Тэд гурвуулаа сэтгэл ихэд хөдөлсөн байлаа, Фагийн эхнэр нөхрөө хатгаж:

	— Бичгээ булааж авмагц л урах хэрэгтэй гэвэл

	хурц ухаантай Тан яриагаа үргэлжлүүлэн;

	— Хүлээзнээрэй, тэгэхээр тэр чинь биднээс салахын тулд зарцаа дуудан бид хоёрыг бичиг хулгайллаа гэж шүүхэд гомдол мэдүүлэх болно гэвэл Фагийн эхнэр яриаг нь тасалж:

	— Өртэй байсанд орвол шоронд орсон нь дээр. Хүмүүс гэмт хэрэг үйлдсэнд орвол өртэй байсан нь дээр гэлцдэг, гэтэл эсрэг болж байна. Шоронгоос бол ямар ч гэсэн гарч, талбайтайгаа үлдэх болно. Өрөнд орвол газраа алдаж, бас шоронд орно. Ялангуяа депутат Лайд өртэй болбол бүүр ч яахын эрх байхгүй болно.

	Тэд гурвуулаа дуугүй болж санаа алдлаа. Тэгээд Тан:

	— За, явъя гэлээ.

	Тэр хоёр депутатын руу явахад Фагийн эхнэр итгэл төгс хойноос нь харсаар хоцорлоо. Энэ удаа амжилт олох эсэхийг мэдэхгүй Фа сэтгэл түгшинэ. Тэр үе үе амьсгаадахад Тан түүний байдлыг ойлгож тайвшруулан:

	— Ямар ч байсан тэр бидний гарт орно гэв.

	Тэд явсаар депутатын байшингийн хаалган дээр очлоо. Фа чичирсэн гараар хонхны бариулаас татав. Фат цамхаг дээр зогсон, айлтгаад иртэл хүлээж бай гэв. Хүлээх хугацаандаа Фа, Тан хоёр төлөвлөгөөгөө дахин хэлэлцэв. Фагийн зүрх хүчтэй цохилж, хүндээр амьсгаална. Тэд дотроо хар шуурганд орж үхэл нь ойртсон мэтээр бодож энэ аюулаас ангижруулахад туслаач гэж тэнгэр бурханд залбирна. Фа тэсэж ядан сэтгэл хөдлөхдөө хөлөөрөө газар дэвслэн, ханан дээрх хөвд ховхолно.

	Фат тэднийг цамхаг дээрээс дуудвал хоёулаа горьдож дээш харвал

	— Ноёнтон гэртээ байхгүй гэвэл тэд гутрангуй бие биеэ харлаа.

	Фа маргааш нь дахиад л депутатынд очлоо. Түүнийг дахин хүлээж аваагүй нь мэдэж билээ. Таван өдөр дараалан Фад хаалга тайлж өгсөнгүй. Зургаа дахь өдөр Фа очсонгүй.

	Яагаад гэвэл тэр залхаж гүйцжээ. Депутатад өртөн байхын бүхий л аюулыг ойлгосон тэр нэгэнт зорьсон хэргээ орхисонгүй. Тэр очоогүйн шалтгаан бол зүрх хүрээгүй билээ. Фад гучин пиастр байгаа мэдээ тосгон даяар тарж гурав гаруй пиастрын авлагатай эмгэн Батаас эхлээд, алдсан шүхрийн өрөнд хоёр хао төлөхийг шаардсан Ти, аар саархан өрийн тухай сануулж ирсэн Ку, Лань хүртэл цөм өрөө нэхэж ирлээ. Фагийн эхнэр эднээс нуугдаж амжсангүй. Өөрийнхөө ядуу дорой амьдралаа тоочиж мөнгөтэй гэдэг худлаа мөнгө байхгүй гэж андгайлан багагүй зэмлэл, доромжлол дуулах хэрэгтэй болов. Тэрээр нэхэж ирсэн бүх өрийг төлөхгүйгээр шийдэж, хараал зүхлийг хүлээн тэвчиж, харин депутатын нэхээгүй өрийг төлөх ёстой байлаа.

	Тэгтэл албан татвар хурааж эхэллээ.

	Нэгэн үдэш тосгоны харуул харанга нүдэж албан татвараа төлөхөөр тосгоны захиргаан дээр цөмөөрөө очихыг урилаа. Фагийн эхнэр нөхөртөө уйтгартайгаар:

	— За бид өнгөрчээ! Энэ жил ямар татвар байгааг явж мэдээд ир гэв.

	Фа толгой сэгсэрч:

	— Мэдэхийн хэрэг юу байгаа юм бэ. Хэлтэй амтайгаараа Зы очоод ирэг, бид ямар зэрэгт орсон ч хэн бидний үгийг сонсох вэ, харин уурлаж үзэн ядаж л байж магадгүй гэвэл

	— Гэвч үргэлж тэвчиж болохгүй, хэзээ нэгэн цагт хүлээх л хэрэгтэй. Бид ч мөн их тэвчлээ шүү дээ, энэ доромжлолыг одоо яаж тэвчих билээ!

	— Юуны чинь доромжлол, энэ жил өнгөрсөн жилийнх шиг цөмөөрөө адилхан хоёр хагас пиастр төлөхгүй, улсаас шинэ татвар тогтоосон. Манайх гэрийнхээ хажууд арван метр газартай, бас найман шоо талбайтай, бид ноднин жилийнх шиг зургаадугаар зэргээр төлнө, тэгэхээр ашиг, алдагдал огт байхгүй гэхэд Фагийн эхнэр эгшин зуур тайвширсан авч дахиад:

	— Өнөөдөр татвараа хуваарилаад маргааш цөмд нь мэдэгдэхийн тулд захиргаан дээр зарлал өлгөчих байх гэвэл Фа санаа алдаж:

	— Тэгэх л байх даа. За тэгээд бид бичиг үсэг мэдэхгүй болохоор тэдний юу гэж бичсэнийг яаж мэдэх билээ.

	— Олон хүн уншиж чаддаг шүү дээ

	Ер нь уншиж чаддаггүй хүнд л хэцүү байгаа юм.

	Бичиг үсэг мэдэхгүйгээс л болоод би зөндөө тэвчлээ, заримдаа уур хүрч, явж сурдаг ч юм билүү гэвэл эхнэр нь нөхрөө харааж:

	— Битгий тэнэглээд бай! Хөгширсөн байж сурах гэнэ, хүмүүс шоолно! Амандаа хийх юу ч үгүй байж бас сурахыг бодно оо! Чи ном сураад яах гэсэн юм бэ, генерал юм уу хаан болох гээ юу? гэхэд Фа инээж:

	— Яалаа гэж дээ, би ямар хүүхэд шиг ном тэврээд сургуульд явахгүй шүү дээ. Тэгээд хошууны л сургуультай, тийм хол хэн явж сурах вэ. Би завтай цагтаа гэртээ хэн нэгээр үсэг заалгамаар байна. Одоо ямар урьдынхтай адил санаа дүрслэх бичигтэн биш, үсгээр дүрслэх амархан гэж хүнээс сонссон, хагас сарын дараа уншиж бичиж болно гэхэд эхнэр нь хошуу цорвойлгож:

	— Хэрвээ сурахад тийм амархан л юм бол Вьетнам даяараа дарга болохгүй юу гэвэл Фа дахиад л инээж:

	— Ямар дарга болохын тулд сурдаг биш, юм мэдэхийн тулд сурдаг юм. Аятайхан мэргэжил байхгүй гэж үү. Сураад мөнгө олохын тулд эхлээд баян хүний хүү болж төрөх хэрэгтэй. Тан намайг эхлээд цагаан толгой сур гэж зөвлөсөн юм, дараа нь тэр ном сонин өгч байх болно. Түүний юм мэддэгийн ач бол ганцхан бичиг үсэгтэйн ач гэж тэр ярьж байсан юм.

	Фагийн эхнэр бодлогоширсноо дохиж:

	Энэ яг тийм ээ, урьд түүнийг цөмөөрөө тэнэгэвтэр гэдэг байсан юм.

	— Хөдөө тосгонд тэнэг биш хүн л хууртаж доромжлогдохгүй амьдарч болно. Би депутатыг үзэн ядах тусмаа, хошуу даргад улам их уур хүрч, тэгэх тусмаа өөрийнхөө тэнэг харанхуйд уур хүрэх юм. Ийм дээрээс би ямар ч байсан бичиг сурахаар шийдлээ.

	Эхнэр нь нөхөр лүүгээ харж, аар саар өрөө яах вэ? гэж хэлэлцэн зээлдэгчид загнуулж байхгүйн тулд цөмийг нь төлөх хэрэгтэй гэж зөвшилцлөө.

	Үдшийн бүрий болоход Зы мөрөндөө дээлээ эгэлдэргэсээр уйтгартай царайтай хүрч ирлээ. Толгойгоо сэгсэрч тэр ийн өгүүлэв:

	— Ямар ч амжилт олсонгүй, хагас өдөр шал дэмий үрлээ гэвэл Фа хөмсөг зангидан, түүнийг шалгаахад Зы ийн хариулав.

	Чуулганы дарга газрын эзэмшлийн жагсаалтыг ч, шинэ тогтоолыг ч, хэнд ч үзүүлсэнгүй. Гагцхүү тосгонд хэчнээн татвар төлөгчид байгаа, хэчнээн газрын талбай байгаа, бүгд хэчнээн мөнгө төлөх ёстой, тэгэхээр бусад орлогыг оролцуулаад нэгдүгээр зэрэг хэдийг төлөх хоёрдугаар зэрэг хэчнээнийг өгөх Мау газар бүрээс хэдийг төлөх ёстойг л ярилаа.

	— Тэгээд хэд хэчнээн байх юм бэ гэж Фагийн эхнэр асуулаа.

	— Яаж тогтоох юм бэ, мэдэгдэхгүй юм их л байсан.

	— Тодхон уншихыг даргаас хэн ч асуусангүй юу? хэмээн Фа сонирхвол Зы нүдээ гялалзуулан:

	— Асуухаар барах уу, бүр шаардсан, намайг шаардахад ахлагч чуулганы даргатай зөвлөж намайг загнаад, татварын ноогдолтыг дарга зөвшөөрсөн юм, чадахгүй гэсэн хүн даргатай яриарай гэсэн. За яах вэ, хэд хэдэн хүн цуглуулаад гомдол гаргана, тэгэхгүй бол жил болгон аль дайралдсаныг бүгдийг нь бидэн дээр тохоод байгаа юм. Хэн тэгж тэвчиж байх вэ? гэхэд Фа толгой сэгсэрч:

	— Ашиггүй! Өнгөрсөн жил гомдол гаргаагүй хүн байхгүй гэж үү? Гэвч дарга авч үзээгүй шүү дээ гэвэл Фагийн эхнэр нэмж:

	— Яагаад гэвэл тэд даргын амыг таглажээ гэхэд Фа хөхөрч:

	— Хэрвээ бодоод үзвэл хэн тосгонд ажиллахаар зөвшөөрөх билээ. Тэд чинь ч бас олон төрлийн зардалтай улс: данс хийх, гэрлийн татвар хураах, харуул хөлслөх, төлөөгүй татварыг нэхэх, нэвтрэх зардал хээл хахуул энэ бүхэн чинь маш их мөнгө шаарддаг юм, хэрвээ үүнийгээ ард түмэн дээрээ тохохгүй бол өөрснөө яаж тэвчих бил ээ? гэвэл Зы гараа дохиж:

	— Чи эндүүрч байна. Татвар хураагчдыг шагнах, өөрөөр хэлбэл хөдөлмөрийн хөлсний мөнгө, тээвэр, гэрлийн мөнгө л хэрэгтэй байгаа юм. Харин ард түмнээс шахан гаргаж байгаа бусад мөнгө бол даргад өргөж, цаадах нь нүдээ аньж, ард түмнийг дарж байхад л зориулсан мөнгө байгаа юм.

	Фа сандарвал, Зы тайлбарлаж:

	— Түшмэд, цэргүүд улсаас цалин авч байгаа улс, цалинг хүн амаас авдаг татвараас гаргаж байгаа юм, тэгэхээр тэд ард түмэндээ ажиллах ёстой. Яагаад ард түмэн тэдэнд дахиад мөнгө төлөх ёстой билээ. Энэ нь яагаад гэвэл бид тэнэг, бүдүүлэг харанхуй байгаагаас болж байна. Тэдний үүрэг бол татвараа хэрхэн төлж байгааг харах явдал мөн. Данс бүртгэл гаргах, даргад барих мөнгө бол ёстой л тэнэг хэрэг. Энэ бүгдийг тэвчих бид ямар лайтай улс вэ? Энэ бүхэн бол тэдгээр цус сорогчид ард түмнээс сорж хэрэв гомдол гарвал өөрийгөө хамгаалуулахын тулд дарга нарт барих гэж авч буй хууль бус гувчуур байгаа юм гэвэл Фа инээмсэглэж;

	— Чамайг зөрүүд гэж улсууд үнэн ярьдаг юм байна гэхэд

	— Яагаад зөрүүд байдаг бил ээ? Би зөрүүд бишээ. Гагцхүү үнэнийг л хүсдэг. Манай захирагчид л үүнд минь атаархаж, үнэн шударгыг мэдэж хуурч мэхлүүлэхгүй байгаа хүнийг л зөрүүд гэж нэрлэж байгаа юм. За тэгвэл хошуу захиргааны цэргүүд яагаад цалин авдгийг даргаас асуу л даа? Юу ч хийхгүй, зүгээр сууж байхын тулд авдаг юм гэж үү? Ямар ч хэрэг байсан гүйцэтгүүлэхээр бид яагаад мөнгө өгдөг вэ гэвэл битгий залхуураасай даа гэсэн дээ шүү. Бид тэнэг харанхуй л байвал тэд биднийг дарлаж байж чадна.

	Фа түүний яриаг ойлгож хөхрөхөд, Зы яриагаа үргэлжлүүлэн:

	— Тосгоныхон биднийг хөдөөгийн засаг, түшмэд цөмөөрөө тонон дээрэмдэж байна. Ядуучууд бид эрдэм ном сураагүй болохоор тэд биднийг амархан дөнгөөд байгаа юм гэвэл Фа санаа алдан эхнэр лүүгээ харж:

	— За тэр шүү, намайг бичиг сурмаар байна гэхэд энэ зөвшөөрөөгүй юм гэхэд эхнэр нь цааргалж:

	— Чи яагаад худлаа хэлээд байгаа юм бэ? Хэн зөвшөөрөөгүй юм бэ? гэхэд Зы;

	— Манай тосгонд сургуульгүй байгаа явдал бол маш муу хэрэг. Баяр цэнгэлд зориулж, дарга нарт барьдаг тэр мөнгөөр хэд хэдэн сургууль байгуулж өчнөөн багш хөлслөн авч болно гэж би боддог юм. Тан гуай намайг бичиг сур гэж зөвлөж одоо би үнэн шударга ёс, албадлага чухам хаа байгааг жаахан гадарладаг болсон минь сайн хэрэг. Урьд нь миний толгойг цөмөөрөө эргүүлж би захирагчид зардлаа нөхөхийн тулд мөнгө авдаг зөв, шударгуу хэрэг гэж боддог байсан юм гэв.

	Тэд гурвуулаа дуугүй болов. Дараа нь Зы дахиад л:

	— Нийгмийн үйл хэргийг шударга хүмүүс захирч байгаа тэр тосгонд найр наадам хийх, хуучин заншлаар мөнгө дэмий үрэх явдлыг орхисноос хойш гурван жилийн дараа сайхан зам, сургууль зэрэг бүх нийтэд хэрэгтэй олон зүйл бий болжээ. Тэгвэл манай тосгонд хэн ч сурахгүй, байшин маань намхан бохир, зам маань хонхор, хотгор, цөөрөмдөө орж юм угаах, уух усаа авч байгаа болохоор ёстой балиар гэдэг чинь энэ байгаа гэвэл Фагийн эхнэр уур хорслоо гаргаж:

	— Хэрвээ депутат маань өөр хүн байсан бол манай тосгон үүнээс дээр амьдрах сан билээ. Тэр яагаад тосгондоо сургууль байгуулж, зам тавьж, худаг гаргадаггүй юм бэ гэхэд Зы үргэлжлүүлэн:

	— Хэрэв тосгоны баячууд биднийг улаан царам болтол мөлжөөгүй сэн бол манай тосгон ийм ядуу гуйланчин, бид ийм бүдүүлэг байхгүй сэн билээ! Бидний дайсан бол ядуурал мөн!

	
XVII

	Захиргаан дээр өглөөнөөс аваад үдэш болтол хэдэн өдрийн турш хэнгэрэг дэлдэнэ. Энэ чимээ тариачдыг үеэс үед сандарган тэвдүүлдэг байв.

	Жирийн үед нам гүм байдаг Вьетнамын тосгон хэнгэргийн дуунаар түгшин шуугилдаж, албан татвараас айж байсан хүмүүсийн айдас улам их болно. Хүмүүс чухам хаанаас мөнгө олохоо мэдэхгүй байсан тул татвараас айна. Маргаашийнхаа будааг яаж зээлье гэж байж татвар төлөх мөнгө зээлэх бүр ч хэцүү, ярихын ч хэрэггүй билээ. Хүмүүс мөнгө дутчихаад захиргаан дээр уйлах дуун, бохир харанхуй буланд хүүхэд, эмэгтэйчүүдийн санаа алдалт, жил бүр давтагддаг шийтгэл, жанчилт, заналхийлэл, хараалаас айдаг байлаа.

	Мэгийн эхнэр өглөөнийхөө цайны дараа шүүрээ барьсаар ирж захиргааны шалыг шүүрдэнэ. Тэрээр чихрийн нишингийн үлдэц, тамхины үнс, бөөрөнхийлж боосон цаас, ананасын17 хальс зэрэг шалны завсраар шигсэн бүх хогийг шүүрдэж цэвэрлэхгүйн тулд сийрс тэгшхэн дэвсэв. Тэгээд дэнгийн тавиурыг арчиж байтал довжоо өөд ахлагч, чуулганы дарга хоёр ярилцсаар гарч ирлээ:

	— Хэрвээ би таныг мэхэлж байгаа бол үхсэн ч яах вэ, Фо Нанг үндсэн ба туслах орлоготоо зөвхөн гурван пиастр, гурван су төлнө гээд нэг ч су нэмж төлөхийг зөвшөөрөхгүй байна. Мөн харамчаа! Хэрвээ түүнийг урьд татвар хурааж байхад ингэвэл тэр тэвчих байсан гэж үү? 

	— Тэгвэл газартаа татвар төлөөгүй хэрэг үү?

	— Төлөөгүй л байгаа.

	— Гайгүй, тэр намайг мэднэ. Газрынхаа татварыг төлөх гээд ирэхээр нь над очиж төл гээрэй.

	Чуулган дарга сийрсэн дээр хөлөө тавимагц.

	— Мэй! гэж дуудлаа.

	— Жаа! гэвэл тэр нүдээ гялалзуулан хөөрхий мунгинуу авгай руу:

	— Яагаад сийрс ийм бохир байгаа юм бэ? Солиогүй юм уу? Яасан залхуу юм бэ! гэж загналаа.

	Хаанаас ч юм Мэй гуай өөрөө гүйж ирээд айхдаа гараараа сийрс илж аман дотроо:

	— Сэгсэрчихдэггүй, яасан зальтай авгай вэ! Бас тэгээд эдний чинь хөл гахайн тагалцаг шиг бохир болохоор сийрсэн дээр тэр чигээрээ мөр гаргах юм гэв.

	Дарга нүдээ бүлтийлгэн золгүй тэр амьтныг үсэртэл нь алгадаж,

	— Хэрвээ хөл ямар ч амьтных шиг бохир байлаа гэсэн чи муу шаар сийрсийг угаах ёстой, чи юу хийж байгаа юм бэ? Наашаа хар, татвар хурааж дуусмагц л чамайг хөөнө дөө гэж загнав.

	Айсан Мэй хөдөлж ядан хөл дээрээ бослоо, Сүүлийн өдрүүдэд түүнийг тасралтгүй зодож зүхэж байгаа билээ. Уур хорслоор дүүрэн хос хоёр нүд түүнийг цахилгаан цохих мэт нэвт ширтэнэ. Гэвч Мэйн аз болж тэр харалган байсан тул юу ч анзаарсангүй. Мэй гурван сийрс хумьж бөгцийсөөр гарч гонхны түшлэг дээр очиж гүвж эхэллээ.

	— Ээ чөтгөр ав, хүний толгой дээр сэгсэрчихлээ гэсээр толгойгоо гараараа дарсаар овгийн ахлагч Зьем түшлэгийн дороос гүйн гарч ирлээ. Тэр дээлээ сэгсэрч, мөр толгой хувцаснаасаа тоосыг сэгсэрч захиргаа руу ороод:

	— Амрыг эрье, өнөө өглөө эрт цугларлаа. Өнгөрсөн шөнө бид хэнгэрэг дэлдэхээ больсон хойно шөнө тарсан. Хэрвээ жаахан суусан бол над цул хөзөр байсан болохоор би хаан болох байсан юм.

	Ахлагч:

	— Өнөөдөр дарга Бинь-локод болсон дээрэмдлэгийг мөрдөхөөр явах замдаа үүгээр лав дайрна гэж ширүүхэн хэлэв.

	— Гэвч дээрэмчид ямар нэгэн юм нууна гэж үү дээ?

	— Бинь-локийн ахлагчийн ард түмнээсээ хураасан бүх мөнгийг хулгайлж гэлцэх юм. Ийм дээрээс манайд татвар хураалт ямар байгааг үзэхээр ажлын далимаар ирэх байх гэж бодож байна. Бид болгоомжтой байх ёстой гээд тэр хайнгадуухан дуугаар ийн зарлиг буулгав:

	— Мэй түргэхэн хэнгэрэг дэлдэж албаны гэрч, манаач нарыг дууд. Жад, шийдэм хаана байна аа? Яагаад захиргаан дээр байхгүй байна? Бүх ноёдыг урь. Чи нэг чухал амьтан шиг яагаад удаашруулаад байгаа юм бэ. Энэ бүгдийг чинь дарга харвал юу болох вэ? Энэ чинь ямар нийгмийн ажил болохоос хувийн юм биш, өдөрт арав хорин удаа уриулаад ирдэггүй яасан улс вэ. Хар тамхи тат, архи уу гэж урьсан бол тэр дор нь гүйгээд ирсэн дээ!

	Гурвуулаа сууцгаалаа. Чуулганы дарга тюрбан алчуураа авч дээлээ тайлж цөмийг эвхэж өвдөг дороо хийв. Ахлагч том эвшээлгэж, гуяа маажиж:

	— Нүд хорсоод байна. Больё гэж ярьсаар байтал тат гэж тэр шаардаад шөнөжингөө бие загатнаж унтаж чадсангүй гэж гоморхов.

	Дансаа нээхийг завдан байсан чуулганы дарга, мөн л маажиж:

	— Бие загатнаад маажихгүй хүн гэж алга, ойрын хэд хоног угаах ч зав олдохгүй ажилтай байлаа гээд хурууныхаа хирийг унагааж шат руу сэгсрээд хир хөлсөндөө бохиртож шарласан хувцсаа харлаа. Мэй тавиуртай аяга, данх, дэн авчирлаа.

	Татвар хураагчид, харуулууд шуугилдан орж ирэн бөмбөр дэлдэнэ. Тэд цөмөөрөө сийрсэн дээр хагас тойрог сууцгааж өчигдөр орой то-том тоглосон тухайгаа ярьцгаав. Сийрсэн дээр хэвтээд данс руу ширтэн ямар нэг юм бавтнан тоолж байгаа ахлагч өндийж:

	— За, за чимээгүй байцгаа, түргэн ажилласан нь дээргүй юу. Хураалтын эхнээс өнөөдрийг хүртэл хэчнээн мөнгө бүртгэснийг үзэж ажлаа хуваарил, дараа нь бид ялгааг нь гаргах хэрэгтэй болно. Жинхэнэ хураасан мөнгөнөөсөө бүртгэсэн нь бага байвал бид өнгөрөх нь тэр. Өнөөдөр дарга заавал шалгах болно гээд тэр чанга хашхирч:

	— Төрийн гэрчүүд хаана байна? Тэнд зогсоод хэнийг ч оруулахгүй хүлээлгэж бай, мэдэв үү?

	— Овгийн ахлагч Хоанг урам хугарсан байртай суниаж:

	— Тэгвэл хооллож болохгүй нь ээ. Юм идэж амжаагүй юм сан гэхэд татвар хураагч толгойгоо дээш болгон эвшээж:

	— За та ажиллаж бай, би гаанс тамхи татчихаад ирье. 

	— Үгүй, тоолох ёстой нь тоолж, мөнгө авах ёстой нь мөнгөө авч төрийн гэрчүүд бөмбөрөө нүдэж мөнгө төлөгчдийг оруулахыг зарлиг болгоорой.

	Чуулганы дарга бэх нянтайгаа нийлж ажилдаа умбалаа. Нүд рүүгээ алчуураа даруулан толгойгоо боосон Тинь чавганц орж ирээд, бүгдтэй нь сулхан мэндэлж суугаад бүсээ тайлж:

	— Ди эцэг энэ жил хэчнээн төлөх ёстойг бодоод орхино уу? гэвэл

	— Түүний чинь нэрийг Фам Рунг гэдэг байх аа? гэхэд чавганц хамгийн жирийн байдлаар:

	— Эцэг маань уг нь ямар эрдэмтэй хүний нэр өгснийг би яаж мэдэх вэ, багад нь Куак гэдэг байсан юм. Жил бүр өөрөө ирж төлдөг байсан энэ жил эхнэр нь амаржаад намайг төлөөдөх гэж явуулсан юм.

	Ахлагч толгойгоо дээш болгон;

	— Зүйтэй, Фам Рунг тэр ногоон дансанд бичигдсэн гэлээ. Тэгээд тэр дахиад л дансандаа умбалаа. Чуулган дарга бичиг цаастайгаа зууралдаж байгаад:

	— Гурван мау, долоон шао, дөрвөн мау, хоёр шао, бүгд долоон мау есөн шао гэж бодов.

	— Ноёнтон минь Донг-куонгийн тэндэх долоон шаог хүү депутатад худалдчихсан юм. Депутат тэр газрынхаа татварыг төлөхөөр зөвшөөрсөн юм түүнийг битгий тооцоорой гэвэл дарга хөмсөг зангидаж:

	— Намайг л будилуулах гэж байна. Над мэдэх юм алга, Фам Рунг бүгдийг нь төлөөд дараа нь депутаттайгаа тооцоогоо хийдэг юм байгаа биз. Дансанд нэгтэй орчихсон болохоор би татвараа л авах ажилтай хүн гэв.

	Овгийн ахлагч Фам ханиалаа. Дарга толгой өргөн харвал нүд ирмэн толгойгоороо дохио өгч байгааг харлаа. Харалган эмгэн юу ч ажигласангүй:

	— За, би мэдэхгүй гэлээ.

	Гэнэт хошуу дарга ирлээ гэдэг мэдээ дуулдлаа. Татвар төлөхөөр цугласан бүх хүмүүс харцаганаас айсан тахиа адил тархлаа. Захиргааны албан хаагчид хувцсаа засаж даргыг угтан хашаа руу гүйн гарлаа. Урт дээлтэй, тюрбан алчууртай цэрэг даргыг өөрийн нь хувийн гялалзсан хар дугуйн дээр суулгаж авчирлаа. Даргыг дугуйнаас буухад цөмөөрөө тонголзон мэндлэв. Дарга:

	— За татвар хураалт ямар байна? Шөнө харуул зохих ёсоор нь зохион байгуулах хэрэгтэй, ойлгов уу?

	Ахлагч боловсноор гараа наманчилж:

	— Мэдлээ хэмээн хариуллаа.

	— Өнгөрсөн шөнө Бинь-локийн ахлагчийн байшинг дээрэмдсэн байна. Татварын мөнгө ахлагчийнд хадгалаатай байсан гэж дээрэмчид бодсонд би итгэж байна. Гэвч зол болоход бүх мөнгө овгийн ахлагчийнд байсан байна. Энэ шөнө байхгүй байсан бүх сэжигтэй хүмүүсийн нэрсийн жагсаалтыг ахлагч гаргах ёстой. Тэр жагсаалтдаа саяхан суллагдсан улс төрийн гэмт хэрэгтнүүдийг оруулах хэрэгтэй.

	— Мэдлээ.

	Дарга довжоо өөд гуйван өгсөхдөө татвар өгөхөөр ирж алсхан бөөгнөрөн байгаа хүмүүсийг харж:

	— Татвар төлөлтийг яаравчлуулахаар би бага даргыг хоёр цэргийн хамт явуулсан, өнөөдөр үд дундын хавьд энд ирэх байх гэвэл

	— Мэдлээ гэхэд дарга ахлагчид аяархан:

	— Данс, мөнгө хоёр зохих ёсоороо байх ёстой мэдэв үү?

	— Мэдлээ, та зөвшөөрвөл бид шөнө бүр захиргааг хамгаалах дөрвөн харуул тавьдаг гэвэл

	— Би мөнгө данс хоёрын тухай ярьж байна. Одоо газар сайгүй өршөөгдсөн18 улсаар дүүрчээ. Тэд чинь ёс бус юм хийгээгүй ч гэсэн Ханой дахь нууц цагдаагийн захиргаанд мэдэгдэж болох зөрүүд улс байгаа юм.

	Ийм дээрээс мөнгө дансанд бичсэн ёсоор байх ёстой. Хэрвээ танихгүй хэн нэг хүн ирээд татвар хэрхэн хурааж байгааг үзэх гэвэл хөөгөөд явуулж байх хэрэгтэй.

	— Мэдлээ, андгайлъя ноёнтон минь...

	— Ингэхлээр, болгоомжтой байх хэрэгтэй, тэгэхгүй бол над төвөг удаж магадгүй. Тэднийг ямар нэгэн хэрэг удуулахгүйн тулд шууд барьж аваад хошуу руу явуулж бай, би учрыг нь олно.

	— Андгайлъя танд, манай тосгонд суллагдсан тийм хүн байхгүй болохоор онцын санаа зовох хэрэггүй.

	— Өөр газраас ирж болно шүү дээ!

	— Бид эндэх бүх хүмүүсийг зүсээр нь танина.

	— Андгайлъя танд! гэх дуу гарахад цөм эргэн харлаа.

	Депутат Лай гоёлынхоо хувцастай нахилзан даргад мэндчилж сандрангуй довжоо өөд гарлаа. Хошуу дарга баяртайгаар гарыг нь атгаж:

	— За бие сайн биз дээ? гэвэл депутат даргаас хоёр метр хиртэй зайнд зогсож бөхөлзөн:

	— Хүндэтгэн талархъя, ноён минь гэхэд хошуу дарга инээмсэглэв. Депутат үргэлжлүүлэн:

	— Танд андгайлъя, та одоо татвар хураах ажлаар завгүй байгаа байхдаа гэвэл дарга толгой сэгсэрч уруулаа мурийлган:

	— Тун их ажилтай байна. Жилжингээ ийм байдаг бол энэ тушаалыг хэн хүсэх билээ, бөөн дарамт гээч. Дараа нь далан байгуулах ажил эхэлнэ гээд ахлагч руу эргэж:

	— Ахлагч далан дээр байнга манаа байлгах хэрэгтэй. Энэ их борооны дараа голын ус халих нь лав гэхэд

	— Мэдлээ.

	Дарга ямар нэгэн зүйл санаад депутат руу хандаж:

	— Тосгондоо сургуулийн байр олох хэрэгтэй, би багш явуулна. Та сургуульдаа зориулан хэдэн ширээ, сандал яагаад гаргаж болохгүй байх бил ээ? гэвэл депутат дахин нахилзаж:

	— Жа мэдлээ гэв.

	— Улс боловсролын хэрэгт гавьяа байгуулсан хүнийг шагнах тусгай медаль баталсан, энэ шударга байгаа биз.

	— Жа мэдлээ.

	Хэрвээ тосгонд сургуультай бол хүүхдүүд хол явахын хэрэггүй болно. Тосгонд сургууль байгуулахад та над туслах ёстой, би ч танд итгэж байна.

	Ардын ивээгчийн энэхүү энхрийлсэн үгийг сонсоод депутат сэтгэл хөдөлснөө илэрхийлж:

	— Жа мэдлээ.

	Хошуу дарга бас жаахан байгаад дугуйндаа суулаа: Депутат болон бусад хүмүүс түүнд нахилзан тонголзож салах ёс гүйцэтгээд захиргаа руугаа орлоо. Депутат ахлагч руу нүд ирмэж

	— Хаа нэг газар уучихсан болоод л сургууль байгуулъя гэж байхгүй юу гэвэл чуулганы дарга тайлбарлаж:

	— Саяхан даргыг хээл хахууль авдаг гэж гомдол гарсан гэнэ лээ. Одоо тэгээд даргаа аргацаах гэж нэг юм хийх гэж байхгүй юу, гэвэл ахлагч толгой дохин:

	— Зүйтэй, зүйтэй. Саяхан Там-зыонгийн ахлагчийг тосгоны төвөөс холгүй, хөдөө замын хажууд стадион барих газар ол гэж шаарджээ. Энэ бүхэн бол цөм өөрийгөө л харуулах гэсэн хэрэг гэвэл депутат хөхөрч:

	— Чөтгөр аваг чамайг, бас юуны чинь стадион тосгонд барихтай мантай, тариачид талбай дээр бага ажиллаж байна гэж үү дээ? Сургуулийн хувьд бол би заавал эсэргүүцнэ. Хэрвээ тосгонд сургуультай болох юм бол хүүхдүүд хуурч мэхлэх зүйлд суралцаж, дуулгаваргүй эвдэрсэн улс болно. Манай тосгоныхон цөмөөрөө талбай дээр ажилладаг болохоор энд сургуулийн хэрэг алга гэвэл дэд чуулган дарга талархлаа илэрхийлж:

	— Тэд нар хаан юм уу генерал болохыг хүсээ юу, сургуулийн хэрэг юу байгаа юм бэ, Там-зыонгийнхан шиг цөмөөрөө солиотой болчихвол ажиллахад бидэнд л хэцүү болно гэхэд депутат толгой дохиж:

	— Тийм ээ? Би бас тэгж бодож байгаа дээрээс энэ сургуульд чинь дурлахгүй байгаа юм. Тосгон өөрийнхөө хөрөнгөөр ширээ сандал худалдан авч чадахгүй гэж үү дээ? Сүм хийдийг ч өөрчилсөн болно шүү дээ. Хэрвээ юу ч байхгүй байлаа гэсэн над гурван ангитай сургууль бүх тоногтой нь байгуулах мөнгө хүрэлцээтэй бий. Гэвч өвөг дээдсийнхээ нэрийг бузарлах тийм гайтай тэнэг юм би хийхгүй, хамгийн түрүүнд л өөрт минь муу болно. Тэгээд та нар намайг дэмжих хэрэгтэй. Хэрвээ дарга сургуулийн тухай дахиад яриа гаргавал нүүрэн дээр нь зөвшөөрөөд дараа нь юу ч битгий хий. Дараа дахин ирээд намайг асуувал гэртээ байхгүй гэж хэлээрэй.

	
XVIII

	Хаалган дээр нохой хуцахад Фа сэтгэл хөдлөн харлаа. Тэр Хоа, Куай хоёр гувчуур төлөх мөнгө хэн хүнээр явуулсан байж магадгүй гэж итгэж байлаа. Гэвч тийм биш байлаа. Энэ нь овгийн ахлагч Фаг татвараа түргэн төл гэж шаардахаар ирсэн аж. Фа цагаатгаж:

	— Миний өөрийн хувь ч байна л даа, дүү нарынхаа мөнгө явуулахыг хүлээгээд ирэхээр нь нэг мөсөн төлөх гэсэн юм гэвэл.

	— Тэгээд чи Тхай руу хүн явуулчихсан уу?

	— Тийм ээ,  гэхдээ ганцхан Куайд өгөөрэй гэсэн юм. Хаог олно гэж үү дээ?

	Овгийн ахлагч тамхиа баагиулж:

	— Нөгөөдөр татвар хураалт дуусгах ёстой. Мөнгө хүрэхгүй байна татвар хураагчид яахыг мэдэхгүй байна.

	Энэ жил татвар хураалт хэтэрхий эрт эхэллээ. Мөнгө олохоор явсан улс татвар хурааж байгааг мэдээгүй болохоор мөнгөө явуулахгүй байна.

	— Үгүй, тийм ч бишээ. Тэд их залхуу улс байгаа юм, ганцхан архидаж, тамхилахаас өөр ажилгүй улс байгаа юм. Хураалт эхлэхтэй зэрэг бага дарга, цэрэг хоёрыг хооллоход их мөнгө хэрэгтэй. Тэд энд ямар ч ашиг тус хүргэхгүй ганцхан даргын гэрт хэвтэж идэж ууж, татаж, тоглож шөнө авгай эргүүлж явахыг л мэддэг улс гэхэд Фагийн эхнэр тоглож:

	— Бүх мөнгийг минь битгий цөлмөчхөөсэй гэвэл овгийн ахлагч шогширч:

	— Цөлмөхгүй нь ч цөлмөхгүй л дээ, гэвч ашиг тусгүй юм гэв.

	Гэнэт зам дээр шуугиан гарахад айсан дүртэй болж нуугдахаар сандрав. Хаалган дээр зэрлэг нүүр царайтай цэрэг харуул дагуулсаар орж ирлээ. Тэд Фагийн руу очиход хойноос нь хүлэгтэй Бинь дагажээ.

	— Фа гэртээ бий юу? Татвар төлөхөөс нуугдаж байгаа биз? Яагаад захиргаан дээр очиж татвараа төлөөгүй вэ? Шоронд орох гээ юу? гээд цэрэг Фа руу нүд үзүүрлэвэл цаадах нь айн:

	— Та зөвшөөрвөл би ах нараасаа мөнгө хүлээж байгаа юм гэвэл

	— Хүлээж байна аа! Бие биеэ хоолон дээр л хүлээх хэрэгтэй. Харин татвар хураалт бол төрийн хэрэг.

	Хоёр өдрийн дараа татвараа хошуунд аваачиж тушаах хэрэгтэй. Хошуу дарга ирэхээр чи мэднэ ээ гайгүй. Харуулаа, түүнийг хүлээд захиргаан дээр аваач гэвэл харуул зарлигийг дагаж Фа руу очиход тэр сандарч:

	— Танд мөргөе намайг өөрөө явж очихыг зөвшөөрнө үү, над мөнгө бий гэвэл Фагийн эхнэр тасалгаа руугаа гүйн ороод эргэн ирж бичгээ үзүүлж

	— Наадах чинь үнэнээ ярьж байна, тавьж өршөөж хайрла гэвэл цэрэг:

	За наадахаа тавьчих гэж хашхирав.

	Тэгээд хөмсөг зангидан ууртайгаар явлаа. Тамлуулахаас аврагдсандаа баярласан Фа сандран хувцаслаж захиргаа руу явлаа. Депутат Лайн байшингийн хажуугаар гарч яваад зогсож хаалгаар нь шагайвал дүүрэн хүн байлаа.

	Эд бол агуулсан барьцаалахаар авчран шахцалдаж байгаа ажээ. Цөм бодлогошрон гутарсан царайтай байх бөгөөд нягт сайн хаагдсан хаалганд аль болохоор ойртохыг хичээнэ. Фат цамхаг дээр зогсож

	— Хүүш тэр хоёр дэнтэй хүүхэн хойшоо болж Рэт гуайд зам тавьж өг гэх буюу:

	— Хөвөнтэй цамц хэн авчирсан бэ, энд хувцас авахгүй гэх зэргээр тасралтгүй хашхирна.

	Дааман хаалга нээгдэж хүн гарахад хэдэн арван хүн хаалганд шахагдав. Хулсан ташуур хүмүүсийн толгой дээгүүр шүнгэнэж дээр зогсож байгаа Фатын хоолой сөөж гүйцжээ. Нэг хүн ороход л хаалга тэр дороо хаагдана. Тхы авгай шахалдаж олноос гараад алчуураараа улайсан нүүрээ арчиж сэтгэл хангалуун инээж.

	— Ноёнтон, ээмгийг минь хуурамч алт гээд авдаггүй, гэтэл хатагтай нь хоёр пиастр зээл өглөө гэхэд цөмөөрөө атаархан түүн рүү харж ийм их аз дайраасай гэж бодно.

	— Хэдэн хувийн хүүтэй юм бэ? гэж Фа асуулаа.

	— Пиастр бүр нь өдөр бүр таван сугийн хүүтэй гэлээ.

	Татвараа төлөх мөнгө олсон авгайн уужирсан царайг хараад Фа санаа алдан захиргаа руу шууд явлаа

	Мэйн хүү бяцхан Тить хэнгэрэг бүхий л хүчээрээ дэлдэж:

	— Татвар! Татвар! Татвар! Хураалга! Хураалга! Хураалга! хэмээн зүггүйтэн аялгуулан балбана.

	Фа довжоо өөд өгсөж явахдаа ахлагч хэн нэгийг чангаар харааж:

	— Чөтгөр ав чамайг, өвдсөн өвдөөгүй түүнийг шахах хэрэгтэй, энэ чинь ямар улсын хэрэг болохоос биш дэмий хэлэлцэж суухын хэрэг алга гэхийг сонсов.

	Фа шагайж харвал депутатын хуучин түрээслэгч Ко буланд шалан дээр эвхрэн ёолохыг харлаа:

	— Намайг маргааш болтол тавьчхаач дээ эхнэр маань охиноо худалдахаар явсан орой заавал эргэж ирнэ гэж гуйн мэгшихийг харлаа.

	— Чиний тэр заваан охиныг чинь ямар нохой худалдаж авах юм бэ? гээд ахлагч нүд үзүүрлэн хөл дэвсэлж:

	— Яагаад хавчаар авчрахгүй байна? хэмээн хашхирлаа.

	Хоёр харуул дуулгавартайяа «жа» хэмээн хашхираад хоёр хэрчим хулс авчирлаа. Тэд Ког гараа тэнийлгэ гэж шаардаад хурууг нь хулсныхаа хооронд хавчуулж оосрыг нь чангалж эхэллээ.

	Ко татганаж амаа ангайн:

	— Би гуйж байна! Тавьчхаач дээ! гээд ёолоход

	— Чанга! Чанга тат? гэнэ.

	Ахлагч уурлаж өсгий нь элэгдсэн модон шаахайгаа хөлөөсөө сугалан авч нэг харуулын толгой руу цохиж:

	— Шаар аа! Чи чангалж байна уу, үгүй юу? гэв.

	Гаслан орилох дуун захиргаа даяар хадаж цөмөөрөө эргэн харж айсандаа цонхийж байрандаа хөшлөө. Ахлагч шүдээ хавиран Ког хуруугаараа чичилж:

	— Албан татвараас зугтах санаатай юу, тэгэх гээд үз л дээ гээд ядарсан ахлагч санаа алдаж, гонхны хашлага орчим хүлээстэй сууж байгаа олныг тойруулан харлаа. Тэд цөм айхдаа газар шагайна.

	Ахлагч хөөрхий амьтад руу:

	— Гайгүй жаахан амраад, та нарт харуулаад өгнө! хэмээн заналхийлэв.

	Фа захиргаа руу орж татвар хурааж байгаа сийрсэн дээр очлоо. Хэсгийн дарга, бага дарга хоёрын хэвтэж байгаа булангаас хар тамхины утаа суунаглах бөгөөд дэд чуулган дарга хуучин ахлагч байсан цэрэг татвар хураагчдын тавиураас дарс ханхалж энэ бүгд нийлэн хачин муухай үнэр гарна. Шан өвгөнийд ууж хэрхэн согтсон нь Фад санагдлаа.

	Татвар хураагч түүнийг сандруулж:

	— Фа, татвараа өг гэвэл Фа сийрсний хажууд өлмий дээрээ сууж мөнгөө гаргаад:

	— Би энэ жил хэчнээн татвар төлөх ёстойг бодож үзнэ үү гэж гуйлаа.

	— Татвар хураагч сампингаа авч ярвайн:

	— Чи яагаад өмнө нь гэртээ бодоогүй юм бэ? гээд хормын дараа дээш харан:

	— Арван гурван пиастр долоон хао, нэг су гэвэл Фа гайхаж:

	— Яагаад тийм их байдаг бил ээ? гэхэд

	— Мау газар бүр гурван пиастр долоон хао хоёр су, гэр бүлийн ам тутам гурван пиастр гурван хао, гурван су байгаа юм. Чи гурван хүнийхийг төлнө гэвэл Фа бүр ч их гайхаж:

	— Би чинь зөвхөн наймхан шао газартай шүү дээ? гэхэд

	— Тэгвэл арван гурав хагас пиастр болно.

	— Харин ах нарынхаа гувчуурыг, өөрсдийг нь төлтөл хүлээх үү дээ? гэвэл

	— Мэдэхгүй, даргын тушаал тийм байгаа юм.

	Ахлагч байрнаасаа 

	— Хэрвээ төлөхгүй гэж байгаа бол мөглөнд хийчих, тайлбарлаад байх ямар хэрэг байна, хэзээ ч дуусахгүй үргэлжлээд байх болно. Чи юугаа тэнд ухаад байсан юм бэ? Хэрвээ маргааш татвараа бүрэн авсан байхгүй бол дарга дургүйцнэ. Би даргад цөмийг хэлнэ, хэрэв шоронд орох бол би ганцаараа суухгүй цөмөөрөө сууна гэлээ.

	Татвар хураагч тэр дор нь:

	— Арван гурав хагасыг түргэл гэж хашхирлаа.

	Фа боловсноор

	— Тэгвэл би өөрийнхөө найман шао газрын татвар, хувьдаа ногдох амны татварыг төлье гэж гуйвал татвар хураагч

	— Сармагчин! гэж хараагаад дахин бодож.

	— Долоон пиастр таван су! гэхэд Фа дотроо бодож:

	— Ингэхлээр та намайг ямар ч байсан нэг мау газартай гэж үзээ шив дээ гэхэд татвар хураагч цөхөрсөн байдалтай болж:

	— За тэгвэл долоон пиастр гэж зөвшөөрөв

	— Ингэхлээр бүтэн хоёр шао газар танайд зөвхөн таван су байх нь ээ? Вьет гуай хүн амын татварт зөвхөн гурван пиастр гурван су төлөөд болсон байна лээ гэвэл татвар хураагч догшин дүртэй болж:

	— Тэр чинь өөр хэрэг, чи бол өөр хэрэг, битгий залилаад бай! Одоо хүзүүнд чинь дөнгө углая даа, тэгэхээр чи мэднэ! гэв. Бага дарга гаансаа сорж, цайнаас балгаад:

	— Хэн тэнд залилаад байна, алив нааш нь явуулчих, гар бүр загатнаад байна гэлээ.

	Фа бие ширвээтэн харж чадалгүй газар шагайж татвар хураагчид долоон пиастраа өглөө.

	Татвар хураагч тасалбар бичиж түүнд өгөөд:

	— За би чиний газрын татвар, Хаогийн гувчуур авлаа, харин Куая болон өөрийнхөө гувчуурыг мөнгөтэй болохоороо авчраарай гэвэл Фа сандарсан боловч чанга ярьж зүрхэлсэнгүй:

	Куая юу ч үгүй хоосон хүн, түүний оронд нэг пиастр төлөхийг зөвшөөрнө үү гэвэл татвар хураагч:

	— Нэг пиастраа! Тэр чинь хөрөнгөгүй хүн үү? гэж хашхирав. Фа бага дарга руу айсан дүртэй харлаа. Ахлагч босон харайж татвар хураагч дээр ирээд:

	— Төлөхгүй байна уу? Саяхан л гучин пиастртай байсан бас тэгээд хөрөнгөгүй гэж ярина аа? гэвэл бага дарга тэдэн рүү эргэж:

	— Түүнийг хүлээд сайн нүдэх хэрэгтэй, тэгээд л болно. Эд чинь зодуулахгүй л бол мөнгөө гаргадаггүй улс байгаа юм гэв. Фа сандран тасалбараа авч эргэж харж чадалгүй гарлаа.

	Тэр Зыгийн байшингийн хажуугаар гарахдаа сэтгэлээ хөнгөлж гомдлоо ярихаар оров. Зы тасалбарыг нь авч нүдээ том болгон:

	— Тэд чамаас гувчуурт гурван пиастр, гурван су, найман шао газарт чинь хоёр пиастр, есөн хао авлаа гэж бичсэн байна гэлээ.

	Тэр бодлогошрон толгой сэгсэрч:

	— Тэд татвар хураалтын үеэр ард түмнээс хэдэн зуун пиастр илүү шавхан авч байна гэж бөвтнөв.

	
XIX

	Албан татвар хураалгах ажил түргэвчлэхээр хошуу дарга ирж яваа мэдээ авсан тосгоны захиргаа үймэн бужигнаж татвар төлөх мөнгөө явуулаагүй хүмүүс болон тосгоноос явсан бүх хүмүүсийн төрөл төрөгсдийг захиргаан дээр яаралтай авчир гэж харуулуудад тушаав.

	Захиргаан дээр зовон зүдэрч байсан тэр хүмүүсийг улам ихээр доромжлон эрүүдэх бөгөөд есөн хүн нэмэгдсэний дотор Фа байлаа.

	Мэй өглөөнөөс аваад бүх юмыг цэвэрлэх ёстой байлаа. Хар тамхины дэн шавхруутай тавиур болон хөзрийн самбарыг мухрын байранд нуулаа. Тосгоны замын хоёр хажуугаар цацагт туг намирна. Тосгоны засаг захирагчид баньяны сүүдэрт цугларан хүлээлээ. Яг тохирсон цагт алсад машины дуу сонсогдмогц хоёр том шүхэр дэлгэлээ. Машин ирээд зогсоход хошуу дарга гарч ирлээ. Даргын бараа болон яваа хүмүүсийн дунд нарийн бичгийн дарга, бага дарга, харуулын цэрэг зэрэг бүгдийн таних хүнээс гадна хамгийн сүүлд гарсан хүн үл таних хүн байлаа:

	Дарга машинаасаа гараад хөмсөг зангидан ахлагчаас шууд:

	— Хэчнээн мөнгө дутаж байна гэж асуулаа.

	— Танд андгайлахад ерэн долоон пиастр дутуу байна гэвэл дарга түүний яриаг тасалж

	— Хамаг ажил баллачихлаа, та нарыг цөмийг чинь ажлаас халчихвал л мэднэ дээ. Захиргааны хашаан дотор бүх шар бухыг цуглуул гэхэд чуулган даргаас аваад бусад шар бухтай хүмүүс айн хараагаа ахлагч дээр тусгалаа. Ахлагч ээдрэн тэвдсээр

	— Шар одоо талд байгаа...гэж хариулав.

	— Чуулган дарга урагшаа гарч:

	— Бүгдийг цуглуулах харанга дэлдэхийг зөвшөөрнө үү гэхэд дарга толгой дохин:

	— Харанга дэлдээд, нэг ч үхэр үлдээлгүй бүгдийг нь авчруулахын тул тал руу харуулчдыг явуул гэлээ.

	Дарга захиргаа руу орж ширээний цагаан бүтээлэг дээр гараа тавьж суулаа. Нэг харуул өдөөр хийсэн том дэвүүрээр дэвнэ. Тосгоны засаг дансаа авчирч баривал, нарийн бичгийн дарга нь татвараа төлөөгүй хүмүүсийн нэрийг уншихад ахлагч, дарга дээр гарыг нь ард нь хүлсэн эрэгтэй эмэгтэй хүмүүсийн бүхэл бүтэн цуваа авчирлаа.

	— Та нар яагаад улсын албан татвараас хойш суусан бэ? гэж дарга хашхирна.

	Хүн бүр өөрийнхөө байдлаар янз бүрийн дуу гарч хариулахад нарийн бичгийн дарга гараа өргөж:

	— Чимээгүй, фам Лиеу хаана байна? Хариул гэвэл

	— Ноёнтон минь танд андгайлъя, би нэг ч шао газаргүй билээ. Би депутатын талбай дээр зарцлагдан ажилладаг хүн. Хөрөнгөгүй хүнийхээр нэг пиастр төлнө гэж би бодсон юм, тэгтэл манай ахлагч гурван пиастр гурван су төл гэж шаардаад байна. Танд андгайлъя, таны энэрэнгүй сэтгэлд итгэж байна гэвэл ахлагч огтхон ч мэгдсэн шинжгүй:

	— Та зөвшөөрвөл энэ хэдийгээр газаргүй ч гэсэн жилийн эхэнд тосгоноосоо гурван сар гаруйн хугацаагаар явсан хүн гэж тайлбарлав.

	— Танд андгайлъя...гэтэл дарга нүдээ бүлтийлгэн:

	— Чимээгүй! Дуугаа тат! гэж хашхирлаа.

	Тэр дор л ахлагчийн гарын алга Лиеугийн хацар дээр зурайж, түүний толгой руу тал талаас нь хүчтэй цохиход гуйвна.

	Нарийн бичгийн дарга:

	— Нгуен Тханг гэж дуудлаа.

	Тхангийг амаа ч ангайж амжаагүй байтал ахлагч

	— Танд андгайлахад энэ хүн ганцхан орлогын татвар хоёр хагас пиастр төлнө гээд, хөндлөнгийн орлогын татвар, харилцан туслах татварын таван хао, гурван суг төлөхгүй гээд биднийг татвар нэмлээ гэж зэмлээд байгаа юм гэж тайлбарлаж байлаа.

	Тханг нүдээ эргэлдүүлж:

	— Танд андгайлъя, ахлагч худлаа ярьж байна...гэж маргах гэтэл нарийн бичгийн дарга түүн рүү долоовор хуруугаа гозойлгон:

	— Дуугүй бай хэмээн хашхирлаа.

	— Ву Хыу Тьы! гэхэд ахлагч:

	— Энд түүний эх нь байна гэв.

	Толгойгоо гөлчийтөл хусуулсан таяг шиг туранхай хөл гартай үрчгэр чавганц гомдолтойёо үрчигнэн ардын ивээгч рүү мөргөн залбирсан харцаар харж тонголзохыг оролдсон авч хоёр гар нь ардаа хүлээстэй учир чадсангүй. Тэр чавганц тасалдан чичирхийлсэн дуугаар,

	— Танд андгайлъя, намайг өрөвдөж хайрлана уу? Би одоо наян хоёр настай. Миний хүү арван хоёр сард нас барсан юм, би энэ тухай захиргаанд мэдэгдсэн боловч одоо ахлагч намайг гувчуурыг нь төл гэж шаардаж байна гээд уйлахад нулимс хацрыг нь дагаж ам руу урслаа.

	Чавганцын зовлонд сэтгэл хөдөлсөн нарийн бичгийн дарга:

	— Зүйтэй, чавганцын хүү арван хоёрдугаар сард нас барж, гэвч арван нэгэн сарын эцэст буюу аргын тооллын хуанлигаар жилийн эхэнд тосгоны энэ жил албан татвар төлөх ёстой хүмүүсийн нэрийн жагсаалтыг гаргаж мужид явуулсан юм. Мужийн захиргаа тэр жагсаалтаар зарлиг гаргаж банканд өгсөн юм, энэ татварын хураалтыг банк яг зарлигт дурдсан мөнгөний тоогоор шаарддаг билээ гэж тайлбарлав.

	Хошуу дарга булан руу очиж нулимахаар босож явахыг хараад ахлагч эмгэн рүү нүдээ бүлтийлгэн хуруугаараа нүүр лүү нь чичилж:

	— Чи муу хөгшин хэрээ дахиад маргахыг оролдоод үзээрэй. Яагаад чиний золгүй хүү чинь өнгөрсөн жилийн арван нэгэн сард үхээгүй юм бэ? гэж зүхлээ.

	Дахиад биеэ барьж чадахгүй болсон чавганц уйлж:

	— Хүү минь! Хүү минь. Ээж чинь хэчнээн зовж байна даа, чамайг талийгаач болсноос хойш ч амар тайван байхгүй байна гэж би бодсон гэж үү.

	Цөм эмгэнийг өрөвдөн дуугүй байх ажээ. Хошуу дарга түүн рүү гүйн очиж:

	— Дуугүй гэж зандарлаа.

	Ахлагч нүдээ бүлтийлгэн гараа өргөж эмгэнийг алгадах гэтэл дарга түүнийг зогсоож:

	— За, за! Бусад нь хэрвээ татвар төлөх мөнгөгүй юм бол яах вэ шоронд орог гэлээ.

	Энэ бүх үед Фа даргаас нүд салгалгүй харна. Тэр огтхон ч айсангүй, харин өөрийнхөө ээлжийг ирэхээр ямар ч шалтаггүйгээр хүмүүсийг баривчлахыг тушаадаг ахлагчийн хомхой шуналт гомдол мэдүүлэхээр шийдлээ. Депутат Лай тэгэхэд түүнд юу гэж ярьж байсныг санан, дарга өөрийнхөө талд байна гэдэгт итгэж байлаа. Фа даргад хорин таван пиастр барьсан шүү дээ. Тэр мөнгө зүгээр өнгөрөөгүй нь лав. Дарга түүнийг санаж ахлагчийг зэмлэх болно. Дарга үлдсэн бүх хүмүүсийг нь шоронд хийлгэхийг сонсоод Фа өөр лүүгээ анхаарал татахын тулд

	— Танд андгайлъя! гэж хашхирлаа.

	Дарга санасан байртай түүн рүү харлаа, Фагийн зүрх баярлахдаа догдлон цохилно. Гэвч дарга арайхийн санаж Фа руу хуруугаараа зааж ахлагчид:

	— Энэ хүн мөнгөтэй хүн гэвч татвар хураалгахаас татгалзаж байгаа болохоор сүнсийг нь зайлтал нанчих хэрэгтэй гэлээ.

	Дарга ийнхүү хэлээд хашаа руу шагайж үхэр хөтөлж нүүр нь цус болсон харуулыг харлаа. Бусад хүмүүс ч адгуус хэлмэгдсэн хүн хоёрыг харцгаавч гайхсан шинжгүй ажээ.

	Харуул захиргаа руу өгсөж ороод гомдонгуйгаар:

	— Ноёнтон танд андгайлахад таны зарлигаар бид талд байгаа үхэр авчрахаар очтол цөм тарж зугтлаа. Би ганцхан үүнийг л барилаа. Харин үхэрчин намайг зодлоо! Таныг хамгаална гэж итгэж байна... гэтэл ахлагч:

	— Энэ чинь депутат Лайн үхэр гэж шивнэв.

	Итгэлдээ хууртсан дарга ахлах харуул руу бууж:

	— Чи яагаад тэнэглээд байгаа юм бэ. Депутатын үхэр гэдгийг чи мэдэхгүй юү. Чамайг зөв зодсон байна. Талд үүнээс өөр үхэр алга гэж үү? гэв.

	Хоёр дахь харуул хашаан дотор өөр нэг үхэр авчирлаа. Тэр одоо депутатынх биш гэдгийг мэдмэгц даргатай цуг ирсэн үл таних хүн арай яаран бууж үхрийг анхааралтайяа үзээд, даргад хандаж:

	— Та зөвшөөрвөл арван таван пиастр төлье гэлээ.

	Тэгээд гурван цаасан дэвсгэрт гаргаж даргад барихад гэнэт захиргааны хашаан дотор айж сандарсан авгай гүйн орж ирлээ. Тэр мөргөн амьсгаадсаар:

	— Танд андгайлъя, энэ миний үхэр байна. Би ямар ч гэм буруу хийгээгүй. Газрынхаа татварыг төлчихсөн. Миний үхрийг тавиач дээ. Би наян пиастраар авсан юм гэлээ.

	Дарга хүлэгтэн рүү зааж:

	— Мөнгөө эднээс нэх гэв.

	— Танд андгайлъя...

	Гэвч дарга хөмсөг зангидан цэргүүдэд зарлиг буулгахад авгайг хашаанаас чирч гаргалаа. Ташуур тас нясхийж уйлах дуун сонстоно.

	Дарга хүлээх зуураа ахлагчаас:

	— Танай тосгон хэдэн үхэртэй вэ? Яагаад хоёрхныг авчраа вэ? хэмээн асуулаа.

	Ахлагч яриаг өөр зүг хандууллаа. Дарга үхрийн худалдаачин руу харж инээмсэглээд ямар нэгэн юм шивнэн хэлээд босож:

	— Ахлагчаа биднийг чинээлэг айлд аваач гэлээ.

	— Депутат Лайнд очихыг гуйя гэвэл дарга ярвайж:

	— Депутатынхаас өөр цадчихмаар нэг ч айл байхгүй гэж үү? гэхэд дэд чуулган орлогч:

	— Фо Нангийнх гэж сануулав.

	— Фо Нанг гувчуурт зөвхөн гурван пиастр, гурван су төлснийг ахлагч санаж, тэдний рүү даргыг аваачлаа.

	Дарга Фо Нангийн мэндийн хариуг ч хэлэлгүй.

	— Чи баян хүн учир ядуучуудыг албан татвараа төлөхөд нь зээл өгөх ёстой гэж тушаав.

	Фо Нанг цааргалж эхлэв.

	— Танд андгайлъя, ахлагч худлаа ярьж байна гэв. Дарга түүнийг огтхон ч анхаарсангүй, цэргүүд рүү толгойгоороо ууртай сэжилбэл тэдний хоёр нь Фо Нанг түүний эхнэр хоёрыг барьж авахад бага дарга болон хүмүүс мөнгө эрэхээр гэрт нь орлоо.

	Фо Нанг хайрлаж өршөөхийг тасралтгүй гуйна... Гэнэт хошуу дарга

	— Татвар төлсөн тасалбар чинь хаана байна гэж асуулаа. Фо Нанг юу ч бодсон юмгүй тасалбараа гаргаж даргад өгөөд:

	— Андгайлъя танд, би байсан бүх мөнгөө татварт өгчихсөн гэв. Дарга хариу хэлэлгүй тасалбарыг авч нарийн бичгийн даргадаа өгч:

	— Хэрвээ бусдадаа зээл өгөхгүй бол энэ тасалбарыг устгах хэрэгтэй. Үүний төлсөн мөнгийг хэн нэг өөр хүний нэр дээр бич. Харин тэгээд хоёр дахиа төлөхгүй бол над мэдэгдээрэй, би хогшлыг нь хураана гэлээ. Хорсон гомдохдоо Фо Нанг чичирнэ. Бага дарга тасалгаанаас нь дөрвөн боодол мөнгө хэд хэдэн мөнгөн тэмдэгт авчирлаа.

	Дарга баярласнаа нууж чадсангүй. Фо Нангийн эхнэр чарлаж аашлах авч цөм үг дуугүй хийдгээ хийнэ. Дарга мөнгийг нь тоолохыг тушаалаа.

	— Танд андгайлъя, ноёнтон минь биднийг хайрлаач бид хоосорч гүйцлээ гэж Фо Нанг дахин гуйлаа.

	— Чи юугаа ч алдаагүй. Энэ бол чухал бөгөөд яаралтай ажил учир би чиний мөнгийг авч байгаа юм, чи хожим тэр татвар төлөөгүй хүмүүсийг өрийн дансанд гарын үсэг зурахыг шаард.

	Бага дарга мөнгийг тоолж:

	— Бүгд дөчин найман пиастр таван хао байна гэж илтгэв. Дарга нэмэн тоолж.

	— Бас арван таван пиастр, бүгд нийлж жаран гурван пиастр таван хао болж байна гэвэл

	— Гучин гурван пиастр хао дутаж байна гэж ахлагч өлгөж хэллээ.

	Даргыг босож явахад цөм хойноос нь дагалаа. Тэдний түрүүнд явсан ахлагч бэлэвсэн ганц бие авгай Тхемийн байшин руу эргэлээ. Тэр авгай дарга Фо Нангийнд мөнгө эрж байсныг мэдэх учир тэднийг шуугилдан өөрийн рүүгээ эргэхэд сандран хаалгаа хааж хашааныхаа голд гарч

	— Хүмүүс ээ! Дээрэмдлээ! Дээрэмдлээ! Харуул! гэж хашхирлаа. Тэр айл хөршийнхөн туслахаар ирнэ гэж бодсон чинь ямар ч нэмэр болсонгүй. Харуулууд хаалгыг нь эвдэлж хавтсыг нь унагаахад авгай түрүүгээ унаж дуу алдахад гэрт нь оруулж хармаанаас нь түлхүүрийг нь авч авдар шүүгээг нь онгойлгов. Нэгжилтийн дараа дөчин пиастр оллоо.

	Тхем авгай сэргэж мэгшинэ. Хошуу дарга бусдад зээл өгөх явдал хэчнээн энэрэнгүй хэрэг болохыг тайлбарлавал бэлэвсэн авгай өөрийнхөө үйлдэж буй хэргийн эрхэм зорилгыг мэдэхийг огтхон ч хүссэнгүй. Тэр авгай талийгаач болсон хүү нөхрөө дуудаж чангаар уйлна. Дарга дуулгаваргүй авгайн хашхирахыг тэвчиж чадсангүй:

	— Өчигдрийнх шигээ болго гэж цэргүүдэд тушаалаа.

	Тэр дор нь цэргүүд айлын нь байшин руу явлаа. Тэр байшинд хүн байгаа эсэхийг тэд огтхон ч анхааралгүй дайран орж гартаа юу дайралдсан бүхнийг хамж, гахай шувууг нь хүртэл барьж цөмийг нь Тхем авгайн хашаа руу авчран шидэлнэ. Ингэхэд газар сайгүй уйлаан майлаан сонстоно.

	Дарга цуглуулсан бүхэл эд хогшил руу зааж:

	— Дараа нь хоорондоо учраа олцгоо. Энэ чавганцын мөнгөний нь оронд төлөх зүйл болог, харин багадвал нь татвар төлөөгүй хүмүүс түүнд нөхөж өгөг гэж ахлагчид тушаав.

	Тэгээд дарга эргэн тойрон уйлан орилолдохыг анхааралгүй бараа бологчдынхоо хамт захиргаа руу тайван буцлаа.

	Хошуу дарга захиргаан дээр амраад:

	— Хэрвээ ингэхгүй бол татварыг хэзээ ч хурааж чадахгүй гэж хөгжөөнтэй хэлээд толгой дохин инээмсэглэж:

	— Франц Губернатор улс төрийн бодлогыг ёстой ойлгодог хүн, би түүнээс сурсан юм гэлээ.

	Ахлагч инээмсэглэсээр таваг дээр таван мөнгөн тэмдэгт тавьж чихээ маажсаар:

	— Танд андгайлахад, ноёнтон та биднийг өршөөлөө. Түүнээс биш бид чухам яахаа мэдэхгүй байсан юм. Танд өчүүхэн бага бэлэг барья гэлээ. Дарга мөнгийг авч халаасандаа хийгээд бослоо. Ахлагч хэн ямар албан тушаалтайг харгалзан цөмд нь талархал илэрхийлэв.

	Даргыг явсны дараа тосгонд маргаан зодоон гарсан нь мэдээж билээ. Татвар хураагчид түүнд оролцохоос эмээн гэр гэртээ сандран тарж нуугдлаа. Чуулганы дарга, ахлагч хоёр хайрцагт данс мөнгөө хийж захиргаан дээр үлдлээ.

	— Эдний учрыг олохыг дарга танд тушаасан билээ! гэж чуулганы даргыг хэлэхэд ахлагч гагцхүү шогширч

	— Чөтгөр аваг, та нарыг, хэрэлдэж зодолдож л байг яах вэ, тэглээ гэж тэднээс торгууль авах болно. Тэд надгүйгээр гомдлоо гаргаад тамга дарж өгнө үү гэж гуйхад нь харж үзье гэв.

	Тэр хоёр үг дуугүй гэр өөдөө явлаа. Ахлагч:

	— Би бүр хар тамхинд шуналтай болчхож, хоёрдугаар сараас эхлээд татахаа болчихсон чинь унтахаа байчхав. Ер нь тэгээд бусад бүх хүмүүс тат гээд байх юм гэж ярилаа.

	— Би ч гэсэн адилхан, энэ удаа гэртээ тавиур аваачъя гэж шийдлээ. Эхнэр маань олчхоод уурлаж загнана, за тэгээд л хаяна. Бас тэгээд л би бага багаар татдаг, хөлчүүртлээ татдаггүй болохоор айх юм алга.

	— Харин Май мөн хачнаа. Сарын турш татуулах гээд татаж сурдаггүй шүү. Гэвч энэ удаа тэр лав өртөх байх яах вэ татдаг хүмүүст уурлахгүй байвал боллоо. Манай тосгонд миний тооцож байгаагаар жил бүр хар тамхи татагч таван хүн нэмэгддэг болжээ гэвэл чуулган дарга инээмсэглэж:

	Манай бүх орон даяар удам угсаандаа тамхичин биш тийм хүн нэг ч байхгүй билээ.

	— Тэгэлгүй яах вэ, бид чинь ёстой хуанли гэсэн үг гэхэд хоёулаа хөхрөлдөв. Ахлагч яриагаа үргэлжлүүлэн

	— Тийм миний бодож байгаагаар бол хогшил хөрөнгөгүйчүүдийн самбар дутаж байна.

	— За тэгвэл дахиад л өнгөрсөн жилийнх шигээ хийе дээ. Ман Ко, Шет жилийн турш тосгонд байдаг болохоор гурвуулын нь дунд нэг самбар өгчихье.

	— Та нарыг хардаж байгаа юм байна тэгээд самбарыг чинь авчихсан гэж хэлье. Тэдэнд өгөх ч юм алга, өгсний ч хэрэггүй. Хэн хүнд гомдол гаргадаг гэдгийг тэд мэддэг болов уу.

	Тэд депутат Лайн байшингийн хажуугаар гарч явахад ахлагч:

	— Зөвхөн энэ хөгшин шаар ямар ч зовлонгүйгээр биднээс жар гаран пиастр салгачихлаа. Бид санаа зовж, мансууртлаа ажилласан хэр нь энэнийхээс хоёр дахин бага юм оллоо гэж хорсолтойгоор хэллээ.

	— Гэлээ гэх нь ээ идэх татахтайгаа шүү гэвэл

	— Тэгээд бид хоёр хоёулхнаа биш дээ, хэчнээн улс бидэнтэй зууралдлаа даа.

	— Хэрвээ тийм бол тэд бидэнд уурлаж чадахгүй. Маргааш юм уу нөгөөдөр даргад дахин талархах хэрэгтэй. Хэрвээ дарга туслаагүй сэн бол хэдэн зуу дутах байсан. Тэгэхээр зохих ёсоор нь талархах хэрэгтэй.

	Тэдний араас пид пад хийсээр хүн гүйн ирж чичирхийлсэн дуугаар дуудаж;

	— Түргэн очоорой, тэгэхгүй бол хүний амины хэрэг гарах нь. Тхи болоод түүний бүх төрөл төрөгсөд Фо Нангийг зодож байна гэхэд ахлагч ярвайж:

	— Тхи Фо Нангтай юунаас болж муудалцаа юм болоо?

	— Мэдэхгүй!...

	Чуулган дарга эргэж түүнийг таслан:

	— Чамд ямар хамаатай юм бэ, чи бусдын хэрэгт хошуу дүрэх хэрэг байна уу гэлээ.

	Чингээд тэр хоёр хар тамхины газар луу тайван эргэж, нэг нэг хайрцгийг худалдаж аваад гэр гэр өөдөө явцгаав.

	Дорно зүгээс тэнгэр гэгээрч, одод улам улам цайвар болно. Сэвэлзүүр салхи үлээх ажээ.

	Фагийн эхнэр хүүгээ хучиж нөхрөө сэрээгээд хаалгаа тайлахаар явлаа.

	Өнөөдрийн өдрөөс эхлээд Фа депутат Лайнд хөлсөөр ажиллах билээ. Албан татвар төлсний дараа Фа эхнэртэйгээ юу ч үгүй үлдсэн тул дахиад л депутатад хандах хэрэгтэй байлаа.

	Ер нь тэгээд тосгон даяар депутатаас өөр ажилчин хөлслөх мөнгөтэй хүн байсангүй.

	Өчигдөр орой Фаг депутат дээр ажил гуйхаар очиход шууд орууллаа. Одоо Фа нэг ч улаан зоос үлдээгүй тул тэр мөнгөө ав гэж гуйхгүй гэдгийг сайн мэдэж байсан депутат Лай гэртээ байхгүй гэж дахин зарлиг буулгасангүй. Тэгээд Фаг эхнэртээ болон өөртөө ажил гуйхыг сонсмогц депутат толгой сэгсэрч одоо ямар ч ажил байхгүй гэлээ. Аз болоход депутатын хөлсний ажилчин Хай эхнэрийн хамт тосгон руугаа явах болсон учир Фа болон эхнэрт нь түр зуурын ажил олдлоо.

	Одоо цагаан будаа зээлээч гэж гуйхгүй ба бас депутат Хай, түүний эхнэрт өдөр бүр бүтэн хагас хао төлж байсан болохоор Фа сэтгэл маш хангалуун байлаа. Хэдийгээр энэ нь маш бага авч гэртээ өлсөж суусанд орвол ямар ч байсан дээр байв.

	Фагийн эхнэр хүүгээ харуулахаар бяцхан Бонгийг дуудаж, ажилд гарахын өмнө хооллохын тулд нөхрийнхөө хамт депутатынд очлоо. Тэднийг утгуураа авч тариан талбай дээр очиход бие биеийнхээ царайг ялгах гэгээтэй болсон байлаа.

	Тэнгэр хурц цэнхэр болж хулсан бутны цаанаас аагим халуун өдөр болохыг зөгнөх мэт нарны гал улаан туяа хөөрлөө. Тэр хоёр ажлынхаа газар хүрч жаахан амраад, дараа нь цагаан будааны талбайн захад очиж бөхийн цөөрмөөс ус хутгаад талбай руу цацна.Усны нэгэн жигд цалгилах чимээ сонстож, нар хулсны бутнаас нэлээд дээш хөөрч халуу шатаж эхэллээ. Фагийн эхнэр түр амсхийн цамцаа тайлан, бүрх малгайгаа засаж дахиад л усаа шахаж гарлаа. Өчүүхэн ч сэвэлзэх салхигүй ажиллагсдын гар хөл нүүр нуруугүй хөлс дааварлана,

	— Аль эртний хүнд ажил хийгээгүй болохоор хэдхэн удаа шахаад бүр ядарлаа. Нөхөр нь санаа зовж:

	— Гайгүй, хэдхэн өдрийн дараа дасна. Тэдний ямар хурдан ажиллаж байгааг хараач гэвэл.

	— Тийм ээ,  дасна. Тэгээд дастлаа өвчин тусна гэхэд Фа яриаг өөр тийш нь чиглүүлж:

	— Энэ талбай цөмөөрөө депутат Лайгийнх гэвэл

	— Тэгээд энэ хэсгийг ахлагч өнгөрсөн жил бараг саяхан түүнд худалдсан юм гэхэд эхнэр нь санаа алдаж

	— Баян байх сайхан юмаа! Тэд гэртээ суугаад юу ч хийхийн хэрэггүй байхад ядуучууд бүхэл жилийн турш хөдөлмөрлөөд түүнд цагаан будаа аваачиж өгнө. Үнэнийг хэлэхэд баячуул улам баяжаад хоосон нь хоосноороо л үлдэх юм. Ерөөсөө тэд чинь бидний хөлс нулимсан дээр л баяжиж байна шүү дээ.

	— За, за! Энэ тухай ярих хэрэг байна уу даа. Дуугүй л ажиллаж байсан нь дээр. Бас тэгээд сонсвол үхтэл чинь занчина даа.

	Фагийн эхнэр уруулаа цорвойлгож:

	— Ийм халуунд тэр гарна гэж үү!

	— Өөрөө явахгүй ч гэсэн Фат мэтийн хүмүүсийг явуулна. Тэр чинь бас л маш ширүүн эд байгаа юм.

	Фагийн эхнэр дахин юу ч ярилгүй усаа шахаж байснаа гэнэт нарийхан хоолойгоор:

	 

	Аагим халуун үдэд талбай дээр ажиллахад 

	Асгаран орох бороо мэт хөлс гоожно

	Анхилам үнэрт агшаамал цагаан будаа 

	Аягаар нь хэн ч авчрах билээ дээ 

	Аяа яасан хэцүү вэ...

	 

	ингэж дуулаад хөхөрч:

	— Сайхан дуу байгаа биз? гэлээ.

	Тэгтэл бүр хажууханд:

	— Та нар тэнд юу хийж байна? Бие биедээ дуу дуулж өг гэж та нарыг хөлсөлж авсан гэж үү? гэх сөөнгө дуу сонсогдлоо. Эр эм хоёр эргэж харвал хоёр ташаагаа гараараа тулж зогссон депутатын эхнэр холгүй байхыг харлаа.

	Фагийн эхнэр айхдаа бүхий л хүчээр утгуураа татаж эхлэв. Тэгээд депутатын эхнэрийг явахад амьсгаадсаар:

	— Удаахан шахаарай би амжихгүй байна. Хэрвээ ядаргаагаа бодохгүйн тулд дуулахгүй бол гар зүгээр болчих юм гэж нөхрөөсөө гуйлаа.

	Фа түүний барайн хүрэнтсэн царайг хараад санаа түгшиж:

	— Түүнийг холдтол бас нэг жаахан хичээж үз гэлээ 

	— Хэдэн цаг болж байна?

	— Найман цагийн галт тэрэг ирээгүй л байна

	— Ээ тэнгэр минь, арван хоёр хүртэл шахах хэрэгтэй. Яаж тэр болтол ажиллана даа. Алив жаахан амаръя гэвэл нөхөр нь толгой сэгсэрч:

	— Анхны өдөр депутатад итгэгдэхийн тулд бусдаас дутуугүй ажиллах хэрэгтэй гэвэл авгай нүүрээ үрчийлгэж:

	Гэвч би амьсгаа авч чадахгүй байна. Чих шуугьж, нүдэнд бүх юм эрээлжилж байна. Чи бүхэл жилжингээ талбай дээр ажиллаж, ийм ажлыг хийж чаддаг яасан хүчтэй юм бэ! гэв.

	Нар өндөр модны үзүүрээс дээш хөөрч, талбай дээрх ус гялалзан нарны туяа харвана. Салхи түрүүчийн адил огтхон ч үгүй бөгөөд халуун улам их шарах ажээ. Фагийн эхнэр тамираа бүр бараад амьсгаадан шивнэсэн нь

	— Би дахиад ажиллаж чадашгүй, халуунд толгой их өвдөж байна гэвэл Фа түүнийг тайтгаруулахыг хичээн:

	— Чи тариачин хүн халуунаас айдаг чинь юу болж байна даа!

	— Төрснөөсөө хойш зах дээр таваар аваачих болгондоо маш их ядардаг байсан, хэрвээ ингээд өглөөнөөс аваад наранд зогсвол юугаа ч хэлэх вэ.

	— Тэгээд чи үдийн хоолноос хойш орой болтол ажлаа яаж хийх юм бэ, тэгээд зөвхөн халуун болоод зогсохгүй бүр бүгчим болдог, хэрэв салхи салхилбал улайссан төмрөөр хайрч байгаа мэт нүүр төөнөнө. Хөлсөөр ажиллаж байхад цагаан будааныхаа тухай садаа зовохгүй ч гэсэн хэцүү байдаг юм. Хэрэв өөрийнхөө ажлыг хийж байгаа бол дуртай цагтаа амарч болдог юм.

	— Аливаа ажил үйлс дотроос хамгийн хэцүү нь тариачны ажил байх. Өдөржингөө халуун наранд зогсож хөлсөө асгаруулан ажиллаад, хийсэн юм нь тодорхой болохоор эзнээ яагаад ч залилж болохгүй.

	— Тэгээд бас үүрийн гэгээнээс үдшийн бүрэнхий болтол бүхэл өдөржингөө ажиллана шүү.

	Фагийн эхнэр яриан дундаа ядаргаагаа мэдээгүй авч депутатын эхнэр дахин хүрч ирлээ. Тэрээр ойртож ирээд гараа зөрүүлэн зогсож ажиглана Фа эхнэрийнхээ хамт ам ангайж ч чадсангүй бүхий л чадлаараа усаа шахаж гарлаа. Ядуурал яасан их доромжлол билээ.

	Нар эгц орой дээрээс шарах үед депутатынхаас зарц бүсгүй хоол авчирч:

	— Их хатан та нарыг амраарай гэсэн дараа нь чи Донгийн хэсгийн хажуудах таван шао газрыг самнахаар яв, чиний эхнэртэй хамт Бай ажиллах болно гэлээ.

	Эр эм хоёр амрах бололцоо олж аваад хооллох, сүүдэртэй газар эрлээ. Фагийн эхнэр хэдийгээр өлссөн боловч юм идэж чадахааргүй ядарсан ажээ. Бас будаа нь хатуу бөгөөд чихэрлэг төмстэй хольсноос гадна ялзарч буй давсалсан ногоо хачирлажээ. Эхнэр цагаан будааг цайгаар зайлж арай ядан үмхийг идлээ. Фа хоёр аяга хагасыг цайгаар зайлж нэг аяга будаа хэдхэн үмхэх боловч цадах шинжгүй авч зөвхөн түүнийг авчирсан болохоор яах билээ.

	Эр эм хоёр хоолны дараа амрахаар суумагц Бай ирлээ. Фа Донгийн хэсэг рүү самнахаар явлаа.

	Хоолны дараа ажиллах нь улам ч хэцүү ажээ. Нар нуруу төөнөнө. Тэд харанхуй болтол ажиллаад цөмөөрөө юмаа авч хооллохоор явцгаав. Оройн хоол ч үдийнхээс дээргүй бөгөөд дахиад л цагаан будаа өгсөн нь цадахаар биш байлаа.

	Тариачин айлд ажил үргэлж элбэг байдаг. Харин депутат Лайнд тийм бишээ харанхуй болохын хамт л ажилчдаа явж амрахыг зөвшөөрдөггүй билээ. Иймээс Фа эхнэртэйгээ хоолны дараа ес хүртэл ажиллах ёстой байлаа. Фагийн эхнэр ихэд ядарч хөдөлмөгчөөн болж байлаа. Тэгээд эзэгтэй ажлаа дуусахыг зөвшөөрөхөд өдрийнхөө ажлын хөлсийг нөхрөө ав гээд гэр өөдөө шууд явлаа.

	Мөнгөө ав гэж дуудмагц Фа баярласан авч, депутатын эхнэр:

	— Чиний эхнэр чинь залхуу байна, өдөржингөө ажил хийсэнгүй зөвхөн дуулж өнгөрөөлөө. Та хоёрыг хамт ажиллуулахгүй гэхэд Фа чухам юу гэж хариулахаа мэдсэнгүй.

	Манайх эрэгтэйчүүдэд өдөрт долоогоос найман су, эмэгтэйчүүдэд гурваас дөрвөн су төлдөг байсан. Гэвч энэ жил, маш их өндөр татвар ноогдсон, эзэн жараас далан пиастр төлөх ёстой. Тэгэхэд та нар зөвхөн ганцхан пиастр төлдөг тэгээд би та нарын хөлсийг бууруулж байна. Би чамд таван су, чиний эхнэр анхны өдөр гурван су их л байгаа юм, чи ингэлээ гэж талархах ёстой. Маргааш эхнэрээ гэртээ үлд гэж хэлээрэй гэвэл Фа:

	— Танд андгайлъя хатагтай минь, энэ жил би бас л өндөр татвар төлсөн, мөнгөө нэмж Хай болон түүний эхнэрт төлж байсан шигээ бүтэн хагас хао төлөөч дээ гэж гуйж эхэлтэл:

	— Хай, түүний эхнэр хоёр өөр хэрэг, та хоёр өөр хэрэг. Тэдэнтэй битгий барьц. Таван су авахгүй гэж байгаа бол маргааш битгий ирээрэй Хэрвээ байнга чамд туслах газартай болохыг хүсэж байгаа бол биеэ авч явж сур. Чиний эхнэрийг ажил хийлгэлээ гэж өдөрт хоёр хооллох ч их байна. Туранхай, залхуу ажил хийдэггүй, зөвхөн хөлд тээр болохоос өөр юм алга гэлээ.

	Ийнхүү хэлээд хатагтай найман су газарт хаяад гэртээ орлоо. Фа тэр мөнгийг авахаас өөр зам байсангүй. Фат түүнд зөвлөж:

	— За яах вэ үгийг нь дага. Түүний хэлсэн тийм л болог. Хатагтай цөмтэй нь адилхан байдаг юм, харин чи өөрийгөө яаж явахаа мэддэггүй юм байна. Бидний цалин пүнлүүг бас л багасгасан, бид ургац болгоноос депутатад мау бүрээс хоёр шуудай цагаан будаа өгөх ёстой гэж зөвлөнө. |

	Хэдийгээр депутат хайр найргүй тонож байгааг Фа мэдэж байсан боловч ажлаа хийсээр байлаа. Депутат албан татвар нэмэгдсэнийг ашиглан ажилчдынхаа хөлсийг багасгаж таван зуу орчим пиастр шахаж авлаа.

	Фагийн эхнэр ажлын анхны өдөр салхи цохиулж одоо гэртээ сийрсээр хучаад өдөржингөө ёолон хэвтэнэ. Тэрээр гэртээ ганцаараа үлджээ. Хүүг нь бяцхан Бонг гэртээ аваачиж гагцхүү уйлахад нь эхийн хөхийг хөхүүлэхээр авчрах юм уу, эсвэл агшаамал цагаан будаагаар тэжээнэ. Фа үүрийн гэгээнээс үдшийн харанхуй болтол ажиллах бөгөөд оройн арван цагт гэртээ эргэж ирмэгц өвчтөнийг сувилж чадах ажээ. Фа эхнэрийнхээ дух, гар хөлийг барилж, өвчин анагаадаг гэж ярилцдаг навч зулгааж хандлан эхнэртээ өгнө.

	Нэгэн өдөр депутат өдрийн ажлын хөлсийг өгч байгаад:

	— Татвар буруу хурааж байна гэж чуулган дарга, ахлагч хоёрыг тосгоны хэн нэг нь гомдол мэдүүлэх гэж байна хэмээн би сонссон. Чи манайд ажиллаж байгаа болохоор хэрэгт битгий холбогдоорой мэдэв үү? гэлээ.

	Фа толгой дохин гэр өөдөө явлаа. Тэр энэ мэдээг сонсоод сэтгэл зарим талаар ханалаа. Яагаад гэвэл татвар хураах өдрөөс эхлээд даргын нэрээр халхавч хийж ард түмнийг тонон дээрэмдэж байгааг мэддэг байсан тул чуулган дарга ахлагч хоёрт хорсдог байв. Фа түргэн алхалсаар гэртээ орвол эхнэрийн нь халуун жаахан намдсан байлаа. Тэр нөхрөө хараад сийрсээ сөхөн өндийн сууж үсээ оролдон:

	— Орой болж байхад Зы хэдэн удаа ирээд чамайг асуусан. Дахиж ирнэ гэсэн гэвэл Фа гайхаж:

	Юундаа тэгж яараа юм болоо?

	— Тэр чуулган дарга, ахлагч хоёрын талаар гомдол мэдүүлэх юм ярьж байна лээ. Энэ тухай депутат чамд лав ярьсан байлгүй.

	— Тийм ээ, гэхдээ битгий холбогдоорой гэсэн. Би ч бас хошуу даргаас айж байна.

	Фагийн эхнэр уурлаж:

	— Тэднийг юуг ь хайрласан юм бэ, ёсоор нь болгоож өгөх хэрэгтэй гэвэл

	— За үгүй дээ тэд биш, бид л өөрснөө хөөрхийлөлтэй байна. Энэ үеэр Зы Фо Нангийн хамт орж ирлээ. Фо Нанг хармаанаасаа бичиг гаргаж Фа руу сарвайхад тэр ширтэн харж инээмсэглээд:

	— Бичиг үсэг сурах хэрэгтэй гэж би ярьж байгаа юм, ажил их болоод болохгүй байна. Үзэг цаасаа худалдаж авсан боловч ямар ч хэрэгцээгүй хэвтэж байна. Ном дэвтэрт яагаад ч хүрэх зав олдохгүй юм гэвэл Зы бичгийг авч:

	— За би чамд хамгийн гол газрыг нь уншиж өгье гээд

	«...Чуулган дарга ахлагч хоёр долоодугаар зэргийн ам тутмын гувчуурыг 37 сугээр, түүнээс дээших зэргийг гурван хаогоор нэмэгдүүлжээ. Ийнхүү гурван зуун хорин найман хүн амаас нэг зуун арван нэгэн пиастр арван дөрвөн су илүү хураажээ.

	Мау газар бүрээс далан зургаан су илүү татвар авсан нь бүгд зуун жаран таван мау газраас зуун хорин таван пиастр дөчин сугийн татвар илүү авчээ. Хүн амаа газрын бүх татварыг тооцоолон үзвэл ахлагч чуулган дарга хоёр уг шаардагдаж байсан татвараас хоёр зуун гучин зургаан пиастр тавин дөрвөн су татвар илүү хурааж авсан байна» гэж уншихад Фа энэ асар их тоонд гайхаж нүдээ бүлтийлгэв.

	Тэр депутатын энэ жил татвараас олсон таван зуун пиастрийн тухай бодлоо. Өөрийгөө овоо гайгүй боллоо гэж бодож байсан Фагийн эхнэр сэтгэл хөөрөн:

	— Хүн бүрээс хэдхэн хао авч байгаа нь юмгүй мэт мөртөө тоолоод үзвэл хоёр зуун тавь гаруй болж байх нь ээ. Манай тосгон хүн ард нь ядуу, газар нь бага түүнээс биш баян тосгонд бол мөн их авах нь ээ гэв.

	Фа бодлогошрон:

	— Депутат биднийг энэ хэрэгт битгий холбогдоорой гэж зөвлөсөн гэвэл Фо Нанг;

	— Гайхах юм алга. Тэр чинь ахлагчийг хамгаалдаг юм. Ахлагч түүнээс жар гаруй пиастрийн татвар аваагүй юм шүү дээ гэв. Фагийн эхнэр нөхөр лүүгээ мэгдэнгүй харж:

	— Хатагтай энэ жил татвар өндөр учраас ажлын хөлсөө бууруулж байгаа мэтээр ярьж байна гэвэл Фа газар шагайн юу ч хариулсангүй. Зы яриагаа үргэлжлүүлэн:

	— Тэр ч тэдгээр луйварчдыг хамгаалах нь лав. Урьд тэр даргад олз омог оруулахын тулд ятгаж байж зарга үүсгэдэг байсан юм. Харин энэ хэргээ үүсгэсэнгүй, тэр даргад өөр ямар нэгэн хүн ивээн туслахыг хүсэхгүй байна гэвэл Фа:

	— Тэгээд хэн гомдол мэдүүлэх юм бэ? гэж асуувал

	— Бид бүгдээрээ гэж Фа Нанг хариулаад, — Тосгоноороо мэдүүлнэ. Долоон хүн гарынхаа үсгийг зурчхаад байна. Та ч гэсэн бас зурна. Урьд би татвар хурааж байсан, гэхдээ тээврийн мөнгө, даргад бэлэг авах юм л бүгдээс нь хэд хэчнээн авах ёстойг авдаг байсан, харин эдэн шиг ард түмнийг дээрэмддэггүй байсан. Одоо бол дарга ч өөрөө их мөнгө шаардах болж тэгээд бас татвар хураах үеэр хориод хүн давхар сорох болжээ. Үүнийг тэвчих бололцоо алгаа. За бидний үгэнд орж гарынхаа үсгийг зур, бид хошуу дарга дээр очно, бид айхгүй. Урьд бид захиргаан дээр үе үе очдог байсан болохоор бүгдийг нь мэднэ.

	Гэнэт хаалган дээр шуугиан гарч байшинг цахилгаан дэнгийн гэрэл гийгүүлэв.

	Хашаан дотор ахлагч, чуулган дарга хоёр царай нь догшин ширүүн болчихсон шийдэм барьсан дөрвөн харуулын хамт орж ирээд ахлагч:

	— Аа хаан, та нар энд нууц газар нууцгай юм хийж байгаа вий харуулаа цөмийг нь хүл гэж хашхирлаа. Тэгээд Фо Нангийн гараас бичгийг булаан авлаа.

	Нохой боргоон хуцна. Ахлагч Фа руу зааж:

	— Үүнийг хүлэх хэрэгтэй, бичиг сурч коммунист болох гэж байгаа хүн гэж харуулд тушаав.

	Фа хөмсөг зангидан харуул руу эгдүүтэй харлаа. Зы босож урагшаа алхан Фа харуул хоёрын хооронд орж:

	— Хүлээзнээрэй! Бид чухам ямар буруутай байгааг хошуу дарга ахлагч хоёроос би асууж байна? гэвэл ахлагч:

	— Би мэдэхийг хүсэхгүй байна. Эднийг хүлэгтүн! Би албан үүргээ биелүүлэхийн тулд даргад бэлэг авах мөнгө үрдэг юм...

	— Ард түмэндээ хор хүргэх биш туслах хэрэгтэй гэж Зы түүний яриаг тасалбал ахлагч Зы рүү заналтайгаар харж:

	— Ээ муу шаараа! Хэн ард түмнээ хорлож байгааг хэл гэхэд Зы инээмсэглэж:

	— Хэрвээ та над «чи» гэж халдвал би ч гэсэн танд «та» гэж хандаж чадахгүй. Гэвч би боловсон хүнд байдаг тэр заншлаар ярилцахыг хүсэж байна. Тосгонд ард түмнийг хэн дарлаж байгааг надаас асуухын хэрэггүй. Бид энд арван хүн байна, түүнд та ч орж байна тэгэхээр хэний тухай яриа болж байгаа нь ойлгомжтой, тэнэг амьтан болох гээд битгий бай, дахин битгий асуугаарай гэхэд

	— Аа чи намайг бас доромжилно оо? гээд ахлагч Зы руу дайрлаа. Зы алхам ухарвал Фа, Фо Нанг хоёр гар зангидлаа. Гэтэл урд нь нэг ч үг унагаагүй байсан чуулган дарга тайван дуугаар:

	— За за тайвширцгаа, ахлагч аа, алив тэр бичгээ гэв.

	Тэр аман дотроо бичгийг уншсанаа эцэг мэтээр инээм сэглэж ахлагчид:

	— За та нар яах гэсэн юм бэ дээ. Дахиад жаахан болсон бол хэрүүл шуугиан болох байлаа.

	Энэхүү хар санаат этгээд чухам юу бодсоны нь тааж ядан цөм үг дуугүй гайхацгаасан байлаа. Чуулган дарга яриагаа үргэлжлүүлэн,

	— Энд ярьсан зүйлийг хэрэгсэхгүй байхыг би ахлагчаас гуйя. Харин та нар бидэнтэй заргалдах гэж байгаа бол татвар дээр хэчнээн нэмснийг биднээс асуух ёстой байсан юм, тэгээд бид яг тодорхой хэлж өгөх байлаа. Та нарын бичиг дээр их зүйл дутуу байна гэв. Тэгээд тэр ялагчийн дүртэйгээр хөхөрлөө. Зы ямар нэгэн юм хэлэх гэтэл дарга гараа өргөж:

	— Үгүй, үгүй бид та нартай хэрүүл шуугиан гаргахыг хүсэхгүй байна. Ахлагчаа харуулуудаа яв гэж хэл, бүр орой болчхож гэв. Чуулган даргын энэ зөөлөн аятай занг улам ч их гайхлаа. Гэвч түүний зан аашийг мэддэг Фа Зы хоёр ямар нэг юм бодсоны нь ойлголоо.

	Ахлагч явахыг хүссэнгүй:

	— Алив би эднийг залхаая гэвэл дарга дайснууд руугаа харж:

	— Үгүй, ахлагчийг уучлахыг гуйя. Цаадах чинь хэтэрхий уучлаад ийм бүдүүлэг байгаа юм гэлээ.

	Тэгээд ахлагчийн дээлээс чангаавал ахлагч ууртай хэвээр Зы руу эргэн эргэн харсаар түүнийг дагалаа. Тэднийг явсны дараа Зы бодлогоширч:

	— Тэд биднээс өшөөгөө авах арга бодсон байх. Чи Фа хэтэрхий зөөлөн байна, ингэж болохгүй, хатуу байх хэрэгтэй. Хэрвээ чи ингээд буулт хийгээд байвал үүрд тэдний боолчлолд байх болно гэв. Фа энэ нөхөрсөг ярианд сэтгэл хөдөлж:

	— Би одоо бүр хатуу болсон гэвэл Зы үргэлжлүүлэн

	— Чи уншиж сурах ёстой. Энэ бол тосгоныхон бидэнд амьдралын хамгийн чухал зүйл. Хэрвээ бид их зүйл мэдэх юм бол биднийг айлгахад хэцүү болно. Тэгэхэд л бид амьдралаа амар жимэр сайжруулж болно. Фа хадам ах руугаа нүд салгалгүй ширтэж түүнд өөр шиг нь хурц тод ярихыг хүснэ. Хэрвээ Зы өмөөрч ороогүй бол Фаг хүлчихсэн байх байлаа. Харин Фа Зыгийн оронд байсан бол бусдыг тэгж аймшиггүй өмөөрч чадахгүй байсан болно. Гэтэл Зы өмөөрч яллаа. Чухам яавал зөв зүйтэй болдгийг тэр мэддэг дээрээс огтхон ч айдаггүй байхаа.

	Маргааш шинэ бичгээ хэрхэн хийх яаж гарын үсэг зуруулахаа тэр дөрөв зөвлөн хэлэлцлээ. Зы толгой дохиж:

	— Тэд биднийг ингэлээ гээд шоронд хийж болно, гэвч биднийг үзэн ядах заналыг тэд яагаад ч дарж чадахгүй гэвэл цөм түүнийг зөвшөөрч гэр гэр өөдөө явцгаав.

	Шөнө дөл болсон тул өдөр нь ядарсан Фа унтахыг ихэд хүснэ. Тэгээд хэдхэн хормын дараа хурхирч гарлаа. Гэвч шөнө дундын орчим нэг хүн хаалган дээрээс дуудлаа. Фагийн эхнэр нөхрөө сэрээв. Хаалга тайлмагц хоёр харуул Түүнийг барьж хүлээд:

	— Чуулган дарга чамайг баривчил гэсэн гэв.

	Нөхрийнхөө хашхирч эсэргүүцэхийг сонссон Фагийн эхнэр хашаа руу гүйн гарч очвол харуулууд түүнийг хүлээд захиргаа руу авч явлаа. Эхнэр өвчтэйгөө ч мартаж тэдний хойноос тавихыг гуйж уйлан гүйлээ. Гэвч харуулууд Фаг захиргаа руу авч явлаа. Захиргаан дээр нөгөөх бичигт гарын үсэг зурсан долоон хүн байхыг Фа үзлээ.

	Чуулган дарга шөнө дөл болохыг хүлээн нийтийн няцаалтаас болгоомжлон тэднийг нэг нэгээр нь баривчлахыг зарлиг болгожээ. Тэгэхдээ болсон явдлыг хэн ч мэдэгдэхээргүй цөмийг чимээгүй хийсэн байлаа.

	Тэгээд ахлагч тэднийг наймуулыг нь цуглуулж

	— Би хөгшин Фо Нангийг өрөвдсөн юм... гэлээ.

	Зыг хэдийд авчрах бол гэж Фа хүлээсээр байсан боловч авчрахгүй болохоор нь уул хэргийн учрыг ойлгов.

	— ...Учир иймд та нарыг баривчилсан юм. Харин та нар бидэнтэй шүүхдэхийг хүсэж байгаа бол мэднэ ээ... Энэ шөнө эндээ хоноод маргааш өглөө хошуу захиргаа руу та нарыг хүргэнэ. Баривчлагсдад уур хилэнгээ арай ядан барьж харин хашаан дотор тэдний төрөл төрөгсөд уйлаан хайлаан болон шавлаа. Эмгэн ахлагч руу нулимс асгаруулан баривчлагсдыг тавихыг гуйсан боловч тус болсонгүй.

	Чуулган дарга гуйвшгүй хатуу байлаа.

	Гэнэт түүн дээр Лыгийн эхнэр очиж тонголзон гуйсан нь:

	— Миний нөхөр, тэнэг амьтан эдний үгэнд орчхож тэр маргааш ажиллах ёстой ивээл хайраа үзүүлж түүнийг минь тавьж хайрлана уу гээд даргын атгад цаасан дэвсгэр атгуулав.

	Дарга жаахан бодоод Лыгийн хүлээсийг тайлахыг харуулд тушаав. Энэ арга амжилт олохыг харсан бусад хүмүүс тийнхүү ажилласаар ганцхан Фа ганцаараа үлдлээ.

	Чуулган дарга Фагийн эхнэрийг дуудаж:

	— За чи ингээд нөхрөө энд үлдээх юм уу? гэж асуулаа.

	Фагийн эхнэр яахаа мэдэхгүй байлаа. Өөрт нь мөнгө байсангүй гэвч эцсийн эцэст арга оллоо. Дарга түүнтэй нэлээд үнэ хаялцсаны дараа Фаг тавихыг зөвшиж:

	— Чиний эхнэр ургац хураалтын үеэр долоон бүтэн нэг хагас өдөр чамайг манайд ажиллуулахыг амлалаа, үүнийг л бодох хэрэгтэй гэв.

	Цус сорогчтой хийх зарга ийнхүү төгслөө. Маргааш нь замын уулзвар, дэнгийн дэргэд хоолны ширээний дэргэд уг болсон явдлыг газар сайгүй нууцаар шүүн хэлэлцэнэ. Цөм л чуулга дарга, ахлагч хоёрыг зэмлэж, бичигт гарын үсэг зурсан зоригтнуудыг хайрлана. Тэдгээр шившигт амьтад дайснаасаа өшөөгөө авна гэдгийг хүмүүс тааварлаж байлаа.

	Фа гэртээ эргэж ирэхэд хоёр гар нь хавдаж ажиллаж чадахгүй болов. Иймээс депутатаас гэртээ хэд хоног амрах зөвшөөрөл гуйхаар шийдэв. Тэгээд бас эхнэр нь дахин хэвтэрт орсон тул санаа зовох ажээ. Гэвч Фаг амаа ангайж амжаагүй байтал түүнийг хармагцаа депутат уурлаж

	— Чи миний үгийг сонсоогүй хойно Фо Нангтайгаа явж ажилла, над чамд өгөх илүү будаа байхгүй гэвэл Фа тонголзон цагаатгахыг оролдож

	— Андгайлъя танд ноёнтон минь, хэрвээ итгэхгүй бол бичигт гарын үсэг зурсан зураагүйг ахлагчаас асуу л даа гэв.

	Фаг итгэнгүй маргаж байгааг харсан депутат зөөлөрч, ахлагч руу хүн явууллаа. Фа довжоон дээр сууж байгаад депутат ахлагчийг хамгаалдаг гэсэн Зыгийн үгийг саналаа, түүнд гомдохоо больж гоморхов. Фа өвчтэй эхнэрээ ч харах завгүй нуруу тэнийлгэхгүй депутатынд ажиллаж ямар ч эрх чөлөөгүй байлаа. Эзнийхээ үгийг сонсохгүй байх нь доромжлол гомдлоос өөр зүйлгүй ажээ. «Илүү цагаан будаа байхгүй!» гэнэ шүү. Аяга хатсан цагаан будаа давсалж ялзарсан ногоогоор түүнийг худалдаж авахыг хүсэж байна уу? Үгүй, түүний булчинт гар их ашиг өгөх, илүү их үнэтэй байх ёстой. Эзний талбай дээр ажиллаж байгаа болоод хувийн талбай дээрх үр суулгалт ямар байгааг ч мэдэхгүй байлаа.

	Тэр хорсон зэвүүцнэ. Тэр үүрд мөнх ингэж амьдрах гэж үү! Тэгтэл ургац хураасныхаа дараа өгөхөөр депутатаас цагаан будаа зээлж авсан нь дээр гэдэг бодол гэнэт орж ирлээ. Будаатай л болбол чөлөөтэй болж өөрийнхөө талбай дээр ажиллаж өвчтэй байхдаа амарч болно гэж бодлоо. Фа шийдэмгий босож байшинд ороод

	— Танд андгайлъя ойрын өдөр эхнэр өвчтэй би өдөржингөө ажилтай болохоор харах хүн байхгүй байна. Бас өөрийнхөө талбайн хог ургамлыг түүлгэх хүн хөлслөх хэрэгтэй боллоо, гэрт ажиллахыг зөвшөөрнө үү. Бас хэдэн пиастр ургацын дараа өгөхөөр зээлдүүлэхийг гуйя гэж депутатад хэллээ.

	Депутатын эхнэр уурлаж

	— За бас хэдхэн өдөр ажиллачхаад, ажиллахгүй гэдэг дүүрчихсэн амьтан бэ. Хэрвээ ажиллахгүй гэж байгаа бол зээл гуйхын хэрэг юу байна аа? гэв.

	Депутат эхнэр лүүгээ харж, яриаг өөр тийш болгож

	— Дураараа л бол би шахахгүй. Чамд хэчнээн л хэрэгтэй байна зээл өгье. Гэвч одоо над мөнгө байхгүй цагаан будаа ав гэхэд Фа баярлаж тооцоо бодож 

	— Таван шуудайг өгнө үү гэж гуйлаа.

	— За яах вэ гэвч ургацаа хураасны дараа будааг будаагаар өгөхийг сануулъя гээд жаахан дуугүй болсноо яриагаа үргэлжлүүлж

	— Чи бид хоёр сайн харилцаатай байдаг улс, би чамд шуудайг нь долоон хаогоор хямд өгье. Зах дээр шуудай нь долоон хао хагас үнэтэй байгаа юм. Ингэхлээр чи над гурван пиастр хагасыг өгөх ёстой гэхэд Фа айж

	— Андгайлъя танд, энэ чинь хэтэрхий өндөр байна гэвэл депутатын авгай ярваганаж

	— Хүсэхгүй л байгаа бол хэрэггүй. Чи юугаа үнэ хаялцсан юм бэ! гэвэл депутат хуучин хэвээр эелдгээр

	— Би тосгоныхонд цөмд нь ингэж зээл өгдөг байсан гээд дуугүй болж

	— Аа тийм, эцгийн минь таалал болсны ой таванд болно. эхнэртэйгээ ирж гэр ахуйн ажилд туслаарай хэмээн нэмж хэлэв.

	Фа зөвшөөрөхөд эзэгтэй түүнд цагаан будаа өглөө.

	
XXIV

	Хэдийгээр Фа дахин хөлсөөр ажиллаагүй ч гэсэн гэртээ нэг ч хором зүгээр суусангүй. Эхнэрийн нь биеийн байдал төдий л сайжирсангүй. Эхнэр цагаан будаа ч, цагаан будааны шүүс ч идсэнгүй улам улам турж цонхийсоор байлаа. Эхнэр шөнөжингөө ханиалгаж зовох бөгөөд хүү нь өлсөхдөө өдөржингөө уйлна. Фагийн байшин харанхуй дээрээ улам харанхуй болжээ. Өвчтөнийг салхи цохиулахаас айж хаалга үүдээр барахгүй бүх нүх сүвийг цөмийг битүүлэн таглажээ. Үнэр танар, чийг гадагш гарахгүй гэр дотроо хуримтална. Фагийн эхнэр хүндээр өвчилснийг мэдмэгц айл хөршийнхөн төрөл төрөгсөд ирж нэг нь эм тан зөвлөхөд нөгөө нь өөрийг туршиж өг гэх ажээ. Гэвч Фа эхнэртээ зөвхөн мөнгө үрэх хэрэггүй тийм «эм тан» өөрөөр хэлбэл хашааныхаа тойронд ургасан юм уу, хамгийн сайн даа хэдхэн сугийн үнэтэй эм олж өгдөг байлаа. Фагийн эхнэр талбай дээр ажилласан тэр өдрөө «дагина*» сүмийн хажуугаар өнгөрч яваад санамсаргүй түүний ивээгчийг зүхсэн гэж Шунг авгай итгүүлнэ. Фа зөвлөсөн бүхний нь анхааралтай сонсож бетель дал модны самрын хамт авч гоёж гоодон сүмд очиж ёслол үйлдэн бүхнийг хийлээ. Шунг эмгэн зарлага гарлагыг үл хайхран ариун Чан19 сүмд очиж Фагийн эхнэрийг эдгэрүүлж өгөөч гэж мөргөсөн ажээ. Гэвч өвчтөний биеийн байдал сайжирсангүй. Тэрээр өдөржингөө уй гашуу болж тэрийн хэвтэж мэгшин уйлна. Түүний бие хувцас хөлсөндөө үргэлж чийгтэй нойтон байх ажээ. 

	Фа чухам яахаа мэдэхгүй байлаа. Түүний эцэг их ах Хоа хоёр тэднийг хорин дөрөвтэй байхад бэлэвсэрсэн билээ. Фа ариун Чан буюу дагинын сүмийн хүчирхэг ивээлд итгэхгүй байсан бөгөөд хувь тавилан л тийм байж дээ гэж итгэнэ. Түүнээс гадна өнгөрсөн сар эцгийнхээ өвгийг уранхай хувцастай, олиггүй царайтай харж зүүдэлснээ санан өвгийн булш зохих ёсоороо байгаагүйгээс сүүлийн үеийн хамаг гай болж байна хэмээн тааварлана. Хэдийгээр Фа булшийг жил бүр торддог боловч дахиад л нурна. Ингээд дахин эргэлгүйгээр тосгоны домч Шангаас аятай газар гуйн авч булшийг нэн даруй сэлгүүлэв. Ийнхүү нэлээд ажил болсны дараа Фа зарим нэг талаар санаа амрав. Гэвч дөрвөнөөс тавны шөнө үүрээр өвчтөн хүндээр амьсгаадаж хөл гар нь салганахад Фа айн дуудвал хариу өчсөнгүй. Фа айн сандарч өрөвдөхдөө эхэр татан уйлав. Гэтэл гэрийн ажилд ирж туслаарай гэж депутатын тушаасан таван ч боллоо. Фа чухам хэрхэхээ мэдэхгүй

	— Бие чинь ямар байна аа, үнэнээ хэл гэж сандрангуй асуув. Эхнэр нь түрүүчийн адил хариу ч өчсөнгүй хүүр мэт хөдөлгөөнгүй хэвтэнэ.

	Дөнгөж үүр гэгээрэхэд хаалган дээр Фатын дуу хадаж

	— Фа! Эзэн чамайг ирж гахай гарга гэж байна гэлээ.

	Фа Фатыг гэртээ дуудан оруулж эхнэрээ үзүүлэн

	— Миний эхнэр маш муу байна, өөр хэн нэгийг дуудаач хэмээн эзэнд хэлж, өршөөж хайрлана уу гэж гуйв.

	Фатыг явснаас хойш нэлээд болоод хашааны хажууд Хайн дуу гарч

	— Фа, эзэгтэй уурлаж байна. Чамайг дандаа өөрийгөө боддог ачийг хариулдаггүй амьтан бэ гэх сонстов.

	Энэ үгийг сонссон Фагийн эхнэр нөхрөө сандруулж

	— Удалгүй яваад ир гэв.

	— Хэрэв би явбал орой болохоос нааш эргэж ирэхгүй. Чамайг ийм муу байхад би яаж тайван явах билээ гэтэл эхнэр санаа алдан

	— Гэвч очихгүй байж яаж болох вэ. Хэрвээ чамайг ингээд гэртээ байвал би тайван байж чадахгүй. Харин тэд бидэнд уурлавал өрөө нэхэх болно тэгвэл юу болох вэ? гэж шивнэв.

	Фа санаа алдан гоморхож

	— Очихоороо бүхэл өдөржингөө зарцлагдана, бэлгийн мөнгө үрэхээс өөр ажлын хөлс юу ч олдохгүй хэмээн гоморхов.

	— Очвол л тэр биднээс өө сэв эрэхгүйдээ гээд эхнэр нь үрчигнэв. Тэгээд хоёулаа дуугүй болоход гудамжнаас дахиад:

	— Фа! Чи очих уу? Үгүй юу? Ноёнтон хилэгнэн уурлахын туйл боллоо гэх дуу сонстов.

	— Фагийн эхнэр нөхрөө ахиад л сандруулж

	— За яв, яв, өвчтэй эхнэрээ харах зав ч олгодоггүй, мөн их зовлон оо! гэв.

	Фа босож тахилын цаас, хүж дарс худалдаж авахаас өөр арга байсангүй. Депутатаас зээлж авсан таван шуудай цагаан будаагаа өөрийнхөө санаснаар зарж болохгүй ажээ.

	Фаг депутатынд очиход эзэгтэй хүйтнээр угтаж

	— Орж дарс уугтун. Зөвхөн өдийд ирдэг яасан ихэрхэг амьтан бэ. Та эхнэртээ их хайртай юм аа! гэв.

	Фаг бэлэг авчирсныг үзээд Депутат ихэмсгээр ярвайж толгой сэгсрэн

	— Үүгээр яах нь вэ... За нааш нь аль, явж гэрийн ажилд тусал гэлээ.

	Депутатын байшингийн их дааман өнөөдөр цэлийтэл нээлттэй ажээ. Бүх зүйл маш ёсорхуу эхэллээ.

	Зочид ирж эхэллээ. Шинэ зочин ирснийг мэдээлэх хэнгэрэг дэлдэх бүрийд депутат гаансаа тавьж тюрбан алчуураа толгой дээрээ сандран духдуулж угтан гүйж гарна.

	Тэр гараа наманчилж хүндэтгэлтэйгээр нахилзан зочдын хойноос орохдоо нүүрэндээ аль болохоор гашуудалтай байхыг хичээх боловч өөрийнхөө эцэгт хоёр удаа уурлаж байсны нь хэн ч дурссангүй.

	Эрэгтэй эмэгтэй хүмүүс улам улам их ирсээр байлаа. Хэсгийн дарга орлогчийнхоо хамт ахлагч туслагчийнхаа хамт, чуулга дарга, түүний орлогч эдгээр албан тушаалын ажлыг урьд нь хийж байсан ба одоо хийж байгаа хүмүүс бэлэг сэлттэй ирэхэд депутатын сэтгэл ихэд уярав. Ханой хотоос хөнгөн тэргээр хэд хэдэн том тушаалтан хатагтай нар ирлээ. Ерөнхийдөө депутатын дурсал хошуу даргынхаас дутуугүй боллоо. Хэрвээ хошуу дарга эрх мэдлээрээ хүчтэй бол депутат Лай мөнгө зоориороо хүчирхэг байлаа. Чухам иймээс Фагийн адил бусад зочид депутатад өртэй байлаа.

	Гэвч өртнүүд хоёр анги хуваагдана. Эрхтэн дээдэс тасалгаанд сууж хоол унд цайллага хүлээн эзний талархал сонсож байхад дорд хэсэг гал тогоо гэрийн янз бүрийн ажил хийж, хоолны шавхруу горьдон эзэгтэйгээс хараал зүхэл тасралтгүй сонсоно.

	Хатагтай Фаг бусдаас илүү их хараана. Тэр Фаг ихэрхэг, хэдэн удаа уриулж байж ирмэгцээ болоод ирсэн хойноо чин сэтгэлээр ажиллахгүй ажлаас зугтаж нуугдан, аль нэг буланд шигдэж байна хэмээн зэмлэнэ

	Харин Фа гэртээ хэвтэрт ганцаараа үлдсэн өвчтэй эхнэрээ үргэлж бодно. Депутат бүх зочдыг хуран цугларахад ядуучууд оруулахгүйн тулд их дааманаа сайн хаахыг тушаасан тул Фа эгшин зуур ч гэсэн гэр лүүгээ гүйн очиж чадахгүй байлаа. Депутатад үнэнч зарц нар хаалгыг манах бөгөөд хэрвээ Фа зугтахыг оролдвол тэд депутатад тэр дор нь хов зөөнө. Түүнээс гадна хаалга онгойвол хашаан дотор уранхай, ноорхой хувцастай өлсгөлөн хүмүүс шаван ирж юу ч бодохгүй тайван наргиж байгаа зочдын харааг доромжлох болно гэж Фа айна.

	Тийм учраас юмаа хаячихсан хүн шиг нааш цааш холхиж, даалгасан ажлыг анхааралгүйхэн хийж гагцхүү өнгөрч байгаа эхнэрээ эргэж очихыг бодно.

	Тасалгаанд байгаа зочид үд өнгөрч байхад хооллолоо. Депутатын эхнэр гар хүрээгүй үлдсэн хоол тавгийг хураахыг тушааж, хоолны үлдэгдлийг нэг таваг дээр овоолж гал тогоо руу явуулна. Зарц барлагууд тавагтай үлдэгдлийг шалан дээр тавьж тойрон сууж наргина. Тэднийг тойрон яс горьдсон ноход шүлсээ залгин оцойлдоно. Фа дуу шуугүй, яаруу сандруу идэж, ус уугаад, явах зөвшөөрөл гуйхаар эзэгтэйг хайж байшинд орлоо. Гэтэл хөгжөөнт зочид маань гэнэт бужигнаж, цөм ямар нэг юм хэлэлцэн босож эрж гарлаа.

	Шүднээсээ аваад торгон шалбуур хүртлээ цөм хаш цагаан нэгэн хатагтай гараа угаахдаа аваад зүүхээ мартсан засмал алмаасан бөгжөө гээчихлээ гэв. Депутат уурлаж барайн гэрийн ажилчид бүх зарц нараа цуглуулахыг тушааж:

	— Ноён нарийн бичгийн даргын эхнэр алмаасан бөгжөө гээжээ та нарын хэн олсон нь нэн даруй өг, тэгэхгүй бол миний нэрийг хөөдөх болно.

	Цөмөөрөө гайхан бие биеэ харлаа. Фа өдий хүртлээ алтан бөгж байдаг гэдгийг мэдэхээс биш, алмаасан бөгж байдаг гэдгийг хэзээ ч сонсож байгаагүй билээ. Ямар янзын бөгж байдаг юм болоо? Хэн ч хариу эс өчихөд депутат уурлаж:

	— Та нар цөмөөрөө манайд зарцлагддаг, би та нарт итгэдэг, хэзээ ч манай юмнаас юу ч алга болж байгаагүй, яагаад өнөөдөр ийм болов оо? гэв.

	Фа өөрийнхөө үнэнч шударгыг баталж дараа нь явахыг гуйхаар шийдэж,

	— Андгайлъя танд ноёнтон минь, би юу ч мэдсэн юм алга өглөөнөөс аваад би үргэлж гал тогоонд байсан гэвэл хатагтай түүнийг хардах мэтээр сөргөж:

	— Үгүй тэгж болохгүй! Фа чамайг тасалгаагаар хэсэж явааг яагаад одоо харав аа? Та бүхэн цөм хардагдаж байгаа болохоор цөмийг нь нэгжсэн нь дээргүй юу? Та нарын дунд хулгайч байж болохгүй. Ноён нарийн бичгийн даргын эхнэрийн эд уурс бол манай л юм гэсэн үг. Хэн тэнэгэрч бөгж авсан хүн одоо эргүүлж өг, тэгэхгүй бол та нарт үүрд муу юм болно шүү гэв.

	Бүгдийн нүд Фагийн дотор орох гэсэн мэт түүн дээр туслаа. Гэвч өвчтэй эхнэрээ бодож шаналсан түүний сэтгэл сатаарах болсондоо бухимдаж:

	— Хэрвээ тийм юм бол хатагтай биднийг нэгжиг л дээ гэв.

	Эзэгтэй ихэд уурлаж:

	— Хэн үнэнч бус хэрэг үйлдсэн хүн шууд хүлээх хэрэгтэй тэгэхгүй бол та нарыг цөмийг хардана. Хэрвээ би та нарын хэн нэгээс бөгжийг олбол хулгайчийг хошуу дарга дээр шууд аваачиж өгнө. Хэрэв олохгүй бол гэрт байгаа та бүгдийг байцааж занчих болно. Зарц нар цөмөөрөө уурлацгаав. Хэн нэг нь чангаар

	— Муу юм хийсэн хүн байвал битгий бусдыгаа хөөдөөч гэв. Депутат гурав дахь авгайгаа хаалган дээр харуулд гээд бүгдийг тайчихыг тушаав. Хашаан дотор халуун нарны доор туранхай хар биетнүүд эгнэн жагслаа. Тэжээгч эх асрагч эмгэд, зар нарын эхнэрүүд бүхний нүдэн дээр айж ичихээ умартан тайчих хэрэгтэй боллоо. Цөм дотроо гэм буруутныг хараан зүхнэ ээ. Депутат Лай ананасны навчаар хийсэн бүрх малгайтай гартаа хулсан ташууртай цөмийн нь хармаа хотсыг эргүүлж сэгсчин өмдний оёдол бүсийг нь тэмтэрнэ. Тэгээд Фа дээр очоод онцгой нарийн үзсэнээ юу ч ололгүй толгой сэгсэрч хажуу тийш нь дуудаж аваачаад дахин нэгжлээ. Гэвч ямар ч үр дүн олсонгүй. Депутат царай нь улайж хөмсөг зангидан ташуураараа занаж,

	— За гайгүй та нар цөмөөрөө хогийн амьтад юм аа. Шөвгийг уутанд нууж болдоггүйн адил энэ бөгжийг та нар нууж чадахгүй. Мөрөн дээр чинь бөндгөр чинь байгаа л юм бол авчирч өгөөд гэр өөдөө явцгаа. Та нарт таван хувь бодох хугацаа өгье аль нэг газар нуусан бол авчирч өг. Хэн үнэнч байна тэр хүн явж хайж болно. Тэгэхгүй бол би та нартай нэгийгээ үзнэ гэлээ.

	— Ер нь хэзээ дуусах юм бэ, залхаж гүйцлээ.

	Тэгээд цөмөөрөө аман дотроо бавтнасаар алмаасан бөгж хаа нуусныг хайхаар гэр дотуур тарлаа. Фа өдий төдий цагаа алдсандаа сэтгэл гонсойно. Бас тэгээд хэдийд гэртээ харих нь мэдэгдэхгүй ажээ. Дотор нь байж ядан халуу оргино.

	Тэгтэл гэр дотор тэмцлийн чимээ гарч

	— Алив үзье. Энэ байна өнөөх чинь! гэх Фагийн дуу гарлаа. Цөм баярлан сэтгэл онгойлоо. Фа хулгайчийг барьж уранхай нооронхой хувцастай ах дүү нараасаа шударга бус зэмлэлийг салгав. Цөм тойрон шавбал хулгайч нь депутатын хүү байхыг харлаа...

	Гарт нь бөгж байхыг харсан арван настай жаал хүү хорсон занахдаа хүглийн барайж дайсныхаа нүүрийг хурц хумсаараа маажин, ширэн шаахайныхаа өлмийгөөр түүний гэдэс рүү өшиглөхөд Фа арай ядан холдлоо...

	Маргааш нь Фагийн эхнэр жаахан сайжирсан авч депутат Лай түүнийг дуудаж хэрцгийгээр занчиж ажлаас хөөлөө.

	— Хэрвээ чи бусдын адил ёс журам мэддэг хүн байсан бол өчигдөр тэр бөгжийг өөрөө авсан гэж хэлэх байсан юм. Тэгвэл гаднын хүмүүс чиний эзнийг дооглохгүй байсан гэж депутат уурлалаа.

	Депутат Фаг гэртээ ирэхийг хүртэл хориглож саяхан зээлдүүлж өгсөн таван шуудай цагаан будаагаа нэхлээ. Фа хэчнээн уйлж гуйсан ч тус болсонгүй. Тэгээд эцсийн эцэст Фагийн өвчтэй цонхигор эхнэр хүүгээ тэврэн ирж гэр бүлээрээ депутатын хөлийн өмнө сөхрөн унаж өрөвдөн хайрлахыг гуйхад тэр жаахан зөөлрөв. Гэвч өвчтэй өлсгөлөн ядуучуудыг өрөвдсөндөө биш тэр гурвыг гурвуулыг худалдсан ч маш бага өртөг хүрэх дорой муу ажээ.

	Хэдэн өдөр тасралтгүй бороо орсноос хойш Фагийн байдал үнэхээр хөөрхийлөлтэй боллоо. Зы Тан хоёр Фад туслах боловч өөрсдөдөө бэлтгэл нөөцгүй тэд юугаа базаах билээ. Гэнэт Фад аз дайрч Донг са тосгоны нэг тариачныхаас ажил олдож цагаан будаагаар хөлс төлөхөөр амлалаа. Ингэхлээр хоол хүнсний талаар зоволтгүй бөгөөд эхнэр ч өлсөхөө больжээ.

	Харин элбэг дэлбэг амьдрал зөвхөн тавхан өдөр үргэлжлэв. Зургаа дахь өдөр тосгоноос хорин хүн далан бэхлэх ажилд явуулах хошуу даргын зарлигтай цэрэг ирэхэд ахлагч эн түрүүнд Фаг явуулах болсон нь лавтай билээ.

	Фа Зы дээр очиж эхнэр хүүгээ хооллохыг гуйгаад, дараа нь төмөр хүрз цагаан будаа давстай ногоо зээлэн авч бусдын хамт Ан-бакийн далан руу явлаа.

	Сүүлчийн аадар борооны дараа усны түвшин нэмэгдсэн учир далангийн энэ хэсэг маш чухал ач холбогдолтой байлаа. Хэрвээ далан эвдэрвэл гурван хошуу усанд автах байлаа. Ийм дээрээс эдгээр хошууны засаг захиргаа замын хэрэг эрхлэх газрын албан хаагчид уул байдлаас гарахыг хичээн хэрвээ далан автагдаж эвдэрвэл усны хүчийг бууруулахын тулд дотор талаас нь бас нэг далан нэмж барихаар шийдвэрлэсэн ажээ.

	Фаг ажлынхаа газар дээр ирэхэд үд хэвийж, нар төөнөнө. Далан дээр ажиллагчид харлан харагдаж хэнгэрэг тасралтгүй дэлдэнэ. Голын ус хүрэнтэн долгилон эрчилж далантай бараг чацуурч цагаан хөөс бургилуулан түргэн урсана.

	Ан-даогийн ахлагч ажилчдыг дарга дээр аваачихад жаахан амар гээд дараа нь цөмийг нь нарийн бичгийн дарга дээр хүргэж өгөөд тоолж ажил хуваарилж өг гэлээ. Фагийн сэтгэлд илхэн байсан турж харлан үс сахал нь өрвийж ургасан нарийн бичгийн дарга замын хажуу руу зааж:

	— Тэнд хүлээж байг гэж сөөнгөтөв.

	Фа өлмий дээрээ суун хүлээх зуураа бөөн хулсан шон руу зааж:

	— Ноёнтон минь дахиад хараадхаач, манай тосгон зуун шон авчирсан юм цөмийг нь нэг нэгээр нь аваад явчихлаа гэж гуйж байгаа хүн дээр анхаарлаа хандуулав.

	Нарийн бичгийн дарга толгой сэгсэрч:

	— Зөвхөн жаран таван шон л тохирно, бусад гучин тав нь тохирохгүй буцааж авч болно. Маргааш бусдыг нь авчир би тэмдэглэчихье гэхэд нөгөө хүн маргаж:

	— Энэ гучин тавыг тохирохгүй гэж та яагаад ярьж байгаа бил ээ? гэвэл нарийн бичгийн дарга дуугаа өндөр болгож:

	— Ингэж дарга хэлж байгаа юм би яриагүй байна. Хэрвээ сайныг хүсэж байгаа бол би тусалж болно.

	— Над туслаач, би цөмийг нь зөвшөөрнө.

	— Над маш сайн хулс бий, багана бүрийг дөрвөн хаогоор худалдана алив мөнгөө гэвэл

	— Та зөвшөөрөх сөн бол уу, үнийг нь нэмээгүй биз дээ, яасан үнэтэй юм бэ?

	— Би наймаа хийгээгүй, би та нарыг шийтгүүлэхгүйн тулд туслахыг хүссэн болохоос өөрийнхөө ашгийг хичээгээгүй учир үнэтэй үнэгүйн тухай ярих хэрэг алга. За мөнгөө өгвөл хулсаа өглөө, би хүлээж чадашгүй гэхэд нөгөө хүн жаахан бодсоноо толгой дохиж:

	— За тэгье, хулсаа орхичих, би өнөө орой мөнгийг чинь өгье гэв.

	— Ингэхлээр би чамайг зуун шон өгсөн гэж бичье гээд нарийн бичгийн дарга бичгийг өгч:

	— Чи тэр гучин тавыгаа эргүүлж ашиглах юм уу? Тэгж ажил удах хэрэг чамд байна уу? Би чамаас худалдаж авъя гэлээ.

	— Ямар үнээр авах юм бэ дээ?

	— Шон бүрий нь нэг хаогоор авч чиний над төлөх мөнгөнөөс чинь суутгая гэв.

	Нөгөө хүн үүнийг зөвшөөрлөө. Фа болон бусад хүмүүс энэ арилжаа наймааг ажигласаар байлаа. Ахлагч харуулуудын нэг рүү шивнэж ёжтойгоор инээмсэглэн:

	— Энэ гучин таван шон өөр хүнд зарахад тохирох болно доо, мөн овжиноо! гэв.

	— Жаран шон авчихад зуу гэж бүртгэнэ. Ингээд байвал ч далан барих хугацаанд амархан баяжна даа. Нарийн бичгийн дарга гучин таван шонг тусгайд нь хураахыг тушаагаад шинээр ирэгсдийг тоолж цөмийн нь тасалбарыг авч ажил хуваарилав.

	Фа болон бусад хүмүүс далангийн нуруунаас далангаас нэлээд хол байгаа талбай руу урт цуваа болон зогслоо. Цувааны эцэст талбайн хажууд байгаа хүн хүрзээрээ гурвантаа гишгэж газар онгилоход хажууд нь байгаа хүн онгилсон шороог авч хажуугийнхаа хүнд өгөн ингэж биедээ дамжуулсаар яваад далан дээр байгаа хүнд хүрч тэр түүнийг өрж тавина.

	 

	[image: Image]

	 

	Нар нурууг төөнөж, ажилчид зөвхөн богино өмдтэй ажиллахад хөлс нь нуруу даган урсана. Далангийн цаана ус шуугин шаагьж хэнгэрэг тасралтгүй нижигнэх сонстоно. Далан байгуулалтыг хариуцаж байгаа хүмүүс шавар шавхай болчихсон сүүтгэнэж хашхиралдана. Байгалийн гамшигт хүчин заналхийлэх боловч хүний хүчин түүнд үл бууж өгнө. Хоёр километр хүмүүсийн урт цуваа тасралтгүй ажиллана. Түүнээс цааш цагаан будааны талбай хивс мэт цэлийн сэвэлзүүр салхи үлээж соёо амар тайван ногоорох нь ургацаа хураахыг хүлээж байгаа газрын эзний амарлингуй дүртэй төстэй ажээ.

	Орой болоход улам ч бүгчим болж, тэнгэр багагүй аюул зөгнөсөн мэт ажээ. Үнэхээр ч цөмөөрөө хооллож амрахаар далан дээр суумагц цахилгаан цахиж том том долгио шуугин даланг дэлсэж, тэнгэрийн хар үүл бүрхэн азарган бороо цутгалаа. Ажилчид тархан гүйцгээсэн боловч хулсан савааны гуядалт зарлигийн эрхээр аргагүй зогслоо. Тэгтэл Донг-шэмийн далан ч гэх шиг, Фыонг-хаонгийн далан ч гэх шиг зад дайрлаа гэсэн мэдээ хаанаас ч юм бэ тарлаа. Цөм л талбайныхаа төлөө санаа түгшин бодно.

	Дарга даланг аль болохоор түргэн өргөн өндөр болгож дээр нь шороо овоолохыг тушаав. Бороо хувингаар цутгах мэт орж, улам харанхуй болно. Хэнийг ч оргуулахгүйн тулд цахилгаан чийдэнгийн туяа хүмүүсийн цуваан дээгүүр үе үе гялалзана. Тэгээд гагцхүү шөнө Дунд бороо татрахад л ажилчид жаахан амрах болов.

	Гэвч маргааш өглөө нь ус дахиад л далангийн түвшинтэй зэрэгцсэн байлаа. Ус нэлээд олон газраар хальж талбай руу урсана. Тэнгэр хуучин хэвээр муухай бөгөөд дахиад л азарган бороо цутгаснаа гурван өдөр бороо асгарлаа.

	Ан-бакийн даланг аварна гэдэгт хэн ч итгэсэнгүй. Харгалзагчид ажилчдыг шамдан шаардаж хашхирах авч ус улам улам нэмэгдсээр байлаа.

	Далангаас холгүй байгаа айлууд үерээс болгоомжлон бэлтгэнэ. Өдөр шөнөгүй далан дээр хүн гүйн ирж далан яах бол гэж асуухад хэн ч итгэл төгс хариу өгч эс чадна. Одоо үхэр шар гахайгаа хямд үнээр зарна. Будаа ихтэй баян айлууд усанд будаагаа норгохгүйн тулд өндөр тавцан барина. Ядуучууд ашиггүй өнгөрч байгаа хөдөлмөрөө харамсан, сүйрч байгаа тариа болох өлсгөлөнгөө бодон уйлцгаана.

	Хэдийгээр далан усны шахалтыг барьж чадаж байгаа боловч энэ район бүхэлдээ усанд автагдлаа. Өгөөмөр их бороо орж ус нь газар шингэж чадахгүй байлаа. Ялангуяа таваг хонхорт байдаг Андао тосгоныхон бүр ч хэцүү байлаа. Өндөр газар барьсан депутат Лайн эзэмшлээс бусад Ан-даогийн бүх байшин эсвэл хашаандаа үгүй бол довжоондоо хүртэл усанд автагдлаа. Уул ус үхсэн хулгана, малын баас эрдэнэ шишийн гол, самрын яс хог тэргүүтэн хөвж бохир муухайгаараа онцлог байв. Хүмүүс аргагүйн эрхэнд тэндээ довжооныхоо хажууд нүүр гараа юмаа угааж хөнгөн шингэнээ гаргаж мөн тэндээсээ уух усаа авдаг байлаа.

	Ус татарлаа.

	Зүдэргээтэй хэд хоногийн дараа Фа болон бусад хүмүүс тосгондоо эргэн ирж оронд нь өөр хүмүүс очлоо. Тэд бүгд дайснаа ялж дархан цолоо мандуулсан дайчин эрсийн адил хөгжөөнтэй ажээ.

	— За энэ жил ч үер болохгүй нь гэж Фа ярихад

	— Тийм ээ,  хэрэв үер болбол хайран ажлын гарз болно. Хэдэн мянган хүн нар бороонд хөлсөө гоожуулж шарагдсаны хэрэг юу билээ. Тэгээд даланг сэт дайруулах хэрэг үү? Фа баяр баясгалан бахархлаар дүүрэн байлаа. Тэр замын хоёр хажуугаар цэлийж байгаа ногоон талбайг харахад цагаан будааны соёо бүхнийг ойлгож аврагчдаа баясгалантайгаар талархах мэт ажээ.

	Тэр нүд алдам энэ өргөн уудмыг эргэн тойрон хараад эдгээр жирийн ард түмний гараар аврагдсан цагаан будааны дөрөвний гурван хувь нь депутат Лайн хөрөнгө гэдгийг саналаа. Ингэхлээр тэд депутатыг аварч байхад тэр өөрөө хар тамхи шимэн хөлчүүрэн, ард түмнийг тонох шинэ төлөвлөгөө бодон хэвтэнэ. Тэгээд далан дээрх хүнд хүчир хөдөлмөрөө бодоод Фагийн бие ширвээтэв. Харааж зүхэх хулсаар ташуурдах ерийн хэрэг болсон бөгөөд Фа нэг удаа өлсгөлөн ажиллах ч явдал тохиолдож билээ. Далан дээр ажиллаж байгаа хүн болгон өөрийнхөө авчирсан зүйлээр хооллох ёстой байлаа, гэтэл Фа өчүүхэн бага цагаан будаа давсалсан ногоотой авчирснаа нэг ээлжид идсэн билээ. Ийм дээрээс маргааш өглөө нь ажилдаа өлөн элгээрээ гарахыг хамт ажиллаж байсан нөхөд нь ажиглаад түүнийг өрөвдөж жаахан цагаан будаа зээл өглөө. Тэдний ажлаа дуусахад дарга долоо хоногийн хөлс гэж хоёр хао нэг су өгөхөд Фа будааныхаа үнийг төлөх ёстой байлаа.

	Фа гэртээ эргэж ирээд хашаан дотроо ус цэлэлзэж байхыг харлаа. Хаалгаа онгойлговол өмнөөс нь чийгийн муухай үнэр ханхална. Усанд норсон хулсан хана нь сууж тахийжээ. Тэр азарган бороонд цөм цохигдон газар дээврээ тэнийлгэх, байшингаа цэвэрлэх гэж бүхэл хагас өдөр барлаа.

	Гэтэл Фа хэнд ч найдаж хүн байхгүй шалдан гуя хоосон бие хоцорчээ. Түүнийг ажилд авах хүн байдаггүй. Фагийн эхнэр цагаан будаа зээлэхээр явна эхний хэдэн өдөр зээлж байснаа байн байсаар үгүй гэж толгой сэгсэрнэ. Далан энд тэндээ сэтэрлээ гэсэн мэдээ гарах тул хүмүүс цагаан будаагаа нөөц болгон хадгалах юм уу эсвэл өндөр үнээр зарахын тулд хадгалах болжээ. Хэдхэн өдрийн дотор цагаан будааны үнэ бүтэн хагас дахин өсөж хадлаа.

	Фа эхнэрийнхээ хамт өлсгөлөнг тэвчиж чадахаа байхаар түүхий банан20 зулгааж хямд үнээр зарж түүгээр олсон мөнгөөрөө атга чимх цагаан будаа авч шингэн шөл чанаж иднэ.

	Ингэж нэг өдөр өнгөрөөгөөд дараа өдөр нь Фа модон ороо цаашилбал хувцас хунар сав суулгаа зарж өчүүхэн бага цагаан будаа олж иднэ. Тэгсээр байгаад зарах ч юмгүй боллоо. Чингээд Фа хүү дээрээ хараагаа тусгахад хүн худалдан авахааргүй бохир туранхай ажээ. Хэрвээ хүү нь тав долоон настай байсан бол аар саар ажилд тохирох сон гэтэл дөнгөж хоёрхон настай бас тэгээд цонхигор туранхай хэзээ л бол хэзээ эрлэгийн хоол болохоор ажээ. Тийм хүүхдийг хэчнээн цагаан сайхан сэтгэлтэй хүн ч хооллож тэжээж авахгүй билээ.

	Фа эхнэрийнхээ хамт чухам яахаа мэдэхгүй олонтой уйлдаг байлаа. Зы Тан мэтийн ойр дотно нөхөд нь энэ хагас сарын дотор тосгондоо байсангүй. Тэгээд бас тэдний юмаар амьдрах ч эвгүй байв. Фа мужийн төвд нэлээд чинээлэг суудаг өвөөгөө санан бага ч гэсэн мөнгө зээлж болно хэмээн бодно. Гэтэл юу ч байхгүй хоосон гэртээ өвчтэй эхнэрээ яахин орхих билээ...

	Фагийн гэдэс өлсөхдөө байнга хоржигноно. Тэгээд хөршийнхөө хүрзийг гуйж толгойг нь авсан бананы үндэс ухаж түүхийгээр нь эхнэртэйгээ хамт идэж гарлаа. Бананы бүдүүн үндэс тэднийг хоёр ч удаа цатгасан ажээ,

	Өлсгөлөн гуйланчлал зөвхөн Фагийн гэр бүлд байсангүй. Өнгөрсөн жилийн өлсгөлөнгөөс болж энэ жил цөмөөрөө өлсгөлөнд автжээ. Тосгон азарган борооны усанд автсанаас хэдэн өдрийн дараа улс амьтан бохир ус ууж булчин халуун хижиг бий боллоо.

	Майн эхнэр хамгийн түрүүнд гэдэс нь хүчтэй өвдсөний дараа нас барлаа.

	Ахлагч энэ тухай хошуу даргад илтгэж тосгонд эмнэлэг явуулж цөмийг нь тарихыг гуйлаа. Тосгонд бага эмч ирж халуун хижгийн тариа хийлгэхийг цөмд нь зарлахыг ахлагчид тушаав.

	Фа харангын дуу сонсоод:

	— Эм бол маш сайн зүйл цөмөөрөө очиж тариа хийлгэх хэрэгтэй гэж баярлан хэллээ.

	Эр эм хоёр захиргаан дээр ирэхэд өдий төдий улс бужигналдана. Фагийн эхнэр бага эмчийн хэрхэн ажиллаж бие рүү зүү яаж шааж байгааг хараад айлаа. Лав их өвддөг байхаа. Тэгээд гар луугаа хурц зүүгээр хатгуулж бие чичирч байгаа мэтээр бодов. Тэр айхдаа олны дунд жирэвхийн алга болж гэр өөдөө зугтлаа.

	Фа урагшаа шахаж тариа хийхийг гуйх гэтэл ахлагч түүний толгой руу бэрээдэж:

	— Хүүш чиний дугаар болоогүй байна гэв.

	Ахлагч эхлээд депутатын гэр бүлийнхэн төрөл төрөгсөд, хэсгийн даргынхан, чуулга дарга тэдний орлогчид өөрийн болон туслагчийнхаа гэр бүлийнхэн зэрэг тосгонд ямар нэгэн алба хааж байгаа буюу түнш сайн улсаа тариулна.

	Гагцхүү үүний дараа л жирийн ард түмний ээлж боллоо. Фа бага эмч рүү гараа сунгаж шүд зуун эргэлээ. Өөртөө тариа хийлгэчхээд эхнэрээ дуудтал хаа ч байсангүй, эрээд эрээд олсонгүй.

	Бага эмч:

	— Эм дууслаа гэж мэдэгдэхэд хорь орчим хүн үлдсэн байлаа. Эмч хайрцагтаа багаж хэрэгслээ хийлээ. Тариа хийлгэж чадаагүй тэр хүмүүс урамгүйхэн тарцгаалаа. Тэдний шивэр авир ярилцахыг сонсвол:

	— Таван боодол бас үлдсээр байхад тарьдаггүй яасан шунахай этгээд вэ! гэлцэнэ.

	Бага эмчийг ахлагчаас мөнгө аваад явлаа гэхийг бусдаас мэдмэгц бүрий болоход Фагийн эхнэр нуугдсан газраасаа гарч өвдөхөөс айгаад тариа хийлгээгүйгээ хүлээхэд Фа хөмсөг зангидан уурлаж:

	— Чи өвдөхөөс айгаад үхэхээс айхгүй байна уу гэлээ.

	Фагийн эхнэр түүнтэй маргаж:

	— Үхэх сэхэх хувь тавилангийн л хэрэг. Хүн төрөхдөө үхлийн аюулт саварт орох ёстой л бол түүнийг тариа ч аврахгүй. Хэрвээ үхэх ёсгүй бол тариа хийлгээгүй ч амьд үлдэнэ гэлээ.

	Маргааш өглөө нь Май халуун хижгээс үхлээ гэдэг аймшигт мэдээ тарлаа Фагийн эхнэр амиа хайрлаж өдөр болгон Дагинын сүмд мөргөхөөр очно.

	Тэр угийн туранхай дээр өвчинд нэрвэгдэж бүр ч турлаа. Тэр одоо Бат авгайн өгсөн шатсан цагаан будааны шингэн шөл өдөрт нэг удаа иднэ. Фа эхнэр хоёр цөхрөнгөө барж байшингаа зарахаар шийдлээ. Тэгээд байшингаа зургаан пиастраар нөгөөх Тхид зарлаа. Тхи Фагийн эхнэрт гурван пиастр өгч үлдэх гурвыг нь сарын эцэст өгөхөөр андгайлав

	Фа аар саар өрөө төлөөд үлдсэн мөнгөөр нь цагаан будаа амтат төмс эрдэнэ шиш худалдаж авлаа. Эр эм хоёр хүнсээ аль болох удаан хэрэглэхийг хичээн хөөрхийлөлт амьдралаа сунгахын тулд өглөө эрдэнэ шиш буюу цагаан будаа идэж орой нь хашааны энд тэнд ургадаг ургамал юм уу бананы үндэс навч ухаж иднэ.

	Эрлэгийн элч Андао тосгоны цэргийг эсвэл хөрш тосгоныхныг аваад явчихлаа гэдэг аймшигт мэдээ өдөр бүр тарж аймшиг гунирхлыг төрүүлнэ. Фагийн эхнэр тариа хийлгээгүйдээ гэмшиж цаг мөч бүр айн чичирнэ.

	Гэвч нэгэн сайхан өдөр тэр айх зовлонгоос үүрд ангижирч өлсөж туйлдсан байнгын бохир бие нь хэдэн цагийн турш бөөлжиж суулгасны дараа халуун хижгээр авсанд орлоо:

	Фагийн эхнэрийн оршуулга дээр нэг нь нимгэн банзаар хийсэн авсанд царай нь харлан хөхөрч гулдайн хэвтэж байгаа талийгаач, амьдаас Фа Зы хоёр ийм гурван хүн байлаа. Тэр хоёроос бусад нь халуун хижгээр нас барсан хүний булшинд ойртохыг зүрхэлсэнгүй уул оршуулгыг хараад сандран зам буруулна.

	Фа эхнэрээ оршуулж ирээд түүний хувцсыг цуглуулаад нүдний нь өмнө өвдөхөөсөө аваад амиа тавьтал шатсан амьтны бие мэт үрчийн арчийсан царай нь харагдах мэт болов. Хоосон болсон эхнэрийнхээ орыг хараад Фа хүүгээ цээжиндээ нааж гэгэн уйллаа. Одоо түүний гар дээр өнчирсөн бяцхан хүү байгаагаа бодоход зүрх эмтрэв. Амьдралын нь эцсийн өдрүүдэд эхнэрээ өлсгөж байсан нь харамсалтай боловч одоо тэр нь байнгын зовлон зүдүүрээс ангижирчээ гэдгийг бодоод өөрөө амьд үлдсэндээ харамсав. Одоо түүний байдал улам ч хүнд боллоо. Хэрвээ байнга хооллож асрах хүүхэдгүй сэн бол тэр бүгдийг умартаж өлсөхөө ч мэдэхгүй хууль ёсыг дагахгүй дуртай бүхнээ хийх байсан сан билээ. Тэр хулгай хийж дээрэмчин болж эцсийн эцэст шоронд орсон ч санаа зовох юмгүй байх сан билээ. Бас тэгээд орвол эрх чөлөөгөө хасагдлаа ч гэсэн хоол унд хувцас хунарын тухай санаа зовохын хэрэггүй билээ. Харин тэгэхэд өлсгөлөн ядуу түүнд эрх чөлөө ямар хэрэгтэй бил ээ?

	Одоо түүнд эхнэр ч байхгүй, гэр байшин ч байхгүй тусалж дэмжих хүн ч үгүй хэзээ нэгэн цагт депутатад өрөө төлж барьцаалж өгсөн бяцхан талбайгаа эргүүлж авна гэдэг найдлага ч үгүй болжээ. Депутатад гурван шоо газраа худалдсан нь ч дээр ажээ. Ингэвэл таван шуудай цагаан будааны өр бусад өрөө хүүтэй нь төлөөд бас нэг хэд хоног гол зогоож болох байлаа.

	Тэр шөнөжингөө, унтсангүй тариачин хүний гашуун хувь тавиланг бодно. Тариачид бүхий л амьдралдаа хүнд хүчир хөдөлмөрөөр өнгөрүүлэх боловч тэр нь аз жаргал авчирдаггүй байна. Фа хүүхэд ахуйгаасаа аваад нэг ч удаа цадталаа хооллоогүй бөгөөд өмсөх өөдтэй хувцасгүй, хавчиг харанхуй нурж цойчийсон байшингийн оронцогт сууж байлаа.

	Энэ амьдрал нь түүний эхнэрийг цааш харуулж билээ. Фа ах нарынхаа хойноос тосгоноо хаян явж ямар нэгэн орон байр дархны газар хайн олж хар ажил зарцын алин нь ч яах вэ ажил олж хийхийг хүснэ.

	Маргааш өглөө нь нар хөөрч эхлэхэд Фа эхнэрийнхээ хувцас сийрсийг тосгоны цорын ганц цөөрөмд угаахаар аваачлаа. Тэгээд усанд сийрсээ дүрэхэд нөгөө эргээс нь хувингаар ус авч байсан Ти авгай учирсан уй гашууг нь асуугаад тийм л хувь тавилантайгаас яах вэ гэж тайтгаруулав. Гэтэл тэнд одсоо угаахаар ирсэн Шинь өвгөн халуун хижгээр өнгөрсөн эхнэрийнхээ сийрсийг нийтийн цөөрөмд угаалаа гэж Фаг хараалаа. Энэ чинь тосгоныг ивээгч сүнсийг уурлуулна гэвэл Фа хараал зүхлээс айж хувцсаа боогоод явлаа.

	Халуун хижиг тосгонд өдөр ирэх бүрий улам хүчтэй болсоор байлаа. Хүмүүс Фаг тосгоны уух ус бузарлалаа гэж зэмлэхгүй харин сүнсийг догшруулан уурлууллаа гэж зэмлэнэ.

	Тэгээд сарын сүүлээр тосгоны хамгийн ахмад өвгөн Нят Фад байшингаа зараад үлдсэн гурван пиастртай бөгөөд эхнэрийнхээ ахынд сууж байгааг тодорхой мэдмэгц тосгоныг ивээгч Сүнс түүн дээр ирж Фад уурлаж байгаа мэтээр зүүд зүүдлэв

	Өвгөн Нят ард олныг цуглуулан Фаг мөнгөө өгөхийг шаард гэж айлдлаа.

	Зы уурлаж Фаг битгий бууж өг гэж ятгалаа. Тийм ээ, с өвгөн түүнийг сүнсэнд гахайгаар өргөл барь гэж шаардахад Фа шийдэмгийгээр:

	— Намайг тосгоноос хөөлөө ч гэсэн би өргөл өргөхгүй гэв. Гэвч тосгоны ядуу дорой хүн бүр тэвчих ёстой билээ. Ахлагч харуул явуулж

	— Фаг захиргаан дээрх шонд хүлж чуулганы дарга явж ноён депутатад энэ тухай мэдэгдээд саналыг нь мэдээд ир гэлээ.

	Дарга депутат дээр очлоо. Депутат Фаг ятгаж:

	— Хэрвээ чи ингэх юм бол хэзээ ч сайн хүн болохгүй. Ахмад хүмүүс чамд хэлж байхад чи зөрүүдлээд байдаг. Хэрвээ мөнгө хүрэхгүй байгаа бол би зээлж өгье. Өнгөрсөн сар би чамд уурлаад муу байсан бол одоо уурлахаа байсан. Тосгоныхоо ёс журмыг хүндлэх хэрэгтэй гээд хөгшчүүлд хандаж:

	— Хэчнээн ч мөнгө зарах байсан би энэнд зээлдүүлэн өгнө гол нь тосгонд бүх юм амгалан тайван байхын тулд та нар мөргөцгөө гэж би хэлье гэв.

	Фа ихээр уурлаж:

	— Намайг алж таствал тасад. Би хэнээс ч зээл авахгүй гэвэл.

	— Багахан л чалчаарай!

	Ахлагч Фа руу дайрч хацар дээр нь тас няс буулгалаа. Дараа нь депутатын зөвлөлийн шийдвэрийг гүйцэтгэж Шонгийн хажууд тэлчлэн хашхирах Фа руу харах хүн нэг ч байсангүй. Гуч орчим өвгөд захиргаан дээр гахайн махны үнэрээр сүнсэнд мөргөж эхэллээ. Өвгөн Нят ёслолын уранхай дээлтэй жимийчихсэн амтайгаар шүтээний хаалгыг ёсорхуу онгойлгож мөргөл үйлдэхийн тулд сүнсний хөрөгтэй зэрэгцэн зогслоо.

	Дараа нь цөмөөрөө ээлж дараалан наманчлахад тавиуртай мах өрж зооглож гарлаа.

	Эхний сийрс дээр өвгөн Нят ахлагч чуулганы дарга түүний орлогч бусад сийрсэн дээр хуучин ахлагч чуулганы дарга нярав нарийн бичгийн дарга өвгөн Ван Бо гэхчлэн дараа дараагаараа найман сийрсэн дээр найман тавиур махны хажууд сууна. Хөгшид дарс архи балгаж дэмий чалчилдана. Хоосорч суларсан шил дүүрнээр солигдож цөмийн нь царай хүрэнтэн улайна. Ийнхүү найр үдэш болтол үргэлжлэхэд хүү чинь халуун хижгээр өвджээ гэж хүн гүйн ирж Фад хэлээгүй сэн бол шонд хүлээстэй хэвээр үлдэх байлаа.

	
XXVIII

	Ан-дао тосгон л хагас сарын дотор дөчин хүн үхсэн нь нэг бол тарилгыг мэдээгүй талбай дээр байсан, эсвэл эм нь дутсан ихэнх нь юу олдсоныг идэж өлөн зэлмэн амьдардаг ядуучууд байлаа. Захиргаан дээр болсон найрын дараа элэнц хуланц руугаа гурван өвгөн тонилж билээ.

	Өвчний сүнсийг цайлан явуулахаар тосгоныхон дахиад цугларлаа. Мөргөл үйлдэх бүрийд идээ будаа болж түүний дараа бас нэг хэдэн хүн талийгаач болно. Хүний сэтгэл урдынхаа ариун нандин байдлыг алдсанаас болсон гэж эмгэд ярилцана.

	Зам харгуй дээр өдөр ч хүн харагдахаа больжээ. Үдшийн бүрий болсноос хойш өвчний сүнстэй дайралдахаас айж гудамжинд гарахыг хэн ч үл зүрхэлнэ. Бусад тосгоны хүн ам Ан-дао тосгоноос зам буруулж, гашуудлын цагаан тууз бараг хүн бүрийн толгой дээр байгаа тосгоныг дайрч өнгөрсөнд орвол,алсуур тойрч явах нь дээр гэж үзнэ. Тосгоны орчмын талбай шохойгоор будсан шинэхэн булшаар дүүрлээ. Шөнө дөл болсон хойно хулс харшилдах, навч сэржигнэхийг сонсож хүмүүс айн дагжиж, талийгаач бологчдынхоо сүнсийг төрсөн гэртээ эргэн ирж дуу нь дуулдаж байгаа мэтээр боддог нь уйтгар гунигтай ажээ.

	Фа эхнэрийнхээ адил өөрийгөө аваач гэж тэнгэр бурханд олон удаа мөргөлөө. Хэрвээ тэр хүсвэл түүнийг зүгээр орхичихгүй айл хөршийнхөн нь оршуулах болно. Тэд түүнийг тал руу чирч аваачаад нүхэнд хаяж шороогоор булсан ч яах вэ, сайн хэрэг, тэр ямар тэгж байна гэж мэдэх юм биш. Харин ядуурал, зовлон шаналлаас л ангижирвал боллоо. Тэр одоо бүх гамшиг хагацал зовлонг амсаад аажмаар түүнийг тэвчиж чадахаа байгаад жинхэнэ үхлээрээ үхэх болно.

	Эхнэр хүү хоёроо алдаад тэр гон бие гозон толгой болжээ. Өдөржингөө ажиллах боловч цагаан будааны хөлс эс олно. Орой нь Зы дээр эргэж ирээд уншсан номыг нь яриулах юм уу сонин уншихыг чагнана.

	Амьдралын нөхцөл орчин хүмүүсийг өөрчилдөгчлөн амьдралдаа олон шударга бус явдал, шахалт хавчлагыг амссан Фа Зыгийн тайлбарлахыг сонссоор аажмаар өөрчлөгдлөө. Түүний уян налархай, цайлган цагаан араншин нь зоригтой шийдэмгий болж өөрчлөгдлөө.

	Тэр дахиад депутат Лайтай холбогдохыг үл хүснэ. Бүр болохоо байлаа ч гэсэн бүсээ чангалж тэвчинэ.

	Фаг ажилд авах хүн нэг ч байгаагүй тул өөрийнхөө талбай дээр ажиллана. Ам дөрвөлжин хурц ногоон талбай нарны туяанд гялалзана. Шинэхэн соёо дээш тэмүүлэхэд өлсгөлөнт ялсан баяр баясгалангаар Фагийн дотор бялхана. Алсад харагдах лут даланг хараад ажил төрлөө хаяж усны гамшигтай тэмцэхийн тулд хуй салхи хур бороон доор хамаг хүчээ шавхан ажиллаж байсан тэр өдрүүдээ саналаа. Гэтэл одоо чухам хэний гавьяа гэдгийг хэн нэг хүн санан дурсаж байгаа болов уу? Хүмүүс халиуран шаргалдах цагаан будаагаа хараад мөдхөн цагаан будаа хураах хүн хөлслөн олж шуудай, пингээ хэрхэн дүүргэхээ бодно.

	Фа шударга бус амьдралын тухай бодлогоширно. Жилийн турш хар тамхины ширээнээс салдаггүй депутат Лай газрынхаа ачаар улам баяжна. Тэр талбай дээр өдөр бүрий ажилладаг Фа мэтийн хүмүүс атга чимх будаагүй байгааг бодно оо.

	Хоа намрын дундуур тосгондоо эргэж ирэхэд Фа баярлан уйллаа. Ах дүү хоёр бие биедээ өөрийнхөө амьдралыг ярьж уйллаа.

	— Банг гуай чиний эхнэр хүү хоёр талийгаач болсныг хэлэхэд миний дотор эмтэрч, шууд амралтаа гуйж аваад чам дээр ирэх гэж тэмүүллээ. Гэвч энэ үеэр чамд хэчнээн хэцүү бэрх байсныг одоо л мэдлээ гэж Хоа ярилаа. Фа амьсгаа даран ах руугаа харна аа. Хоа Фаг бодвол олон талаараа өөрчлөгджээ. Тэр цэнхэр ноосон цамцтай саравчтай малгайтай, үг хэл нь хурц болж Фад үл ойлгогдох хэллэгээр ярина.

	—Би чамайг тосгондоо эргэж ирэхгүй байх гэж бодсон, хэрэв ирсэн ч урьдахаасаа бүр золгүй явдал учраад ирнэ дээ гэж бодсон харин одоо улам аз жаргалтай болжээ гэж Фа баярлана.

	Би очиж байгаагүй алс газар ажилласандаа л мэдэгдэхгүй өөрчлөгдсөн байхгүй юу. Ер нь тэгээд янз бүрийн хүн амьтантай хамт ажиллаж ярилцдагаас л болсон хэрэг. Бас би ном сурч заримдаа ном сонин уншиж нөхөдтэйгөө ярилцдаг болсон ч өөр болсон байж мэдэх юм. За тэгээд тэмцэл явж байгаа газар цагаан цайлган, ухвар мөчид байж болно гэж үү дээ.

	Фа санаа алдаж:

	— Тосгоныхон бид идэж ууж газрын эздэдээ дагахаас өөрийг мэддэггүй улс гэвэл Хоа инээмсэглэж:

	— Зүйтэй, хэрвээ хүн жилийн турш махтай цагаан будаа, ахлагч түшмэд газрын эздэд бөхөлзөхөө бодвол ухаантай хүн ч гэсэн мунхардаг. Харин чи хэтэрхий цагаан сэтгэлтэй, дуулгавартай зөөлөн байдаг, тийм байж болохгүй. Ном сурах хэрэгтэй тэгвэл амьдрал ойлгох ухаантай болно. Хэрвээ чи ухаантай болбол бүхнийг ойлгох болно, тэгэхээр чамайг мөлжихөд хэцүү болно. Зыг хараач дээ гэв.

	— Би өөртэй чинь хамт явбал дээр үгүй юү? Над ажил олж өг л дөө гэж Фа гуйхад Хоа хөмсөг зангидан:

	— Ажилчин бид, дээр амьдардаггүй юм. Биднийг ч бас дарлаж мөлждөг. Гэвч за яах вэ би чамд ажил олохыг хичээе гэхэд Фа баярлаж:

	— Хэрвээ би чам шиг болох юм бол шийдэмгий биш тэнэг байхаа больж энд байдаг шиг намайг өдөр бүр хэн ч доромжлохгүй болно гэв.

	— Энэ чинь чамаас өөрөөс чинь л шалтгаална. Хэрвээ чи өөрийнхөө эрхийг мэдэж байвал хамгаалж хэнд ч булаалгах ёсгүй гээд жаахан бодлогоширсноо Хоа толгой сэгсэрч: 

	— Тариачид тархан амьдардаг болоод л дарлуулахад хялбар муу байдаг юм. Үнэн хэрэг дээрээ бидний гар чинь маш их үнэтэй гар байгаа юм. Биднийг хоосруулж байгаа улсыг л бидний гар баяжуулж болоод л их үнэлэгддэг юм. Бидний бүх гар үргэлж хамт байвал хүчтэй болж юунаас ч айх хэрэггүй болно.

	— Зүйтэй, чуулга дарга, ахлагч хоёрыг гомдол мэдүүлэхээр бид цугларсан дараа нь биднийг нэг нэгээр нь яаж барьсныг санаж байна гээд Фа санаа алдав.

	— Тосгонд байдаг энэ бүх муухай заншлыг устгах хэрэгтэй. Хэрвээ тариачдын амьдралын хэмжээг дээшлүүлэхгүй байгаа бол тэр чинь та нарт зэгсэн сайн шийтгэл болно.

	Ах дүү хоёрын яриаг Фат тасалж:

	— Фа, ноёнтон дээр оч гэлээ.

	— Яах гэсэн юм бол, чи мэдээгүй биз?

	— Ноёнтон юу ч хэлээгүй.

	Фа хувцсаа өмсөж юу гэж дуудсан юм бол гэж тааж ядсаар депутатын руу явлаа. Чухам яах гэж дуудсаны нь тэр огтхон ч мэдсэнгүй харин айлган сүрдүүлж, заналхийлнэ гэдэгт итгэж байв. Тэгээд бууж өгөхгүйгээр шийдлээ.

	Байшинд орвол завилан суугаа депутат бодлогошронгуй царайтай байхыг харлаа. Фа амрыг нь эрэхэд Депутат:

	— За ах чинь эргээд ирээ юу, мөнгөтэй байгаа биз дээ, зургаан сард зээлж авсан гучин зургаан пиастраа өг. Над одоо мөнгө хэрэгтэй болоод байна, би маргааш муж руу явах гэсэн юм гэв.

	Фа яахаа ч мэдсэнгүй. Депутатыг өрний тухай ярихад Фагийн хөл доорх газар цөмрөөд явчих шиг боллоо. Тэр чихээ маажин шийдэмгий бишээр;

	— Та зөвшөөрөх сөн бол уу, түрүүн би танд мөнгө авчирч өгөхөд та аваагүй одоо над мөнгөгүй байхад танд гэнэт мөнгөний хэрэгцээ болжээ гэлээ.

	— Чи юу чалчаад байна, өрөө төлөх хугацаа чинь өнгөрсөн сарын дунд үеэр дууссан, би өнөөдөр л нэхэж байна. Харин чи өрөө чамаас «гэнэт» нэхэж байгаа мэтээр баашлах чинь юу вэ!

	— Танд андгайлъя, хугацааг сунгаж өгөөч ургацаа хурааж аваад будаагаа худалдаад өрийг чинь төлье.

	— Чиний найман шао газрын цагаан будаа чинь миний чамд зээлдүүлсэн таван шуудайг төлж чадна гэж үү дээ сайн бод л доо.

	— Та зөвшөөрвөл, би найман шао газраасаа наад зах нь хорин шуудай илүү цагаан будаа авна гэвэл

	— Тэгээд чи хэдийг над өгөх гэж байгаа юм бэ?

	— Долоог гэвэл Депутат ярвайж :

	— За миний юу хэлэхийг сайн сонс. Би өөрийн баримталдаг горимтой хүн чи түүнийг дагах ёстой. Хэрвээ чи надаас цагаан будаа авсан л бол миний яаж төлүүлдэг журмаар төлөх ёстой, Фат аа үүнд тэр журмыг тайлбарлаж өг!

	— Өрөө хоёр дахин төлөх ёстой гэвэл Фа нүдээ бүлтийлгэн:

	— Та зөвшөөрөх сөн болов уу, хэтэрхий их байна гэхэд

	— Тэгвэл хэн чамайг зээл ав гэсэн юм бэ? Авахаасаа өмнө асуух нь яасан юм бэ? Өлбөрч үхэх гэж байхдаа цагаан будаа зээлээч гэж гуйхдаа яагаад хэтэрхий их байна гэж хэлээгүй юм бэ?

	— Танд андгайлъя, хүмүүсийг өрөвдөөч дээ.

	— Хүнийг өрөвд гэнэ үү, өрөвдөөд яах юм бэ? Өөрөө өлбөрч үхэхийн тулд чамайг хайрлах уу? Би ямар дамын худалдаачин биш, та нарт хэрэгтэй болоод гуйгаад байхаар чинь өгсөн гэдгийг мэдэх ёстой. Чи миний хэлэх үгийг сонс: Тэр таван шуудай цагаан будааг чамд өгөхөд шуудай бүр нь долоон хао байсан, чи тэгэхэд над гурван пиастр хагасыг өгөх ёстой. Би уг нь чамаас өрөө мөнгөөр авч болох байсан боловч за яах вэ чиний аятайг бодож цагаан будаагаар төлөхийг зөвшөөрье. За тэгээд гурав бүтэн хагас пиастрт хэчнээн будаа өгөхийг бодоод будаагаа өг гэвэл Фа бодож:

	— Та зөвшөөрвөл энэ чинь ядуучуудад сүйрэл гэсэн үг. Ургац хураалтын үед шуудай цагаан будаа дөрөв буюу дөрөв хагас хао байдаг гэвэл депутат дахин уурлаж:

	— Харин хэн чамайг шаардсан юм бэ? Би өөрөө цагаан будаагаа шуудайг нь гурав хагас хаогаар худалддаг, тэгэхээр чи энэ үнээр бод, тэгэхээр би алдагдалтай болно.

	— Ингэхлээр та намайг гурван пиастр хагасаар арван шуудай цагаан будаа өг гэж шаардаж байгаа юм уу?

	— Өө бас гурван пиастр хагасын хүү байна, ингэхлээр арван шуудай болох нь чи чинь тоолж чаддаггүй юм уу даа? гэвэл

	— Хорин шуудай гэнээ? гээд Фа цочлоо.

	— Тэгэлгүй яах вэ! Чи өнөөдөр яасан их хэвцгий байх юм бэ. Сүнс тайтгаруулахад гаргасан гахайны үнэ арван пиастр байгаа. Энэ дөчин пиастрийн оронд тарианыхаа талбайг барьцаанд өгөх ёстой гэвэл Фа сандарч:

	— Тэгээд би өлбөрч үхэх хэрэг үү? гэхэд

	— Би мэдэхгүй. Хэрвээ чи зээл авсан бол түүнийгээ төлөх ёстой. Хэрвээ чи маргаашийн дотор над бүх өрөө хүүтэй нь төлөхгүй бол газраа над худалдсан бичиг хийж өг, тэгэхгүй бол чамайг шүүхэд өгнө.

	— Ургац авах болтол хүлээзнэ, тэр цагаан будааг чинь би суулгасан болохоор би хурааж авах эрхтэй шүү дээ.

	— Аа чи бас эрхийн тухай ярина аа! Алив би чиний тэр эрхий чинь үзье, гээд депутат босон харайж Фа руу гар далайвал, Фа гарыг нь эрэмгий зайлуулж:

	— Та намайг зодох эрх байхгүй. Болгоомжтой л байгаарай! гэж ширүүхэн хэллээ.

	Депутат гоншигнон инээмсэглээд Фаг заналхийлж:

	— За за би чамайг зодох эрхгүй байж, гэвч зодох бүрэн эрхтэй хүн байдаг тэд чамайг яаж занчихыг чи үзэх болно гэв. Тэгээд нэг ч үг дуугарсангүй Фатаар Фаг хөөлгөв.

	
XXIX

	Зы Фаг Тхи, Шан хоёрыг дуудаж уул явдлыг хэлэлцэхийг зөвлөлөө. Тэр гурав гурвуулаа өнгөрөгч сарын сүүлчээр газраа депутатын өрөнд алдаж гай дайрсан ажээ.

	Үдэш болоход Тхи Шан хоёр ирлээ. Зы хашаан дотроо ороо гаргаж цөм сууцгаан яриа эхэллээ. Тхи санаа алдаж:

	— Үнэнээ хэлэхэд би Фаг огтхон ч үзэн яддаггүй бөгөөд бид хоёр хоёулаа тэр шааранд мэхлэгдсэн улс байгаа юм. Би түүний үгийг дагаснаас болж таван шао газраа алдсан юм гэвэл Шан яриаг залгаж:

	— Би хүүдээ зориулан найр хийсэндээ л одоо гэмших юм. Түүнээс болж нэг мау, хоёр шао газраа алдсан, бас тэгээд тосгоныхон намайг дандаа шоолж байна гэвэл Зы:

	— Депутат сарын эцсээр ургац авахын өмнө таны талбайг авах гэж байгааг мэдэж байна уу? Тэгэхээр таны цагаан будааг авна гэсэн хэрэг, түүнийг тэсэж байх хэрэг үү? Ямар нэгэн юм хийх хэрэгтэй биш үү? гэж асуулаа.

	Тхи, Шан хоёр бодлогоширно.

	— Би энэ талаар ярих гэж та хоёрыг урьсан юм, үүнийг тэвчих нь ёстой шившиг гэсэн үг гэвэл Шан толгой сэгсэрч:

	— Тэвчихгүй гээд юу хийх болж байна. Тэр чинь дарга нартай танил баян хүн гэхэд Зы гараараа дохиж:

	Энэ ч тийм аймшигтай бишээ. Хэрвээ та нар хамтарч түүнийг хууль бус юм хийлгэхгүй эсэргүүцэн тэмцвэл аймшигтай болно гэвэл Тхи баярлаж:

	— Тэгвэл бид ургацаа эрт хураах хэрэгтэй байна.

	Цөмийг нь юу ч үгүй алдсанд орвол үртэй үлдсэн нь дээр гэв.

	— Зүйтэй, та гурав бие биеэ дэмжих ёстой. Цагаан будаагаа боловсорч гүйцэхийг хүлээж байгаад гурвуулаа хамт талбай дээрээ гарч хурааж эхлээрэй. Тэгээд та нарт хүн халдвал үхтэл нь занчина гэж заналхийлбэл цөмөөрөө айцгаана гэхэд Шан айж:

	— Гэвч өр төлөх хугацаа нэгэнт өнгөрсөн болохоор депутат ургац хураахаас өмнө бидний талбайг булаагаад авчихна. Тэгээд газар нэгэнт хүнийх болохоор газар дээрээ биднийг ойртуулахгүй байж болох биш үү гэж асуувал Фа түүний яриаг тасалж:

	— Үүнээс айхын хэрэггүй гэж би бодож байна. Тэр биднийг бие биетэйгээ холбоогүй гэж бодоод л заналхийлж байна. Гэвч хэрвээ бид хүчээ нэгтгэвэл тэр бууж өгөх болно. Нэг хүнийг унатал нь түлхэж болно, харин бие биетэйгээ бат барилдлагатай хүмүүсийг түлхэх гээд үз л дээ. Будаагаа болж гүйцэхийг хүлээцгээе, дараа нь хамтран ургацаа авцгаая. Биднийг хүчтэй юм байна гэдгийг тэд хараад яаж ч чадахгүй гэдэгт би итгэж байна гэвэл.

	— Хэрвээ депутат биднээс эрт ургац хураалгахаар хүн явуулбал яах вэ? гэж Шан асуулаа.

	— Бид тэднийг талбай руугаа оруулахгүй. Хамгийн гол нь бид хамт байх ёстой гэвэл Зы дахин яриа үргэлжлүүлж

	— Хэрвээ бид энэ удаа буулт хийх юм бол тэд биднийг үүрд дарлах болно. Бид цөмөөрөө хатуу чанга байх ёстой. Хэрвээ та нар газраа алдчихвал дараа нь яаж ургацаа авах юм бэ хэмээн ярихад тэд гурвуулаа дуугүй чагнан Зы үргэлжлүүлэн

	— Хэрвээ та нар түүний эсрэг шийдэмгий тэмцэх бол арван депутат ч та нарын эсрэг яаж ч чадахгүй гэдэгт итгэх хэрэгтэй гэв.

	— Би тэдэнтэй эцсээ хүртэл тэмцэнэ гэдгийг андгайлъя. Эхлээд би Тхигийн таван шао газраас цагаан будаа хураахад дараа нь Шан гуайг ургацаа авахад нь тусална гэж Фа шийдэмгий хэллээ.

	Сэтгэл хөдөлсөн Тхи Шан хоёр ч Фад туслахаар амлав.

	Хэдхэн өдөр өнгөрөхөд цагаан будаа шарлаж эхэллээ Хүмүүс ургацаа авахад бэлдэцгээв.

	Фа, Зы Тхи дөрөв үүр цүүрээр босож ундлаад хадуур, дамнуураа авч талбайдаа гаран намрын нарны туяанд түргэн түргэн ажиллана. Тэд орой болоход хөгжил баясал, инээдэм тохуу болон цагаан будаагаа гэртээ авчирч шөнө дөл болтол цайруулна.

	Талбайгаас будаа хураах ийм амархан арга олсон Зыг Тхи хүндэтгэн нөхдийн тусч занд сэтгэл хөдөлсөн байлаа. Гэвч депутат Лай тэдний санааг мэдэж

	— Аа тэд миний будааг хулгайлж байна гэж ихэд уурлав. Тэгээд депутат Тхиг дуудуулж ёстой нэг хараая гэтэл ирсэнгүй. Депутат хагартлаа уурлаж, ууртаа маргааш өдөр нь Шаны талбай дээрх будааг хад гэж зарц нартаа тушаал буулгалаа.

	Хэрвээ тэдний хэн нэг нь эсэргүүцэхийг оролдвол түүний нь хүлчхээрэй, ахлагч хошуу дарга руу явуулчхаг гэж айлдав. Гэвч депутатын зарц нар талбай дээр ирвэл зарлигийг үл дагах дөрвөн хүн таван хөлсний ажилчны хамт хурдан шаламгай ажиллаж, юу ч болоогүй мэт хоорондоо ярилцаж хөхрөлдөнө.

	— Хүүш, энэ чинь ноёнтны талбай, та нар цагаан будааг нь яагаад хадаж байгаа бил ээ? хэмээн Фат чанга асуувал Зы дээш болж ташаагаа тулан:

	— Ямар ноёнтных вэ? Чиний ноён чинь энэ цагаан будааг суулгасан юм уу? гэж хариу өчив.

	— Би та нартай маргахыг хүсэхгүй байна, ноёнтон цагаан будааг хураагаад ир гэж явуулсан юм гээд Фат;

	— Ороод хадацгаа. Ноёнтон бүгдийг хариуцах болно гэж ажилчдад тушаалаа.

	Тхи, Фа, Шан гурав дамнуурга барьсаар гүйн ирж зодолдоход бэлхэн болон зогсоход Зы тэднийг дохин зогсоож, Фатад хандан:

	— Ингэж болохгүй, ярилцаж хэл амаа ололцсон нь дээр. Энэ цагаан будаа Шангийн будаа, тэгэхлээр түүнийг хураах эрхтэй хүн. Нэг ч гэсэн түрүү хадсан хүн цагаан будаа хулгайлсан болно, тэгвэл би туслуулахаар дуудна шүү гэлээ. Фат эсэргүүцэж:

	— Харин та нар л цагаан будаа хулгайлж байна. Хүүш нааш ир, энэ дөрвийг болгоогоод өг гэв.

	Тэр дөрөв хатуу бат зогсоно. Фа ёжтойгоор инээмсэглэж:

	— Та нарт цагаан будаа хадах эрх байхгүй болохоор бидэнтэй зууралдсаны хэрэггүй гэв.

	— Та нар бидэнтэй муудалцах гээ юу? Гэвч зодолдоод Ямар ашиг гарах вэ гэж би асуумаар байна. Хэрвээ бид танай талбай дээр хадаж та нарт хохирол учруулсан бол та нар өөрийнхөө талбайг хамгаалах ёстой. Гэвч биднийг депутат хөлсөлсөн шүү дээ. Хэрвээ та нар биднийг яллаа гэхэд хөлсөндөө нэг жаахан хоол хэдхэн су л их бодоход авна, бас тэгээд огтхон ч үнэ цэнгүй магтаал хүлээх байх. Гэвч биднийг бууж өгнө гэдэгт та итгэж байна уу? Бид яасан ч бууж өгөхгүй гэдгийг мэдээрэй гэж Зы үргэлжлүүлэн хэлэв.

	Депутатын хадуурчид дуугүй зогсоцгооно. Зы дахиад л:

	— Хэрвээ та нарыг шархдах юм бол депутат эмчлүүлэх мөнгө өгөх үү? Та нар эндээс тархиа хага цохиулаад чихээ тас татуулаад явбал та нарт л муу юм болно, харин тэгэхэд депутат та нарын хөдөлмөрийг ашиглаад гэртээ сууж байдаг. Бид та нартай муудалцахгүй, депутатын төлөө та нартай хэрэлдэн зодолдох хэрэг юу байна? Та нар чинь бидэнтэй л адилхан ядуучууд шүү дээ. Тэгэхлээр та нар баячуудтай хамт биднийг доромжлох хэрэг юу байна? гэвэл хадуурчид санаа алдан Фатыг ятгаж:

	— За за зодоо гаргахын хэрэг юу байна гэцгээв.

	Аз жаргалтай Зы яриагаа үргэлжлүүлэн:

	— Энэ бүх талбай депутатынх үнэн, гэвч хэрэв бид хөдөлмөрлөөгүй бол ямар шүү байх гэж би та нараас асууя? Хэрвээ депутатыг ганцаарыг нь энэ бүх газартай нь орхивол бүх дөрвөн зуун мау газар улаан зоосны ч өртөггүй хов хоосон болж хувирна. Чингэхлээр бид л өөрийнхөө хөдөлмөрөөр депутатыг баян болгож байгаа юм. Тэгэхэд депутат бидэнд юу төлж байна вэ? Юу ч төлдөггүй шүү дээ. Харин бидэнтэй улам хатуу ширүүн харьцаж, бидний газрыг булааж авах аятай нөхцөл эрж байдаг шүү дээ. Бид энд дөрвүүлээ байна, гурвын маань газрыг булаагаад авчихсан. Та нарын дунд ч депутат сайн харьцдаг хүн байдаг уу, эсвэл бидэн шиг бас түүнийг үзэн яддаг уу? гэв.

	— Зыгийн үгэнд сэтгэл хөдөлсөн депутатын зарц нар бие биеэ харснаа нэг нэгээрээ тарж одоцгоов. Хамгийн сүүлд Фат явж эргэн харж:

	— За гайгүй, би бүгдийг ноёнтонд хэлнэ гэж заналхийлсээр явлаа.

	— Тэнгэрт ч гэсэн хамаагүй очиж айлд, чи ноёнтноо бусдаас илүү их үзэн яддаг байх ёстой гэж Фа хөхөрлөө.

	Фат майжганан холдлоо.

	Сэтгэл ханасан дөрөв хөхрөлдсөөр ажилдаа орлоо.

	— Депутат өөрөө гэнэт хүрээд ирвэл бид юу гэж хэлэх вэ? хэмээн Шан сэтгэл зовниход Зы зэвүүн харж:

	— Нинжин сэтгэлгүй тийм амьтадтай юугаа ярих билээ. Хэрвээ тэд үнэнийг мэддэг байсан сан бол тийм хэрцгий байхгүй сэн билээ. Тэдэнд хамгийн гол нь ашиг хонжоо. Тийм дээрээс ямар нэгэн юм болбол бид, тулалдах болно гэв.

	— Тэгвэл чи зодоонд битгий оролцоорой, бид гуравт шорон ч аймшигтай биш гэж Тхи Зыд хэллээ..

	Тэд дөрвүүл ямар нэгэн болзошгүй зүйлд бэлтгэсэн боловч үдэш болтол тэднийг хэн ч ирж үймүүлсэнгүй.

	Депутат Лай тэдэнд буулт хийсэн явдал тэд гайхацгааж байлаа. Хүчээ нэгтгэсэн явдал ямар үр дүнд хүрснийг харсан Зы баярлаж, хашаа дүүрэн тавилаг цагаан будааг зааж:

	— Тхи Шан хоёрын талбайгаас авсан энэ цагаан будаа ховдгийн ёроолгүй туламд орж болох байсан юм гэвэл Фа сэтгэл түгшин:

	— Гэвч тэр биднээс өшөө заавал авна даа, яаж өшөө авахаа бараг ч бодчихсон байгаа байх гэвэл Тхи толгой цохин:

	— Тийм дээрээс чиний талбай дээрх цагаан будааг болж гүйцэхээр аль болох олон хүн олж дахиад л бууж өгөхгүйг хичээх хэрэгтэй гэв.

	— Хэрвээ тэр Фагийн найман шао газрыг булаагаад авчих юм бол бүх хурааж авсан цагаан будаагаа гурав хувааж авна гэж Шан санал гаргалаа.

	Ялж дийлсэн тэд цөм дуугүй болов. Фа:

	— Та нар «бууж өгөх өгөхүйн тухай» ярьж байгаа нь буруу байна. Бид гурван талбайгаа гурвуулыг нь хадах ёстой, хоёрынхыг хадчихсан, ингэхлээр бид ялсан хэрэг гэж яривал:

	— Тэгэхээр ямар ч үед бид ялна гэсэн хэрэг биз хэмээн Зы залгаж хэллээ.

	Тэд цөмөөрөө хөгжилдөн инээлдэж амарч цай уухаар шийдлээ. Аяган дахь шинэхэн чанасан цай сарны гэрэлд гялалзана. Айл хөршийн хашаанаас будаа цайруулах нүргээнт дуу сэрүүн салхины аясаар сонстож Андао тосгоныхныг хөгжөөн баясгана.

	Нэлээд удсаны дараа Шан:

	— Энэ үеэс эхлэн бид болгоомжтой байх хэрэгтэй. Депутат янз бүрийн ов заль бодож болно, бидэнд хов хоосон мухар гараас өөр юм байхгүй шүү дээ гэвэл:

	— Гэвч энэ гар чинь хүчтэй гар, газар дэлхийг үнэтэй болгодог гар гэж Зы үг сөрлөө.

	Фа инээмсэглэж:

	— Одоо бид хөгжөөнтэй яасан сайхан бэ. Харамсалтай нь би энэхүү жаргалаар удаан цэнгэхгүй гэхэд Тхи сэтгэл зовнин:

	— Яагаад удаан цэнгэдэггүй бил ээ? Ургацаа авсны дараа бид чиний байшинг засаж цэвэрлэе түүндээ суу. Айл хөрш маань алга болсноос хойш би яагаад ч юм бэ нэг л юм дутагдаад уйтгартай болчихсон юм гэвэл Фа толгой сэгсэрч:

	— Гялайлаа, гэвч би ах дээрээ очиж ажил хийх болсон. Гэртээ байхаар юугаараа гол зогоох бил ээ? За тэгээд хэчнээн ч бүдүүн хүзүүтэй байлаа ч гэсэн энд толгойгоо өндийлгөхөд бас л хэцүү хэвээр байх болно гэвэл

	— Энэ хэдэн өдөр миний дотор хэчнээн баяр баясгалантай байна гээч. Хамт байж бие биедээ туслахаас эрхэм илүү зүйл хорвоо дээр алга гэхэд

	— Тэгвэл над шиг зөөлөн ч байхгүй болно гээд Фа инээмсэглэв.

	— Үүний тулд их юм ойлгож мэдэх хэрэгтэй, юмны учрыг ойлгохын тулд бичиг үсэг сурах хэрэгтэй гэж Зы яриагаа үргэлжлүүлэв.

	Цөмөөрөө дуугүй боллоо. Депутатынд ажиллаж байснаасаа багагүй ядарсан боловч Фа бусдаасаа хөгжөөнтэй байлаа. Харин хөлс авч байсан бол одоо хүч хөлсгүй нөхдөдөө тусалж байгаадаа тэр үл харамсан яг өөртөө ажиллаж байгаа юм шиг бүх хүчээрээ ажиллахыг хүсэж байв. Яагаад гэвэл түүний орчинд хараал занал сонсогдохгүй, хөдөлмөрийн нь хөлсийг бууруулах хорсолтой ховдог нүд ширтэхгүй чөлөөтэй байгаа ажээ.

	Энэ шөнө Фа удаан эргэлдэн хөрвөн унтаж чадсангүй. Тэр Хоагийн цэнхэр ноосон цамц, хурц амьд үгс урьд энд байхад байгаагүй хатуу бат итгэл энэ бүгдийн тухай бодно.

	Маргааш өглөө нь Фа өглөө эрт босоод гудамж руу харвал гурван цэрэг хадууртай хэд хэдэн хүн дагуулсаар талбай руу явж байхыг харлаа. Эхлээд тэр цэргүүдийг шөнийн эргүүл хийгээд хошуу руу буцаж яваад тохиолдлоор хадуурчдын түрүүнд орсон байх урьд дээрэмчидтэй тэмцдэг аргыг депутат хэрэглэж түүнтэй зэвсгийн хүчээр тэмцэх болтлоо доройтно гэж байж болшгүй хэрэг хэмээн бодлоо. Гэлээ ч гэсэн Фа болгоомжтой гарч, тэд цөмөөрөө хаашаа явж байгааг харахаар хойноос нь явлаа.

	Гэвч тэдгээр цэрэг хадуурчдын хамт явсаар Ма-зэйн талбайгаар гарч Фагийн хэсэг дээр очиж зогсоцгоов. Тэгээд хадуурчид талбай руу орж хадаж гарлаа.

	Фа ууртаа дагжин чичирч юу ч бодолгүйгээр талбай руугаа гүйтэл тэнд аль эртний ирчхээд Фа руу зааж цэргүүдэд:

	— Тэр, тэр миний талбайгаас будаа хулгайлсан хүн энэ байна гэж байгаа депутаттай тулгарлаа.

	Фа гараа зангидаж:

	— Энэ чинь миний талбай, танд эрх байхгүй гэсээр очлоо...

	Гэвч гурван цэрэг түүнийг үгээ хэлж дуусаагүй байтал тойрон авлаа. Аюул тулгарсныг мэдсэн Фа юу ч болсон эцсээ хүртэл тэмцэхээр шийдлээ. Тэр газар хэвтэж байсан дамнуургыг шүүрэн авч депутат руу гүйн очиж:

	— Дээрэмчин! гээд байдаг чадлаараа толгой руу нь дэлслээ.

	Депутат орилон чарласаар уналаа. Гэвч гурван цэрэг Фаг барин авлаа. Фа депутатыг цохиод нэгэнт хүч тэнхээ орсон мэт байх тул цэргүүдийг яран хаяж суларсан авч түдэлгүй дахин баригдаж хүлэгдэн газар хэвтэнэ. Фаг хүлэгдэн аюулгүй болсныг мэдсэн депутат ойрхон очихоор зориглож дамнуургыг аван Фаг нуруу толгойгүй балбаж гарлаа. Фа шүдээ зууж, депутатын хар уруул гөлгөр нүдтэй харгис царайг хорсон харна.

	Фагийн хувцас хунар, нүүр царай цусаар бялхаж өвчиндөө бүх бие нь хөшин өвдөхөө ч мэдрэхээ болилоо. Тэр газар атиралдан хэвтэж гялалзах хадуур түүний цагаан будааг шажигнуулан хяргахыг харна. Түүний хоолой зангиран хатаж тэр эргэлээ.

	Урьдаас замын хажууд зангидсан зүйлээр тэр дороо дөрвөн тор зангидаж нэг нь цэргүүд аван түүндээ дамнуургаа хийж Фаг аваад явахад депутат сэтгэл хангалуун байдалтай хойноос нь харж:

	— Тэдний аз дайрахад нөгөө гурав нь наашаа битгий гүйж ирээсэй гэв.

	Гараа ар дээрээ хүлүүлсэн Фа зангидмал торон орон дээр дээш доош болон савлаж атиралдан хэвтэнэ.

	Гэнэт шуугиан гарахад Фа нүдээ нээж харвал Зы, Тхи, Шан гурав гүйлдэн ирж шалгаахад тэр гагцхүү толгой сэгсрэн ярвайна.

	Түүний уруулаа нягт жимийснийг харвал өвдсөндөө болоод дуу гаргахгүй байгаа биш, зүрх сэтгэлийг нь эзэмдсэн хорсол заналдаа болоод дуугарахгүй байгаа нь илт ажээ.

	Тэгтэл Зы гараараа толгойгоо базалж енгэнэн уйлбал Фагийн шийдэмгий нүүрэн дээгүүр ч мөн нулимс бөмбөрнө.

	Фа нулимсаа барихын тулд зовхио чанга аньснаа нүдээ нээж Зы руу харлаа, Зы дороо дэвсэлж:

	— Чи яагаад тийшээ ганцаараа явсан юм бэ, тэгээд л гайд өртөж байхгүй юу гэвэл Фа инээмсэглэн;

	— Намайг шоронд хийсэн ч би гэмшихгүй. Би депутатыг цохиж нүглээ наманчилсан хүн гэхэд

	— Бид дахиад уулзана, гайгүй хэмээн Тхи түүнийг тайтгаруулав. Фа толгой сэгсэрч:

	— Би наашаа эргэж ирэхгүй. Энд над юу ч үлдээгүй. Жилийн дараа та нар миний тухай дуулах болно гэлээ.

	Зовж хорчийсон Фа руу Зы хараад тасалдангуй дуугаар:

	— Бид юуны төлөө амьдарч байгаа бил ээ? Бидэнд амттай хоол, сайн хувцас байхгүй, бид аз жаргал гэдгийг мэддэггүй. Бид гагцхүү газрын эздийн дээрэмдлэг доромжлол түшмэдийн хараал зүхлийг тэвчин, эцсийн эцэст бүх юмаа алдахын тулд зэрлэг бүдүүлэг заншил, үнэн шударгуу бус явдалтай эвлэрэхээс өөр аргагүй гэв.

	Фа хойноосоо дагаж яваа нөхдөө ч, хацраа даган урсах нулимсаа ч эс анхааран нүдээ аньж, шүдээ зуулаа...

	 

	Нам-динь 

	1938 оны долоодугаар сар

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Вьетнамын хөдөө тосгонд сүсэгтэй тариачид ийм ёс үйлдэх нь жирэмсэн эмэгтэйчүүдийг амаржихад тусална хэмээн итгэдэг ажээ.




	[←2]
	 Шао гэж 360м2 буюу 0,1 маутай тэнцэх талбайг хэлнэ




	[←3]
	 Куай — зуурах, мушгих, Куэй — өрөмдөх, Шао — холих, Хоа — утах, Фа — холих, Чон — зуурах гэдэг үгс болно. Вьетнамд бодит нэрийн оронд ямар ч үгийг хэрэглэж болдог бөгөөд нэг гэр бүлийн хүмүүс ижил төстэй нэртэй байх заншил дэлгэрсэн байдаг




	[←4]
	 Насанд хүрсэн хүний нэрээр хүүхдийг нэрлэх нь тэр хүнийг дорд үзсэн болдог учир хүндтэй хүмүүсийн нэрийг хүүхдэд өгдөггүй байна.




	[←5]
	 Ардын мухар сүсгээр хүүхдийг хүүхдийн Дар эх бурхан бий болгодог. Тэгээд төрсөн дороо сүнсгүй байдаг бөгөөд сүнс нь хүүхдийн Дар эх бурханд байдаг ажээ. Ингээд эрэгтэй хүүхдийнх долоо хоноод, эмэгтэй хүүхдийнх ес хоноод сүнс нь биедээ ирж хүн болдог ажээ. Үүний дараа эх эцэг нь хүүхдийн Дар эх бурхад өргөл өргөдөг байна.




	[←6]
	 Амаржаад удаагүй байгаа эмэгтэйчүүд салхи цохиулахгүйн тулд гүргэмийн нунтаг биедээ түрхдэг ажээ.




	[←7]
	 Су — гэж пиастрийн зууны нэгийг хэлдэг




	[←8]
	 Идшинд хэрэглэдэг дулаан оронд ургадаг нэгэн төрлийн ургамал болой




	[←9]
	 Депутат гэж францын колоничлогчдоос өөрийнхөө тусын тулд бий болгосон «Ардын төлөөлөгчдийн хурал» гэдэг зөвлөх эрхтэй байгууллагын гишүүн юм аа. «Хурлын» депутатыг гурван жилийн хугацаагаар сонгоно. Эдгээр нь сонгогчдын саналыг мөнгөөр худалдаж авсан баян чинээлэг хүмүүс байдаг юм.




	[←10]
	 Мау — талбайн хэмжээ, 3600м2-тай тэнцэнэ.




	[←11]
	 Тхыок гэж вьетнамын уртын хуучны хэмжүүр барагцаалбал 40 см-тэй тэнцэнэ.




	[←12]
	 Вьетнамд францчууд колоничилж байх үед хааны орд, францын генерал-губернатор гэж хоёр засгийн газар байсан билээ.




	[←13]
	 То-том гэж вьетнамын хөзөр тоглох тоглоом болно.




	[←14]
	 Гүнжид (ЦБ)




	[←15]
	 «Куан вьен» гэдэг хэргэм нь нийгмийн ажилд оролцдоггүй, харин нутгийн цайллагад оролцох эрхтэй худалдах ба худалдан авч болдог хэргэм юм аа.




	[←16]
	 Энэтхэг-Хятадыг хамгаалах улсын зээллэгийг XX зууны 20-30 оны үед энэтхэг хятадын губернатор ард түмнээс мөнгө гаргуулахын тулд гаргаж байлаа. Нэр төртэй баячуудыг өдөөлгөхийн тулд олон тооны сугалгаа авсан хүмүүст «хүндэт академик» гэдэг цолыг өгч байлаа




	[←17]
	 Хан боргоцой (ЦБ)




	[←18]
	 Францад арлын Фронт засгийн эрхэнд гарсны дараа Энэтхэг Хятадын коммунист намаар толгойлуулсан олон түмний шахалтын дор 1936—1939 онуудад суллагдсан улс төрийн хэрэгтний тухай ярьж байна




	[←19]
	 «Далина» гэж тосгоны оршин суугчдад сүнс нь өшиж байдаг шударгуу биш явдлаас амь тавьсан охин буюу нөхөргүй авгай болно. Түүнийг догшруулахгүйн тулд «Дагина» сүмийг бариулжээ Түүнийг догшруулбал өөртөө гай авчирна гэсэн хэрэг
Ариун Чан гэж XIII зууны үед монголчууд Вьетнамд довтлоход довтолгоог гурван удаа няцааж алдар цуугаа мандуулсан үндэсний баатар Чан Хынг дао юм аа. Түүнээс хойш Чанг бурхан болгон өргөмжилж Вьетнамын олон тосгонд сүм барьж байгуулсан ажээ.




	[←20]
	 Гадил (ЦБ)

